
Simolat si Lucas ki Teofilo

1 �1 Elew Teofilo. Medita den se otaw simolat tepad te neinang dini 
kenami. 2  Se insolat dan, yan se kagi ingkeliwat te menge otaw ontò 

kimità te kedita te ininang i Jesus lekat te ketebò niyan, so ontò dan 
kinità se ininang din, aw ingkeliwat dan heman se kagi din diyà kenami. 
3  Elew, nenamay a den mig-iling te kedita niyan, aw yan se doun te mig-
aneng-aneng a den te mèpiya aw somolat a heman diyà kamno te kedita 
te neinang, 4 amon ketegahan no te ontò benal se tapay intoladà diyà 
kamno.

Impetaga-taga se pegtebaw i Juan Memonyagay
5 Kedengan, dalem te peglowan i Herod kidoen te probinsya te Judiya, 

doen sebad pengolo te simbahan te Judiyo ngadan din si Zacarias. 
Sikandin se sebad pengolo te simbahan sakop te gropo i Abias. Doen 
esawa din si Elisabet, aw pengolo te simbahan se kemonaan din heman. 
6  Sìyan teleesawa, ontò dan nelubahan te Timanem so metòlid se eg-
inangen dan. Wedad palos otaw mekesila kandan so ontò dan egtolò 
te menge punù te Pengolo. 7 Wedad palos batà dan, so wedà pegbatà si 
Elisabet, aw lokes den, aw temoay den se esawa din.

8  Dimateng se aldaw te pegpengibing i Zacarias te pegsimba, so 
migpetibos-tibosay se menge gropo te pengolo. 9 Se ketanem te menge 
pengolo te simbahan, migbonot dan aw sinu se mawop doton te dakel 
simbahan amon menonog te metinadeg. Aldaw sìyan, si Zacarias se 
nepallì. 10 Pegdateng te oras te pegsonog, medita se otaw migtawal-
tawal doton te lowà. 11 Peg-awop din amon menonog, doen anghil insogò 
te Timanem migpekità diyà kandin doton te sonoganan te metinadeg 
lenged te kowanan. 12  Pegkità i Zacarias kandin, migkebulung se aneng-
aneng din aw nelemitan. 13  Meneng minikagi se anghil, “Zacarias, ikà 

egkelemitan. Nenenalan se Timanem te intawal-tawal nikaw. Doen 
batà no meama tomebaw diyà te esawa no, aw keilangan ingedanan no 
sikandin ki Juan. 14 Yan se doun te ontò ka meluba, aw meluba heman 
se medita doma otaw aw tomebaw sikandin, 15 so ipelangkaw sikandin 
te Pengolo. Eked palos inem te bino aw pengkey eden se mekelasing. 
Meneng gayed sikandin egbeyà-beyaan te Espiritu Santo lekat te 
pegtebaw din. 16  Megtabang sikandin te medita bowad-bowad i Israel 
amon todà dan tomaking te Pengolo dan Timanem. 17 Mekeonà sikandin 
diyà te Pengolo amon megpetaga-taga sikandin te kedita te otaw te 
agpet den domateng se Pengolo. Megtabang se Espiritu Santo kandin 
iling te pegtabang din te telekeliwat te kagi din si Elias gebii. Pineokit te 
pegtoladà i Juan, megpèpiyaay se pedowan te menge telebatà. Megtoladà 
heman sikandin te menge otaw kenà egtolò te Timanem amon meg-inang 
dan te metòlid. Aw metoman iyan, meketagad den dan te pegdateng te 
Pengolo.”

18  Mig-insà si Zacarias, “Menonen ko se pegketaga-taga te metoman 
iyan? Eked besi iyan ketoman, so temoay a den, aw lokes den se esawa 
ko.”

19 Timaba se anghil, “Siak si Gabriel, aw gayed a ipegsogò te Timanem. 
Insogò a din dini kamno amon ipetaga-taga ko kamno se mèpiya indan 
sìyan. 20 Nayan, so wedà ka pemenal te inikagi ko gina diyà kamno, lekat 
seini meinang ka den bingelen aw omo lamig metoman se kagi ko, so 
ontò iyan metoman aw domateng se aldaw tapay pinemallì te Timanem.”

21 Nayan, se menge otaw kidoen te lowà te dakel simbahan, migtagad 
dan pa te peglowà din, aw nepela dan so nenamay sikandin doton 
didalem. 22  Peglowà din, wedà sikandin pekeikagi, aw netegahan dan 
te doen migpekità diyà kandin lekat te langit. Meneng gayed sikandin 
siminyas diyà kandan te belad din, so neomo.

23  Pegkepenga te pegpengibing i Zacarias kidoen te dakel simbahan, 
minolì sikandin.

24 Penga niyan te wedà kenamay, miglaman se esawa din si Elisabet. 
Dalem te lima se bolan, gayed sikandin mig-ogpà kidoen te balay. 
25 Minikagi sikandin, “Ontò mèpiya se tabang te Pengolo kanak, so 
neidowan a din. Eked a den lindoi te doma otaw.”

Impetaga-taga se pegtebaw i Jesus
26  Pegdateng te ikeenem se bolan te peglaman i Elisabet, insogò 

te Timanem se anghil si Gabriel doton te lonsod te Nasarit sakop te 
probinsya te Galiliya. 27 Doen laga kidoen si Maria. Telesalà dan si Jose 
sebad bowad-bowad te selotan gebii si David. 28  Dimoton si Gabriel ki 
Maria aw minikagi, “Doen keluba nikaw. Ontò ka neidowan te Timanem 
aw gayed ka din eg-ipaten.”

29 Meneng pegdineg i Maria te inikagi te anghil, ontò sikandin 
migkebulung. Mig-aneng-aneng sikandin aw eden se kedegdagan niyan. 
30 Minikagi heman se anghil, “Maria, ikà egkelemitan, so pinemallì ka te 
Timanem amon tebangan ka din. 31 Meglaman ka, aw tebawan ka te batà 
meama. Ingedanan no se batà ki Jesus. 32  Melangkaw sikandin, aw doen 
gulal din Batà te Timanem Melangkaw. Ipelowan sikandin te Timanem 
iling te peglowan te kemonaan din si David gebii. 33  Lomowan sikandin 
diyà te kedita te bowad-bowad i Jacob te wedad temanan. Wedad palos 
temanan te peglowan din.”

34 Minikagi si Maria, “Menonen lay iyan? So wedà a pa lumun layok te 
meama.”

35 Timaba se anghil, “Domateng se Espiritu Santo kamno, aw 
ketebangan ka te tolos te Timanem. Yan se doun te menimanem se batà 
tomebaw kamno, aw sikandin se Batà te Timanem. 36  Nayan, se inayen 
no si Elisabet, pengkey wedà sikandin pegbatà aw lokes den, meneng 
miglaman den te enem pa se bolan. 37 Wedad palos eked kebatog te 
Timanem.”

38  Minikagi si Maria, “Na, gayed a egtolò te Timanem. Mepakay aw 
meinang diyà kanak se inikagi nikaw.”

Penga niyan, nesayo se anghil.

Limaoy si Maria ki Elisabet
39 Penga niyan te wedà kenamay, nesayo si Maria aw mig-ayas doton te 

bontod taman te sebad lonsod sakop te probinsya te Judiya. 40 Pegdateng 
din doton, nenayit te balay te emayen din si Zacarias aw timawal ki 
Elisabet. 41 Pegdineg i Elisabet te tawal din, miniwal se batà kidoen te 
getek din, aw dimateng se Espiritu Santo diyà ki Elisabet. 42  Timawal 
sikandin te dakel se kagi din, “Diyà te kedita te bayi, sikona se binegayan 
te Timanem te ontò dakel keluba. Begayan din heman te keluba se batà 
tomebaw diyà kamno. 43  Nepela a so pengkey sikona se inay te Pengolo 
ko, meneng limaoy ka kanak. 44 Pegdineg ko te kagi no, miniwal se 
batà kidoen te getek ko tandà te luba din. 45 Doen den keluba nikaw, so 
nemenal ka te metoman se kagi ingkeliwat diyà kamno lekat te Pengolo.”

Delangan i Maria te pegduyun din te Timanem
46  Penga niyan, minikagi si Maria, “Ipegduyun ko se Pengolo, 47 aw 

ontò neluba se pedowan ko tandà te Timanem egpelowà kanak, 48  so 
pengkey ontò a medanà diyà kandin, meneng neeneng-enengan a din. 
Yan se doun te mikagi se kedita te otaw te binegayan a te Timanem te 
ontò dakel keluba, 49 so ontò mèpiya se ininang te Timanem metolos diyà 
kanak. Ontò sikandin metòlid. 50 Lekat te ketebò te keneyonan lamig te 
temanan, gayed din egkeidowan se kedita te otaw egsagman aw egtolò 

kandin. 51 Ipetaga-taga din te metolos sikandin pineokit te eg-inangen 
din. Ipekadas din se menge otaw eg-aneng-aneng te melangkaw dan. 
52  Ebaten din se melangkaw selotan lekat te onsedanan dan te peglowan, 
aw inangen din melangkaw se menge otaw medanà. 53  Begayan din se 
otaw sagkep te mèpiya tabang, meneng ipekesayo din se otaw meyaman 
te wedad ibegay kandan. 54‑55 Tebangan din kidon menge bowad-bowad 
i Israel pinemallì din, so eked din palos kelibeli se pakang din diyà te 
menge kemonaan tadon te gayed din keidowan si Abraham aw menge 
bowad-bowad din te wedad temanan.”

56  Nayan, mig-ogpà si Maria diyà ki Elisabet taman te menge telo se 
bolan, aw penga niyan minolì.

Pegtebaw i Juan Memonyagay
57 Nayan, pegdateng te aldaw te pegpetebaw i Elisabet, timebaw se batà 

din meama. 58  Pegdineg te menge kedomaan din aw menge simbalay din 
kenyan, neluba dan heman so ontò sikandin neidowan te Timanem.

59 Pegdateng te ikewalo te aldaw lekat te pegtebaw din, netipon dan 
amon tolien aw ingedanan se batà. Ibeg dan ingedanan heman sikandin 
ki Zacarias, onawa te ngadan te amay din. 60 Meneng minikagi si 
Elisabet, “Eked iyan kepakay, so ingedanan sikandin ki Juan.”

61 Minikagi dan, “Meneng wedad palos kedomaan no iningedanan 
kenyan.”

62  Penga niyan, siminyas dan diyà ki Zacarias bingelen pa aw eden se 
ibeg din iingadan. 63  Siminyas heman sikandin aw nemoyò te solatan, aw 
insolat din se kagi, “Ingedanan sikandin ki Juan.”

Ontò nepela se kedita dan. 64 Pegketà negolian se pegkeomo din aw 
nekeikagi aw dimuyun sikandin te Timanem. 65 Nelemitan se kedita te 
simbalay dan. Ontò iyan nedengeg kidoen te menge bontod doton te 
Judiya, so yan se pigsempetanen dan. 66  Neeneng-enengan dan se dinineg 
dan, aw netegahan dan te meinang medengeg se batà sìyan, so egdomaan 
sikandin te Pengolo metolos.

Ingkeliwat i Zacarias se kagi te Timanem
67 Nayan, dimateng se Espiritu Santo diyà ki Zacarias, aw ingkeliwat 

din se kagi te Timanem, kagi din, 68  “Iduyun se Pengolo tadon Timanem 
egseligan te kedita tadon menge bowad-bowad i Israel, so doen isogò din 
megpelowà kenitadon menge sakop din, aw imetayan sikandin iselilin 
kenitadon. 69 Doen isogò te Timanem metolos megpelowà kenitadon, 
sìyan bowad-bowad i David egtolò te Timanem gebii. 70 Yan se impakang 
te Timanem gebii pineokit te menge telekeliwat te kagi din, so minikagi 
sikandin 71 te tebangan kidon din amon mekelowà kidon lekat te belad 
te poon tadon. 72  Metoman kidon din keidowan, so yan se impakang 

din diyà te menge kemonaan tadon. Eked din kelibeli se impakang din 
gebii, 73  so ontò migpakang diyà te kemonaan tadon si Abraham 74 te 
ipelowà kidon din lekat te belad te menge poon tadon, amon mekesimba 
kidon diyà kandin te wedad kelemitanan. 75 Ibeg din menimanem kidon 
aw metòlid se inangen tadon diyà kandin dalem te peg-ogpà tadon 
dini te keneyonan. 76  Nayan, sikona batà ko, meinang ka telekeliwat te 
kagi te Timanem melangkaw. Mekeonà ka doton te menge otaw amon 
meketagad dan te pegdateng te Pengolo, 77 so sikona se megpetaga-taga 
diyà te menge Judiyo te ipelowà din se menge sakop din lekat te pelumun 
aw pegwedaden din se salà tadon. 78  Yan se inangen te Timanem so 
gayed egkeido aw dakel se pedowan din. Iling te peglibtak te aldaw se 
pegdateng din amon megpelowà kenitadon, 79 so manyag sikandin diyà 
kenitadon pengkey iling kidon te otaw eg-ogpà diyà te kengitngitan aw 
nelemitan te kemetayun, amon ipeokit kidon din kidoen te dalan pesalo 
doton te kelinaw.”

80 Timilles si Juan aw ontò sikandin egkeseligan. Pegkedakel din, mig-
ogpà sikandin kidoen te kebigtilan lamig te aldaw te pegpekità din diyà 
te menge bowad-bowad i Israel.

Pegtebaw i Jesus 
Lucas 2:1‑7; Mateo 1:18‑25

2 �1 Nayan, dalem te peglowan i Cesar Augusto doton te Roma, doen 
impunù din te keilangan megpelista se kedita te otaw nesakop te 

gobirno te Roma. 2  Yan se tagnà pegpelista te ngadan, aw ininang iyan 
dalem te peggobirnador i Cirenio kidoen te Sirya. 3  Migsiolì se kedita 
te otaw doton te lonsod te kandan kemonaan amon megpelista dan te 
ngadan.

4 Nayan, se selotan gebii si David, yan se kemonaan i Jose, aw yan se 
doun te nesayo si Jose lekat te Nasarit sakop te probinsya te Galiliya aw 
dimoton te probinsya te Judiya taman te lonsod te Bitlihim, so yan se 
lonsod tinikedowan i David. 5 Yan se dinotonan te didowa dan si Maria 
amon megpelista si Jose. Mebedes den se salà din si Maria. 6  Dalem pa 
te kidoen dan te Bitlihim, dimateng se aldaw te pegtebaw te batà din. 
7 Yan timebaw se penganay batà din meama. Linempingan din se batà, aw 
impeibat din diyà te kènanan te ayam-ayam kidoen te kelokob, so wedad 
keombaan dan doton te balay eg-ogpaan te mepanaw.

Inindanan se menge telediyaga tepad te pegtebaw i Jesus
8  Nayan, medapag te lonsod te Bitlihim, doen menge telediyaga 

migpolaw se egtonggò te menge ayam-ayam karniro doton te tanà doen 
sagbet. 9 Pegketà migpekità se anghil insogò te Pengolo diyà kandan, 
aw doen minanyag diyà kandan lekat te Pengolo. Ontò dan nelemitan. 

10 Meneng minikagi se anghil, “Ikà niyo egkelemitan. Na, doen den 
ikegiyen ko diyà kenyo aw ontò ini mèpiya, so mekebegay te keluba diyà 
te kedita niyo. 11 Doen timebaw gina seini kidoen te Bitlihim. Sikandin se 
Pengolo si Cristo megpelowà kenyo. 12  Seini se pengilala amon ketegahan 
niyo te benal se inikagi ko kenyo. Kitaen niyo se batà linempingan aw 
impeibat kidoen te kènanan te ayam-ayam.”

13  Pegketà kinità dan se ontò medita anghil lekat te langit timaking 
kandin. Dimuyun dan te Timanem, kagi dan, 14 “Iduyun tadon den se 
Timanem doton diatas te langit. Begayan din te kelinaw te pedowan se 
otaw egkelubahan din dini te tanà.”

15 Peg-olì te menge anghil doton te langit, gayed migpebelaw-belaway 
se telediyaga, kagi dan, “Domoton kidon den te Bitlihim amon kitaen 
tadon se neinang seini, sìyan impetaga-taga te Pengolo diyà kenitadon.”

16  Penga niyan, mig-ayas dan doton aw kimità dan ki Maria aw si 
Jose, aw kinità dan heman se batà impeibat kidoen te kènanan te ayam-
ayam. 17 Pegkità dan kandan, in-indan dan se inikagi te anghil tepad 
te batà sìyan. 18  Nepela se kedita te otaw dimineg te in-indan te menge 
telediyaga. 19 Meneng si Maria, insawol din se kedita te kagi dan diyà te 
pedowan din, aw gayed mig-aneng-aneng kenyan. 20 Penga niyan, minolì 
se telediyaga, aw gayed dan induyun se Timanem tandà te kedita te 
dinineg aw kinità dan, so netoman den se inikagi te anghil kandan.

Iningedanan ki Jesus
21 Pegdateng te ikewalo te aldaw lekat te pegtebaw din, tinolì sikandin 

aw iningedanan ki Jesus, so yan se ngadan inikagi te anghil te wedà pa 
peglaman se inay din.

Inibing si Jesus doton te dakel simbahan
22  Dimateng se aldaw, dimoton si Jose aw si Maria te Jerusalem amon 

tomolò dan te punù ingkeliwat i Moises tepad te bayi kaling egtebawan. 
Inibing dan heman se batà si Jesus amon ibegay sikandin diyà te 
Pengolo, 23  so doen punù impekeliwat te Pengolo te keilangan ibegay 
diyà te Timanem se batà meama tagnà tomebaw. 24 Dimoton dan te dakel 
simbahan amon memegay dan te ibowang diyà te Timanem, so timolò 
dan te punù impekeliwat te Pengolo te keilangan ibegay se didowa tokmo 
aw kenà didowa selepati dedeitek pa.

25 Nayan, doen sebad tege Jerusalem si Simeon. Eg-inang sikandin 
te metòlid, aw egtolò heman te Timanem. Gayed sikandin egpeliman 
te megpelowà se Timanem te menge bowad-bowad i Israel. Eg-ogpaan 
sikandin te Espiritu Santo, 26  aw impetaga-taga te Espiritu Santo kandin 
te eked sikandin kematay singed aw onà din kitaen se Misiyas isogò te 
Pengolo. 27 Inibing te Espiritu Santo si Simeon doton te dakel simbahan 

kidoen te Jerusalem. Aldaw sìyan, inibing heman si Jesus te amay aw 
inay din doton te dakel simbahan amon tomolò dan te punù ingkeliwat 
i Moises tepad te deitek batà. 28  Pegkità i Simeon kandan, inabat din se 
batà aw inolid din. Penga niyan, dimuyun sikandin te Timanem, kagi 
din, 29 “Pengolo ko, mepakay den diyà kanak aw meg-etod a aw matay 
a den, so netoman den se pakang no kanak, 30 so ontò a den kimità te 
insogò no megpelowà kenami. 31 Sikandin se ipekità no diyà te kedita te 
otaw. 32  Sikandin se mekelowa te kengitngit kidoen te pedowan te kedita 
te otaw kenà Judiyo, aw sikandin se megpetaga-taga diyà kenami menge 
bowad-bowad i Israel pinemallì no te ontò ka melangkaw.”

33  Nayan, se amay aw inay te batà, ontò dan nepela te inikagi i Simeon 
tepad te batà dan si Jesus. 34 Migtawal-tawal si Simeon te ketebangan 
dan te Timanem, aw minikagi sikandin diyà te inay te batà si Maria, “Na, 
meinang se batà seini pengilala kitaen te medita bowad-bowad i Israel. 
Aw komità dan kandin, medita se otaw komulu kandin aw ipelumun dan, 
meneng medita se doma otaw somalig diyà kandin aw mekelowà dan 
lekat te pelumun, 35 so ipetaga-taga din aw eden se aneng-aneng te kedita 
te otaw. Pengkey sikona, Maria, ontò ka kelimahan, so iling te dogsengen 
se posong nikaw.”

36‑37 Doen heman bayi egkeliwat te kagi te Timanem kidoen te dakel 
simbahan ngadan din si Ana. Si Panuel se ngadan te amay din, sakop te 
pongan iningedanan Aser, so si Aser se kemonaan dan. Nengognan si Ana 
te pito se omay, aw penga niyan nebalo. Ontò den lokes, so kewelowan 
teg epat se omay din. Egdoton sikandin te dakel simbahan, so egsimba 
sikandin te aldaw aw delem, aw migpowasa, aw migtawal-tawal. 
38  Dalem pa te minikagi si Simeon diyà ki Maria, dimateng si Ana kidoen 
kandan, aw migpesiontong diyà te Timanem. Mig-indan heman sikandin 
tepad te batà diyà te kedita te otaw egpeliman te megpelowà se Timanem 
te menge Judiyo.

Peg-olì dan doton te Nasarit
39 Nayan, pegtoman i Jose aw si Maria te kedita te punù te Pengolo 

ingkeliwat i Moises tepad te batà kaling timebaw, minolì dan doton te 
lonsod te Nasarit kidoen te probinsya te Galiliya. 40 Timilles se batà, aw 
migketesan, aw migkebiyasa, so egtebangan sikandin te Timanem.

Dimoton si Jesus te dakel simbahan
41 Nayan, kelikit te omay, gayed egdoton se amay aw inay i Jesus te 

Jerusalem amon tomanod dan te Pista te Pegpelowà. 42  Sagwa sempolò 
teg dowa se omay i Jesus, nemista dan doton te Jerusalem, so yan se 
gayed dan eg-inangen. 43  Pegkepenga te pista, minolì dan, meneng 
mig-ogpà pa si Jesus kidoen te Jerusalem. Meneng wedà iyan ketegahi 

te amay aw inay din, 44 so eden dan aw timaking sikandin te menge 
doma dan kidoen te dalan. Minipanaw dan lamig meapon. Pegkeapon, 
nengemahà dan kandin kidoen te menge kedomaan dan aw menge 
doma otaw minipanaw. 45 Meneng wedà dan kitai. Penga niyan, limikò 
dan doton te Jerusalem amon mengemahà dan kandin. 46  Te iketelo te 
aldaw, kinità dan sikandin kidoen te dakel simbahan doton te Jerusalem. 
Dimoma sikandin te menge menenoladà, aw nenenalan sikandin diyà 
kandan aw mig-insà heman diyà kandan. 47 Nepela se kedita te otaw 
dimineg te inikagi din, so ontò biyasa, aw mèpiya heman se intaba din. 
48  Pegkità te amay aw inay din kandin, ontò dan nepela. Minikagi se inay 
din, “Atò, eked kepakay se ininang no diyà kenami, so ontò kay netetana, 
aw nengemahà kay kamno.”

49 Minikagi si Jesus, “Nepela a so pinengemahà a niyo. Nepela a so 
wedà niyo ketegahi te keilangan dini a te balay te Amay ko.”

50 Meneng wedà dan kelebeti se kedegdagan te inikagi din diyà kandan.
51 Penga niyan, timaking si Jesus kandan aw minolì doton te Nasarit, 

aw timolò te amay aw inay din. Si Maria, insawol din se kedita niyan 
diyà te pedowan din aw mig-aneng-aneng kenyan. 52  Timilles si Jesus aw 
migkebiyasa. Labi pa nelubahan te Timanem aw otaw.

Pegtoladà i Juan Memonyagay 
Lucas 3:1‑20; Mateo 3:1‑12; Marcos 1:1‑8; Juan 1:19‑28

3 �1 Nayan, pegkenamay, dimateng se ikesempolò teg lima se omay te 
peglowan i Tiberio kidoen te Roma. Si Poncio Pilato se gobirnador 

kidoen te Judiya. Limowan si Herod kidoen te Galiliya, aw kedowa 
din si Felipe se limowan kidoen te Itorya aw Trakoniti. Limowan si 
Lisanias kidoen te Abilina. 2  Si Anas aw si Caifas se ontò pengolo te dakel 
simbahan te Jerusalem. Dalem te peg-ogpà i Juan batà i Zacarias kidoen 
te kebigtilan, insogò sikandin te Timanem megtoladà te kagi din. 3  Yan 
se doun te miglegeb sikandin kidoen te kedepagan te wayeg te Jordan. 
Migtoladà sikandin te kedita te otaw te keilangan megselsel dan te salà 
aw bonyagan dan amon ipetaga-taga dan te pigwedad den te Timanem 
se salà dan. 4 Pegtoladà din kenyan, tinoman din se pakang tapay insolat 
kidoen te kagi te Timanem ingkeliwat i Isaias,

“Dinegen niyo se otaw doton te kebigtilan, aw dakel se kagi din, 
‘Pegpeketagad kaw te pegdateng te Pengolo. Peg-inang kaw 
te metòlid, so domateng sikandin.’ 5 Peg-epengen se kedita te 
baog, aw inangen mepantal se kedita te bontod. Tòliden se 
dalan belegkong, aw inangen melenas se dalan megeled-geled. 
Keilangan iling kenyan se pegpeketagad niyo te kenyo pedowan, 
6  aw komità se kedita te otaw te megpelowà se Timanem te otaw 
lekat te salà.”

7 Nayan, pegdineg te otaw te intoladà i Juan, medita dan se dimoton 
kandin amon bonyagan din dan. Minikagi si Juan, “Tay law. Iling kaw 
te memokan egkadas te apoy. Eked kaw pekelowà lekat te pelumun te 
Timanem te modi aldaw singed aw megselsel kaw. 8  Aw migselsel kaw 
den, petega-tegahi niyo iyan pineokit te eg-inangen niyo. Ikà niyo eg-
aneng-aneng te eked kaw pelumuni so bowad-bowad kaw i Abraham. 
Eneng-enengi niyo se kagi ko seini. Pengkey se menge bato seini te 
lanto te tanà, mepakay iyan inangen te Timanem menge bowad-bowad 
i Abraham amon somelilin dan kenyo. 9 Iling kaw te kayo agpet pilayen. 
Aw kenà mèpiya se pongo te kayo, pilayen iyan aw sonogen.”

10 Mig-insà se menge otaw, “Aw iling kay kenyan, eden lay se keilangan 
inangen day?”

11 Timaba si Juan, “Seini se inangen niyo. Aw doen dowa saol niyo, 
begayi niyo se sebad diyà te otaw wedad saol din. Aw doen kànen niyo, 
ilasi niyo se doma otaw wedad kànen din.”

12  Doen heman menge iskribinti dimoton ki Juan amon bonyagan din 
dan. Minikagi dan, “Sir, eden lay se keilangan inangen day?”

13  Timaba si Juan, “Ikà niyo egpengabat te kwarta labi pa dakel diyà te 
impunù te gobirno.”

14 Doen heman menge sondalo mig-insà diyà kandin, “Pengkey sikami, 
eden lay se keilangan inangen day?”

Timaba si Juan, “Ikà niyo egleges te otaw amon mengabat kaw te 
kwarta dan. Ikà niyo heman egdimanda pineokit te kebolalaw amon 
begayan kaw te kwarta. Meneng pengkey eden se itandan te gobirno diyà 
kenyo, yan se keilangan kelubahan niyo.”

15 Nayan, pegdineg te menge otaw te intoladà i Juan, egdowa-dowa se 
aneng-aneng dan aw sikandin se Misiyas pinelimanan dan. 16  Meneng 
minikagi si Juan, “Egpemonyag a pineokit te wayeg. Meneng doen pa 
domateng labi pa melangkaw diyà kanak. Kenà botong se kelangkaw ko 
amon megtelaban a kandin pengkey meglebad a te sepatos din, so ontò 
sikandin melangkaw diyà kanak. Sikandin se memonyag kenyo pineokit 
te Espiritu Santo aw pineokit te apoy. 17 Iling sikandin te otaw egpepalid 
te trigo eggiyeken din, amon isawol din te buun aw ibingen din doton 
te balay. Meneng se ohot aw tipig, yan se sonogen din te apoy kenà 
egkepadeng.”

18  Iling kenyan se pegtoladà i Juan te Mèpiya Indan diyà te kedita 
te otaw, aw minikagi diyà kandan te keilangan tomolò dan te intoladà 
din.

19 Se otaw limowan kidoen te Galiliya, yan si Herod. Sinila sikandin i 
Juan so medita se ininang din medaet. Nengagaw heman sikandin te nayi 
din si Herodias. Peg-inang din kenyan, simila si Juan kandin, 20 aw labi 
pa medaet se ininang i Herod, so impekeleboso din si Juan.

Pegbonyag ki Jesus 
Lucas 3:21‑22; Mateo 3:13‑17; Marcos 1:9‑11

21 Meneng dalem pa te pegbonyag i Juan te kedita te otaw, 
migpebonyag heman si Jesus. Penga niyan, dalem te pegtawal-tawal i 
Jesus, neowang se langit, 22  aw kinità dan se Espiritu Santo migpedanà 
diyà kandin iling te bawa te selepati. Dinineg dan heman se kagi te 
Timanem lekat te langit, “Sikona se Batà ko. Dakel se pedowan ko 
kamno, aw ontò a neluba kamno.”

Menge kemonaan i Jesus 
Lucas 3:23‑38; Mateo 1:1‑17

23  Pegtebò i Jesus te pegtoladà din, menge ketlowan se omay din. 
Neeneng-enengan te kedita te otaw te si Jesus se ontò batà i Jose. Si Jose 
se batà i Heli.
24 Si Heli se batà i Matat.
Si Matat se batà i Levi.
Si Levi se batà i Melki.
Si Melki se batà i Jana.
Si Jana se batà i Jose.
25 Si Jose se batà i Matatias.
Si Matatias se batà i Amos.
Si Amos se batà i Nahum.
Si Nahum se batà i Esli.
Si Esli se batà i Nagai.
26  Si Nagai se batà i Maat.
Si Maat se batà i Matatias.
Si Matatias se batà i Semei.
Si Semei se batà i Jose.
Si Jose se batà i Joda.
27 Si Joda se batà i Joana.
Si Joana se batà i Resa.
Si Resa se batà i Sorobabel.
Si Sorobabel se batà i Salatiel.
Si Salatiel se batà i Neri.
28  Si Neri se batà i Melki.
Si Melki se batà i Addi.
Si Addi se batà i Cosam.
Si Cosam se batà i Elmodam.
Si Elmodam se batà i Er.
29 Si Er se batà i Josue.
Si Josue se batà i Eliezer.

Si Eliezer se batà i Jorim.
Si Jorim se batà i Matat.
Si Matat se batà i Levi.
30 Si Levi se batà i Simeon.
Si Simeon se batà i Juda.
Si Juda se batà i Jose.
Si Jose se batà i Jonan.
Si Jonan se batà i Eliakim.
31 Si Eliakim se batà i Melea.
Si Melea se batà i Mainan.
Si Mainan se batà i Matata.
Si Matata se batà i Natan.
Si Natan se batà i David.
32  Si David se batà i Isai.
Si Isai se batà i Obed.
Si Obed se batà i Boos.
Si Boos se batà i Salmon.
Si Salmon se batà i Naason.
33  Si Naason se batà i Aminadab.
Si Aminadab se batà i Aram.
Si Aram se batà i Arni.
Si Arni se batà i Esrom.
Si Esrom se batà i Fares.
Si Fares se batà i Juda.
34 Si Juda se batà i Jacob.
Si Jacob se batà i Isaac.
Si Isaac se batà i Abraham.
Si Abraham se batà i Tare.
Si Tare se batà i Nakor.
35 Si Nakor se batà i Serug.
Si Serug se batà i Ragaw.
Si Ragaw se batà i Peleg.
Si Peleg se batà i Eber.
Si Eber se batà i Sala.
36  Si Sala se batà i Cainan.
Si Cainan se batà i Arfaksad.
Si Arfaksad se batà i Sem.
Si Sem se batà i Noe.
Si Noe se batà i Lamek.
37 Si Lamek se batà i Matusalen.
Si Matusalen se batà i Enok.
Si Enok se batà i Jared.

Si Jared se batà i Mahalaleel.
Si Mahalaleel se batà i Cainan.
38  Si Cainan se batà i Enos.
Si Enos se batà i Set.
Si Set se batà i Adam.
Si Adam se batà te Timanem.

Pegboyo ki Jesus 
Lucas 4:1‑13; Mateo 4:1‑11; Marcos 1:12‑13

4 �1 Egbeyà-beyaan si Jesus te Espiritu Santo. Pegkesayo din lekat te 
wayeg te Jordan, inibing sikandin te Espiritu Santo doton te kebigtilan. 

2  Mig-ogpà sikandin kidoen taman te kepatan se aldaw, aw binoyo i Satanas. 
Peg-ogpà din kidoen, wedad palos kinaen din, aw penga niyan binallos 
sikandin. 3 Minikagi si Satanas, “Aw ontò ka Batà te Timanem, inangi pan se 
bato seini pineokit te tolos no amon doen kànen nikaw.”

4 Meneng minikagi si Jesus, “Eked a, so doen kagi te Timanem insolat,
‘Kenà olò kànen se keilangan te otaw amon eked kematay.’ ”

5 Penga niyan, inibing i Satanas si Jesus doton te melangkaw bontod, aw 
te wedà kenamay, impekità din kandin se kedita te ogpeanan te keneyonan. 
6 Minikagi si Satanas, “Inangen ta otaw lomowan diyà te kedita te otaw 
kidoen, aw begayan ta heman te kèpiya niyan, so siak se eg-awid te kedita 
niyan diyà te belad ko, aw mekebegay a kenyan diyà te pengkey sinu se 
pemellien ko. 7 Aw simbahen a no, ibegay ko kamno se kedakel niyan.”

8  Meneng minikagi si Jesus, “Eked a, so doen kagi te Timanem insolat,
‘Timanem se Pengolo niyo aw sikandin se keilangan simbahen niyo, 

so sikandin olò se mepakay tekingan niyo.’ ”
9 Penga niyan, inibing i Satanas si Jesus doton diatas te dakel simbahan 

te Jerusalem. Minikagi si Satanas, “Nayan, aw ontò ka Batà te Timanem, 
kahang ka doton te tanà. 10 Eked ka elegi, so doen kagi te Timanem insolat,

‘Isogò te Timanem se menge anghil amon meg-ipat dan kamno.’
11 Doen heman kagi te Timanem insolat,

‘Ewidan ka te menge anghil, aw engaten ka dan amon eked ka 
kesongkol te bato.’ ”

12  Meneng timaba si Jesus, “Eked a, so doen kagi te Timanem insolat,
‘Ikà niyo egtandà te Timanem.’ ”

13 Nayan, pegketaga-taga i Satanas te eked keboyo si Jesus aw wedad den 
doma iboyo din kandin, nesayo sikandin aw migtagad te doma aldaw.

Pegtebò i Jesus migtoladà 
Lucas 4:14‑15; Mateo 4:12‑17; Marcos 1:14‑15

14 Ontò egbeyà-beyaan te Espiritu Santo si Jesus. Dimoton sikandin te 
probinsya te Galiliya, aw dimineg se kedita te otaw kidoen te dengeg din. 

	 233� Lucas 3​, ​4

New Testament and Genesis in Manobo, Sarangani of the Philippines; 1st ed. © 1982, Wycliffe Bible Translators, Inc.



15 Timeped sikandin te menge simbahan te Judiyo amon megtoladà, aw 
induyun sikandin te kedita te otaw.

Wedà segmani si Jesus kidoen te Nasarit 
Lucas 4:16‑30; Mateo 13:53‑58; Marcos 6:1‑6

16  Penga niyan, minolì si Jesus doton te Nasarit. Yan se lonsod 
tinillesan din. Pegkesebado, dimoton sikandin te simbahan te Judiyo, 
so yan se ketanem din. Timindeg sikandin amon megbasa te kagi te 
Timanem. 17 Imbegay dan diyà kandin se libro insolat te telekeliwat te 
kagi te Timanem gebii si Isaias. Migbeka sikandin kenyan aw migbasa te 
kagi seini,
	 18	“Dini kanak se Espiritu Santo, so pinemallì a din amon megtoladà 

a te Mèpiya Indan diyà te menge otaw sagkep. Insogò a din amon 
mikagi a diyà te menge otaw kineleboso te ipelowà den dan te 
Timanem. Insogò a heman amon mikagi a diyà te menge otaw 
bota te komità den dan. Insogò a din amon megpelowà a te kedita 
te otaw nelimahan, 19 aw amon megpetaga-taga a te dimateng den 
se aldaw te ipekità te Pengolo se keido din.”

20 Penga te pegbasa din kenyan, linolon din se libro aw in-olì din 
diyà te egpengibing te simbahan. Penga niyan, nenenoo si Jesus amon 
megtoladà. Penga niyan, netingen se kedita te otaw aw timengteng dan 
diyà kandin. 21 Nayan, migtebò si Jesus migtoladà, kagi din, “Seini aldaw, 
netoman den se kagi te Timanem dinineg niyo.”

22  Mig-aneng-aneng se kedita te otaw te mèpiya se kagi din, aw 
nepela dan kenyan so eden dan aw olò sikandin batà i Jose. 23  Minikagi 
heman si Jesus, “Meibeg kaw besi megpeaneng-aneng kanak te eg-
ikegiyen tadon, ‘Aw doktor ka, keilangan ipetaga-taga no iyan pineokit 
te pegbolong no te kamno pegkeotawun.’ Dinineg niyo den te doen 
menge kepelahan ininang ko doton te Kapirnaom, aw mikagi kaw besi 
heman diyà kanak te keilangan inangen ko heman se menge kepelahan 
dini te kanak probinsya. 24 Meneng eneng-enengi niyo se kagi ko seini. 
Kenà egsegmanen se telekeliwat te kagi te Timanem kidoen te kandin 
probinsya. 25 Seini se kebenalan ipeaneng-aneng ko kenyo. Gebii dalem 
te pegkeliwat i Elias te kagi te Timanem, wedad palos odan taman te 
telo se omay aw enem se bolan, aw doen heman ontò medaet bayil dini 
te kedita te ogpeanan te kemonaan tadon. Pengkey medita se bayi balo 
nelimahan dini te Judiya, 26  meneng kenà dan se sinogoan te Timanem ki 
Elias, so insogò din si Elias megtabang te bayi balo kenà Judiyo eg-ogpà 
kidoen te Saripta sakop te Sidon. 27 Iling heman kenyan se neinang dalem 
te pegkeliwat i Eliseo te kagi te Timanem. Pengkey medita se Judiyo 
pigtompig, meneng kenà dan se pinegolian din, so olò din pinegolian se 
kenà Judiyo si Naaman sakop te Sirya.”

28 Se otaw netipon kidoen, yan se menge Judiyo. Pegdineg dan te egkeidowan 
te Timanem se menge otaw kenà Judiyo, yan se doun te neopal se kedita 
dan. 29 Penga niyan, timindeg dan aw impelowà dan sikandin lekat te lonsod 
dan. Kidoen diatas te bontod se lonsod dan. Yan inibing dan si Jesus doton te 
pangpang niyan amon idagdag dan sikandin. 30 Meneng minokit si Jesus diyà te 
tengà-tengà te otaw netipon, aw nesayo sikandin.

Otaw dinetengan te bosaw 
Lucas 4:31‑37; Marcos 1:21‑28

31 Nayan, dimoton si Jesus te lonsod te Kapirnaom sakop te probinsya te 
Galiliya. Pegkesebado, migtoladà sikandin. 32 Ontò nepela se kedita te otaw 
dimineg te intoladà din, so tinekingan si Jesus te tolos. 33 Kidoen te simbahan te 
Judiyo, doen otaw dinetengan te bosaw. Timawal sikandin aw dakel se kagi din, 
34 “Tay, Jesus tege Nasarit. Ikà egsamok kenami. Eked kay keibeg aw pegbàtan 
kay nikaw. Netegahan ko aw sinu ka. Sikona se metòlid otaw insogò te Timanem.”

35 Meneng migsagda si Jesus te bosaw, kagi din, “Kepenek ka. Lowà ka 
den lekat kandin.”

Penga niyan, imbontog te bosaw se otaw sìyan aw limowà lekat kandin, 
meneng wedà elegi se otaw. 36  Nepela se kedita te otaw, aw migpebelaw-
belaway dan, “Tay law. Sebad se ipegtoladà din. Ontò sikandin metolos, 
so aw megpelowà sikandin te menge bosaw, egtolò dan kandin.”

37 Penga niyan, ontò nedengeg si Jesus kidoen te kedita te ogpeanan 
medapag doton.

Pinegolì i Jesus se medita otaw 
Lucas 4:38‑41; Mateo 8:14‑17; Marcos 1:29‑34

38 Pegkesayo i Jesus lekat te simbahan te Judiyo, dimoton sikandin te balay i 
Simon iningedanan din ki Pedro. Pegdateng din doton, ontò netigdaan se ogangan 
i Pedro bayi piglegenaw, aw nemoyò dan te tabang din. 39 Penga niyan, dimoton si 
Jesus kandin, aw migpetunung te keinit te lawa din. Pegketà migkèpiya sikandin, 
aw minenaw amon meg-inang te kànen i Jesus aw menge doma din.

40 Pegsallep te aldaw, inibing dan doton ki Jesus se kedita te doma dan doen 
medita kemolò te mesakit. Pinemàdan din se kedita dan aw negolian dan. 41 Doen 
heman medita otaw dinetengan te bosaw inibing doton ki Jesus. Peglowà te 
bosaw, timawal dan, “Sikona se Batà te Timanem.”

Meneng sinagda i Jesus te menge bosaw amon eked dan ikagi, so 
netegahan dan te sikandin se Misiyas insogò te Timanem.

Migtoladà si Jesus doton te Galiliya 
Lucas 4:42‑44; Marcos 1:35‑39

42  Pegkeiselem niyan, nesayo si Jesus aw dimoton te wedad otaw eg-
ogpà amon megtawal-tawal. Meneng nengemahà se medita otaw kandin. 

Pegkità dan kandin, ontò dan peden sikandin temengan. 43  Meneng 
minikagi si Jesus, “Keilangan domoton a heman te doma lonsod amon 
megtoladà a kandan te Mèpiya Indan tepad te peglowan te Timanem, so 
yan se doun te insogò a din.”

44 Penga niyan, migtoladà si Jesus kidoen te menge simbahan te Judiyo 
doton te kedita te ogpeanan dan.

Pegtawal i Jesus te menge tinoledaan 
Lucas 5:1‑11; Mateo 4:18‑22; Marcos 1:16‑20

5 �1 Nayan, doen aldaw timindeg si Jesus kidoen te kilid te lanaw 
iningedanan Genesarit. Migpesegsegay se kedita te otaw amon 

megpedapag dan diyà kandin, so ibeg dan domineg te kagi te Timanem 
itoladà din. 2  Doen dowa belangay kinità din kidoen te kilid te lanaw, 
meneng tinenanan iyan te otaw egpemokot, so migbollaw dan te pokot. 
3 Penga niyan, minalin si Jesus doton te belangay i Simon, aw nemoyò te 
ipelepaw din iyan kidoen te lanaw medapag te kilid. Penga niyan, nenenoo 
si Jesus kidoen te belangay aw migtoladà te menge otaw kidoen te tanà.

4 Penga te pegtoladà din, minikagi si Jesus diyà ki Simon, “Pegpelawod 
ka aw penagdag kaw te pokot amon doen meabat.”

5 Meneng timaba si Simon, “Pengolo, nemokot kay timayod te delem, 
meneng wedad palos neabat day. Meneng so simogò ka, megdagdag kay 
te pokot.”

6  Pegdagdag dan te pokot, nesàban dan se dakel gapang te ikan. Agpet 
den nelisì se pokot so ontò medita se ikan neabat. 7 Penga niyan, kinapay 
dan se menge otaw kidoen te doma belangay amon megtelaban kandan. 
Pegdateng dan doton, miglolan dan te ikan lamig agpet den meteled 
se didowa belangay so nepenò te ikan. 8  Si Simon, se doma ngadan din 
si Pedro, pegkità din kenyan, limongken diyà ki Jesus aw minikagi, 
“Pengolo, kesayo ka lekat kanak, so nelegeb a te salà.”

9 Yan se inikagi din so ontò nepela si Pedro aw menge doma din, 
so ontò medita se ikan neabat dan. 10 Nepela heman se kedomaan din 
kidoen te doma belangay si Santiago aw si Juan, didowa batà i Sebedeo. 
Minikagi si Jesus diyà ki Simon, “Ikà egkelemitan. Lekat seini, kenà ikan 
se meabat no, meneng otaw den se ibingen no diyà kanak.”

11 Pegdong dan te belangay, timanan dan te kedita, aw timaking dan ki 
Jesus.

Pinegolì i Jesus se tompigun 
Lucas 5:12‑16; Mateo 8:1‑4; Marcos 1:40‑45

12  Sagwa kidoen si Jesus te sebad lonsod, kinità din se otaw nelegeb se 
lawa te tompig. Pegkità din ki Jesus, limongken diyà kandin aw nemoyò, 
“Sir, aw doen ibeg no, netegahan ko te mekebatog ka megpegolì kanak.”

13  Nemaed si Jesus kandin, aw minikagi, “Meibeg a. Kegolian ka.”
Pegketà, negolian sikandin. 14 Migpunù si Jesus kandin te wedad palos 

otaw mepakay indanan din. Minikagi heman sikandin, “Doton ka te 
pengolo te simbahan aw pekitai se lawa no diyà kandin. Penga niyan, 
begayi se ibowang no iling te impunù i Moises amon ketegahan te kedita 
te otaw te negolian ka den.”

15 Meneng labi pa medita se otaw dimineg te dengeg i Jesus, aw yan 
se doun te ontò medita se otaw dimoton kandin amon menenalan dan 
kandin aw amon kegolian dan. 16  Meneng melikit egdoton si Jesus te 
kebigtilan amon megtawal-tawal.

Pinegolì i Jesus se otaw kenà egpekeiwal 
Lucas 5:17‑26; Mateo 9:1‑8; Marcos 2:1‑12

17 Nayan, pegtoladà i Jesus, nenenalan kandin se menge Parisiyo, 
aw doen heman menge menenoladà te punù ingkeliwat i Moises. Lekat 
dan te medita ogpeanan kidoen te probinsya te Galiliya aw Judiya, aw 
lekat te lonsod te Jerusalem. Doen tolos i Jesus lekat te Timanem amon 
megpegolì te menge otaw doen mesakit. 18  Wedà kenamay, dimateng 
se otaw neningga te otaw kenà egpekeiwal. Ibeg dan ipeawop sikandin 
diyà te balay amon ibingen doton ki Jesus. 19 Meneng wedad okitan 
dan so ontò medita se otaw netipon. Yan nenayit dan doton te atep te 
balay sìyan, so pantal se atep niyan. Inowang dan se ketengà te atep, aw 
intonton dan sikandin sipat inibatan din kidoen te tengà-tengà te otaw 
medapag ki Jesus. 20 Pegkità i Jesus te ontò dan simalig diyà kandin, 
minikagi sikandin, “Elew, pigwedad den se salà nikaw.”

21 Meneng migpebelaw-belaway se menge Parisiyo aw menenoladà te 
punù ingkeliwat i Moises, kagi dan, “Eked kepakay se inikagi din sìyan. 
Migtompuyus sikandin te Timanem, so wedad mekebatog megwedad te 
salà meneng olò Timanem.”

22  Meneng netegahan i Jesus aw eden se pigbelaw-belaway dan, aw 
minikagi sikandin, “Nengà lay egdowa-dowa se aneng-aneng niyo? 23 Mola 
megpelingo-lingo se otaw megwedad te salà. Meneng eked pekebatog 
se otaw megpegolì te otaw kenà egpekeiwal singed aw doen tolos te 
Timanem diyà kandin. 24 Meneng so Timanem a Migpekeotaw, ipekità ko 
den kenyo te mekebatog a megwedad te salà te otaw dini te tanà.”

Penga niyan, minikagi si Jesus diyà te otaw kenà egpekeiwal, “Enaw 
ka. Loloni se inibatan no, aw olì ka den.”

25 Pegketà, dalem te pegtengteng te kedita te otaw diyà kandin, 
minenaw, aw inibing din se inibatan din, aw minolì sikandin egduyun 
te Timanem. 26  Ontò nepela se kedita dan, aw induyun dan se Timanem. 
Nelemitan dan aw migpebelaw-belaway dan, “Sebad indà se kinità tadon 
seini.”

Pegtawal i Jesus ki Levi 
Lucas 5:27‑32; Mateo 9:9‑13; Marcos 2:13‑17

27 Nayan, pegkesayo i Jesus lekat kidoen, doen iskribinti si Levi nenenoo 
kidoen te opisina din. Pegkità i Jesus kandin, minikagi, “Taking ka kanak.”

28  Yan timindeg si Levi, aw tinenanan din se kedita, aw timaking 
sikandin ki Jesus.

29 Wedà kenamay, mig-inang si Levi te dakel kànen kidoen te balay din te 
pegsagman din ki Jesus. Medita heman se iskribinti aw doma otaw kimaen 
doma dan. 30 Meneng doen menge Parisiyo aw menenoladà te punù ingkeliwat 
i Moises simila te menge tinoledaan i Jesus, kagi dan, “Medaet iyan so kimaen 
kaw doma te mededaet otaw, menge iskribinti aw doma otaw nelegeb te salà.”

31 Pegketaga-taga i Jesus te insila dan, minikagi sikandin, “Kenà otaw 
wedad mesakit se bolongen te doktor, meneng otaw doen mesakit se 
bolongen din. 32  Insogò a dini kenà amon tewalen ko se otaw eg-aneng-
aneng te metòlid se eg-inangen dan, meneng insogò a amon indanan ko 
se otaw mekesesalà te keilangan megselsel dan.”

Tepad te pegpowasa 
Lucas 5:33‑39; Mateo 9:14‑17; Marcos 2:18‑22

33  Doen heman otaw minikagi diyà ki Jesus, “Melikit egpowasa se 
menge tinoledaan i Juan, aw egpowasa heman se menge tinoledaan te 
Parisiyo. Nengà lay kenà egpowasa se kamno menge tinoledaan?”

34 Minikagi si Jesus, “Aw doen peipid, eked kepuluk se menge sigalak 
te meama peipiden dalem te kidoen pa sikandin. 35 Meneng doen aldaw 
domateng aw meabat lekat kandan se meama peipiden, aw yan se aldaw 
megpowasa dan so mepuluk dan.”

36 Mig-indan heman si Jesus te menge tegdeyanan tepad te kaling itoladà 
din, kagi din, “Aw doen kaling penenaktun, wedad otaw meglisì kenyan amon 
doen itompal te pepidit din, so aw yan se inangen din, kebàtan se kaling 
penenaktun, aw kenà onawa se batek te pepidit aw itompal kenyan. 37 Aw 
meg-inang heman se otaw te bino, eked din soli se temek te paras diyà te 
solanan ininang lekat te kindal te kambing tapay linanit, so aw megbohak se 
temek, megbeto se solanan tapay linanit, aw eleg kebàtan se bino aw solanan 
niyan. 38 Yan keilangan isawol se temek inangen bino diyà te solanan kaling 
linanit. 39 Aw gayed eg-inem se otaw te tapay bino, eked sikandin keibeg te 
bino kaling ininang, so labi pa mèpiya se tapay.”

Tepad te aldaw te peg-etod 
Lucas 6:1‑5; Mateo 12:1‑8; Marcos 2:23‑28

6 �1 Nayan, Sebado se aldaw te peg-etod te menge Judiyo. Pegkesebado, 
minokit si Jesus aw menge tinoledaan din kidoen te kilid te pawà 

te trigo agpet den geniyen. Kimetel se menge tinoledaan din te oway te 
trigo, aw kinoso-koso dan iyan diyà te belad, aw kinaen dan, so binallos 
dan. 2  Meneng minikagi se menge Parisiyo, “Doen punù ingkeliwat i 
Moises te keilangan eked pegterbaho se otaw te aldaw te peg-etod. Nengà 
lay wedà kaw tolò kenyan?”

3  Timaba si Jesus, “Kenà medaet se ininang dan. Nelibelan niyo besi aw 
eden se insolat kidoen te kagi te Timanem tepad te ininang i David gebii. 
So binallos sikandin aw menge sondalo timaking kandin, 4 yan minawop 
sikandin diyà te balay te Timanem, aw kinaen din se pan imbegay diyà te 
Timanem. Yan heman se impekaen din diyà te menge doma din. Pengkey 
doen punù ingkeliwat i Moises te mepakay olò iyan kànen te menge 
pengolo te simbahan, meneng kenà medaet se ininang i David.”

5 Minikagi heman si Jesus, “So siak se Timanem Migpekeotaw, 
mepakay aw siak se mikagi aw eden se mepakay inangen aldaw te 
peg-etod.”

Pinegolì se otaw nekepis se belad 
Lucas 6:6‑11; Mateo 12:9‑14; Marcos 3:1‑6

6  Nayan, pegdateng te doma aldaw te peg-etod, dimoton si Jesus te 
simbahan te Judiyo, aw migtoladà. Doen otaw kidoen nekepis se belad 
din kowanan. 7 Doen heman kidoen menge Parisiyo aw menenoladà 
te punù ingkeliwat i Moises. Nengemahà dan te idimanda dan tepad 
ki Jesus, aw yan se doun te gayed dan timengteng diyà kandin aw 
megpegolì sikandin te otaw doen mesakit te aldaw te peg-etod. 8  Meneng 
netegahan i Jesus se aneng-aneng dan, aw minikagi diyà te otaw nekepis 
se belad, “Tindeg ka, aw diyà ka kanak.”

Penga niyan, timolò se otaw ki Jesus aw dimoton kandin. 9 Minikagi 
si Jesus diyà te otaw timengteng kandin, “Doen insà ko kenyo tepad te 
punù ingkeliwat i Moises. Eden lay se mepakay inangen tadon te aldaw 
te peg-etod? Meg-inang kidon lay te mèpiya, aw meg-inang kidon te 
medaet? Megtabang kidon lay te doma otaw, aw mengimatay kidon te 
doma?”

10 Penga niyan, timengteng si Jesus diyà te kedita dan, aw minikagi 
diyà te otaw nekepis se belad, “Oladi se belad nikaw.”

Pegtolò din, migkèpiya iyan. 11 Meneng ontò neopal se menge Parisiyo 
aw menenoladà te punù. Yan migpebelaw-belaway dan aw menonen dan 
si Jesus.

Sempolò teg dowa sogounun i Cristo 
Lucas 6:12‑16; Mateo 10:1‑4; Marcos 3:13‑19

12  Nayan, wedà kenamay, timikedeg si Jesus doton te bontod amon 
megtawal-tawal. Timayod sikandin te delem aw migtawal-tawal diyà 

te Timanem. 13  Pegkeiselem, tinawal din se kedita te otaw tinoledaan 
din. Penga niyan, pinemallì din se sempolò teg dowa otaw megtelaban 
kandin, aw iningedanan din dan menge apostol. 14 Sikandan si Simon 
iningedanan i Jesus ki Pedro, aw kedowa din si Andres, aw si Santiago, si 
Juan, si Felipe, si Bartolome, 15 si Mateo, si Tomas, aw si Santiago batà i 
Alfeo, aw si Simon meyseg, 16  aw si Judas batà te kesangay i Santiago, aw 
kesangay din si Judas Iscariote, sìyan migtolok ki Jesus.

Migtoladà aw migpegolì si Jesus te medita otaw 
Lucas 6:17‑19; Mateo 4:23‑25

17 Nayan, timopang si Jesus tinekingan te menge tinoledaan pinemallì 
din, aw timindeg dan kidoen te tanà mepantal. Ontò medita se otaw 
gayed egtaking kandan, aw minakop diyà kandan se ontò medita 
otaw lekat te kedita te lonsod sakop te probinsya te Judiya, aw lekat 
te Jerusalem, aw pengkey lekat te Tiro aw Sidon medapag te dagat. 
Netipon se kedita dan amon menenalan ki Jesus, aw amon kegolian se 
mesakit dan. 18  Dimoton heman kandin se otaw dinetengan te bosaw aw 
migkèpiya dan. 19 Migtelaman se kedita te otaw memaed kandin, so doen 
tolos din aw yan se doun te nekebatog sikandin migpegolì te kedita dan.

Keluba aw kelelayò 
Lucas 6:20‑26; Mateo 5:1‑12

20 Penga niyan, timengteng si Jesus diyà te menge tinoledaan din aw 
minikagi,

“Doen keluba te kedita niyo sagkep, so lomowan se Timanem diyà kenyo.
21 “Doen keluba te kedita niyo binallos seini, so mebesog kaw.
“Doen keluba te kedita niyo nelidò seini, so sinelayen kaw te Timanem.
22  “Doen keluba te kedita niyo kebensihan te doma otaw, aw 

pemilangen, aw tompuyusen, aw tindàten tandà te pegtaking niyo kanak 
Timanem Migpekeotaw, 23  so egtindàten heman te kemonaan dan se 
menge telekeliwat te kagi te Timanem gebii. Aw yan se domateng diyà 
kenyo, keilangan ontò kaw meluba, so ontò mèpiya se ontong ibegay 
kenyo kidoen te langit.

24 “Meneng mekelelayò kaw meyeyaman, so doen den kelubahan niyo 
aw wedad pa ibegay diyà kenyo.

25 “Mekelelayò kaw menge otaw doen den kelidoan niyo seini, so 
bellosen kaw.

“Mekelelayò kaw egkebebayat seini, so doen aldaw domateng aw 
mepuluk kaw aw megkelag kaw.

26  “Mekelelayò kaw aw iduyun kaw te kedita te otaw, so induyun 
heman te kemonaan niyo se otaw migpelingo-lingo telekeliwat te kagi te 
Timanem.”

Tepad te kedakel te pedowan 
Lucas 6:27‑36; Mateo 5:38‑48; 7:12

27 “Meneng seini se kagi ko diyà te kedita niyo nenenalan kanak. 
Kedekeli niyo te pedowan se poon niyo. Inangi niyo se mèpiya diyà te 
otaw egkebensi kenyo. 28  Pemoyò kaw diyà te Timanem te keidowan 
din se otaw egpenollon kenyo. Pegtawal-tawal kaw heman diyà kandin 
tepad te otaw egtompuyus kenyo. 29 Aw sempaken kaw diyà te pisngi, 
pesempaki niyo heman se dibaloy. Aw legesen kaw memegay te ekasan 
niyo, begayi niyo heman se saol niyo. 30 Pemegay kaw diyà te otaw 
memoyò kenyo. Aw doen mengabat te kedònan niyo, ikà niyo egpeolì. 
31 Aw meibeg kaw te mèpiya se inangen te doma otaw diyà kenyo, 
keilangan mèpiya heman se inangen niyo diyà te doma otaw.

32  “Aw olò otaw doen dakel pedowan diyà kenyo se kedekelan niyo 
te pedowan, eked kaw duyuni te Timanem, so pengkey otaw kenà 
egpenimanem, dakel se pedowan dan diyà te otaw doen dakel pedowan 
diyà kandan. 33  Aw olò otaw eg-inang te mèpiya diyà kenyo se inangan 
niyo te mèpiya, eked kaw heman duyuni te Timanem, so iling heman 
kenyan se eg-inangen te otaw kenà egpenimanem. 34 Aw olò otaw 
mekeimpas te salà se pebelesan niyo, eked kaw duyuni te Timanem, so 
pengkey otaw kenà egpenimanem, egpebelesay dan aw egpeimpasay 
dan. 35 Meneng sikiyo, seini se keilangan inangen niyo. Kedekeli niyo 
te pedowan se poon niyo. Inangi niyo dan te mèpiya. Pebelesi niyo dan 
pengkey eked dan iyan keolì. Aw yan se inangen niyo, dakel se ontong 
ibegay diyà kenyo, aw ipetaga-taga niyo te batà kaw te Timanem, so 
gayed sikandin egkeido te kedita te otaw pengkey medaet dan aw kenà 
egpesiontong. 36  Keilangan egkeido kaw te doma iling te keido te Amay 
niyo Timanem.”

Tepad te peg-okom 
Lucas 6:37‑42; Mateo 7:1‑5

37 “Ikà niyo eg-okom te doma otaw amon eked kaw okomi. Ikà niyo 
egpemegay te pelumun diyà te doma otaw amon eked kaw begayi te 
pelumun. Pegwedadi niyo se salà te doma otaw amon pegwedaden 
se kenyo salà. 38  Bowangi niyo se doma, aw bowangan kaw heman 
te Timanem. Ontò dakel se ibowang din kenyo, so deseken din, aw 
keyongen din, aw olowan din se ibegay din kenyo amon ontò dakel se 
kinewaen niyo. Aw bowasag kaw diyà te doma otaw, bowasag heman se 
Timanem diyà kenyo.”

39 Migtegdeyanan si Jesus, kagi din, “Wedad otaw bota mekeagak te 
doma din bota, so medagdag se didowa dan doton te awang te tanà. 
40 Wedad heman meiskwilahay labi pa biyasa diyà te meistro din. Meneng 

	 241� Lucas 6

New Testament and Genesis in Manobo, Sarangani of the Philippines; 1st ed. © 1982, Wycliffe Bible Translators, Inc.



penga te peg-iling din te kedita, onawa se kebiyasa din aw kebiyasa te 
meistro din.

41 “Mola niyo egkitaen se sagbet kidoen te mata te doma niyo, meneng 
wedà niyo ketegahi te doen batang kidoen te kenyo mata. 42  Aw eked 
niyo kitai se batang kidoen te kenyo mata, eked kaw peketabang te doma 
niyo amon meabat se sagbet lekat te kandin mata. Kolang se aneng-aneng 
niyo te wedad salà niyo. Ebati niyo onà se batang lekat te kenyo mata, 
aw penga niyan metaen se pegkità niyo amon mengabat kaw heman te 
sagbet lekat te mata te doma niyo.”

Aw mèpiya se pedowan, mèpiya se eg-inangen 
Lucas 6:43‑45; Mateo 7:16‑20; 12:33‑35

43  “Aw mèpiya se kayo, eked iyan pongo te medaet. Aw medaet se 
kayo, eked heman pongo te mèpiya. 44 Aw kitaen tadon se pongo te kayo, 
ketegahan tadon aw eden kemoloi te kayo iyan. Wedad pongo igira 
geniyen lekat te ligem. Wedad heman paras ipoen lekat te telayid. 45 Iling 
heman kenyan se otaw. Aw mèpiya se pedowan te otaw, mèpiya heman se 
eg-inangen din. Meneng aw medaet se pedowan te otaw, medaet heman 
se eg-inangen din. Aw mikagi se otaw, yan ipetaga-taga din aw eden se 
awop te pedowan din.”

Dowa otaw mig-inang te balay 
Lucas 6:46‑49; Mateo 7:24‑27

46  “Eked kepakay aw mikagi kaw te siak se Pengolo niyo singed aw 
tomolò kaw te ipegtoladà ko kenyo. 47 Meg-indan a den kenyo tepad te 
otaw domini kanak, aw domineg te kagi ko, aw tomolò kenyan. 48  Iling 
sikandin te otaw mig-inang te balay. Nemangbang sikandin te ontò 
medalem lamig minapet te bato, aw yan se pinetindegan din te tollok. 
Pegkepenga te peg-inang din te balay, miglaneg se wayeg aw minapet 
te balay din. Meneng wedà iyan keagos, so ontò dimasel. 49 Meneng aw 
domineg se otaw te kagi ko, aw eked tolò kenyan, iling sikandin te otaw 
mig-inang te balay diyà te lanto te tanà wedà din bengbangi. Peglaneg te 
wayeg, netongan iyan te wedà kenamay aw ontò iyan nebàtan.”

Simalig se kapitan ki Jesus 
Lucas 7:1‑10; Mateo 8:5‑13

7 �1 Penga te peg-ikagi i Jesus diyà te otaw netipon kidoen, dimoton 
sikandin te Kapirnaom. 2  Doen kidoen kapitan te sondalo te gobirno 

te Roma. Nesekitan aw ontò netigdaan se sebad sineligan din ontò din 
egkeidowan. 3  Pegdineg te kapitan tepad ki Jesus, doen menge obanen 
te Judiyo insogò din mangay ki Jesus amon megpegolì te sineligan 
din. 4 Pegdateng dan doton ki Jesus, ontò dan nemoyò kandin, kagi 

dan, “Ontò mèpiya otaw se kapitan migsogò kenami. Pegtabang ka bag 
kandin, 5  so egkedekelan kidon din te pedowan sikitadon menge Judiyo. 
Sikandin se migpeinang te simbahan day dini.”

6 Yan timaking si Jesus kandan. Pegkedapag din kidoen te balay, doen menge 
sigalak te kapitan insogò din doton ki Jesus amon ikeliwat dan se kagi din seini, 
“Sir, pebeyai se pegdini no te balay ko, so medanà a diyà kamno, aw meyàyà 
a aw ipeawop ta diyà te balay ko. 7 Yan se doun te wedà a songon kamno, so 
medanà a diyà kamno. Pengkey mediyò ka pa lekat te balay ko, meneng botong 
aw olò ka mikagi te kegolian se sineligan ko, so metoman iyan. 8 Gayed a egtolò 
te otaw simogò kanak, aw doen heman menge sondalo nesakop diyà kanak. Aw 
doen sondalo isogò ko, tomolò sikandin. Aw doen doma ipeangay ko, tomolò 
heman. Aw doen ipeinang ko te sineligan, yan se inangen din.” Yan se kagi te 
kapitan ingkeliwat dan diyà ki Jesus.

9 Pegdineg i Jesus kenyan, ontò nepela. Penga niyan, miniling sikandin 
aw minikagi diyà te medita otaw timaking kandin, “Eneng-enengi niyo 
se kagi ko kenyo. Pengkey kidoen te menge bowad-bowad i Israel, wedad 
palos otaw netelaan ko simalig kanak iling te pegsalig din.”

10 Nayan, peg-olì te otaw insogò te kapitan, kinità dan se sineligan 
negolian den.

Inantay i Jesus se batà meama lekat te nematay
11 Penga niyan te wedà kenamay, dimoton si Jesus te lonsod te Nain. Timaking 

se tinoledaan din kandin, aw ontò heman medita se doma otaw timaking kandin. 
12 Pegkedapag dan te lonsod, kinità dan se medita otaw lekat te lonsod nengibing 
te lawa te otaw nematay amon ilebeng. Temisa batà se nematay, aw balo se inay 
din. Ontò medita se otaw timaking pesalo doton te lebengan kandin. 13 Pegkità te 
Pengolo te inay te nematay, ontò sikandin neido aw minikagi, “Ikà egkelag.”

14 Penga niyan, migpedapag si Jesus aw nemaed te inibatan te nematay, 
aw yan simagked se otaw nengibing kenyan. Minikagi si Jesus diyà te 
nematay, “Atò, enaw ka.”

15  Yan neantay se otaw lekat te nematay, aw minenaw, aw minikagi 
diyà kandan. Penga niyan, inibing sikandin i Jesus doton te inay din. 
16  Nelemitan se kedita te otaw kimità kenyan, aw induyun dan se 
Timanem, kagi dan, “Migtabang den se Timanem kenitadon menge sakop 
din, so insogò din dini kenitadon se metolos telekeliwat te kagi din seini.”

17 Nedengeg se sìyan ininang i Jesus kidoen te kedita te menge lonsod 
kidoen te probinsya te Judiya aw kedepagan niyan.

Menge otaw insogò lekat ki Juan Memonyagay 
Lucas 7:18‑23; Mateo 11:2‑6

18  Nayan, se menge tinoledaan i Juan Memonyagay, mig-indan dan diyà 
ki Juan tepad te kedita te ininang i Jesus. 19 Impeangay i Juan se dowa 

tinoledaan din, aw insogò din dan doton te Pengolo amon meg-insà dan 
aw sikandin se ontò insogò te Timanem pinelimanan dan, aw doen pa 
doma domateng. 20 Pegdoton dan ki Jesus, minikagi dan, “Insogò kay i 
Juan amon meg-insà kay kamno aw sikona se ontò insogò te Timanem 
pinelimanan day, aw doen pa doma domateng.”

21 Dalem te aldaw sìyan, migpegolì si Jesus te medita otaw doen 
mesakit aw otaw netigdaan aw otaw pigbosawan. Migpegolì heman 
sikandin te otaw bota amon todà dan komità. 22  Yan se doun te timaba 
si Jesus, “Likò kaw den doton ki Juan aw indani niyo sikandin te kedita 
te kinità niyo aw dinineg niyo dini. Doen menge bota kimità den. Doen 
heman kapig minipanaw den. Doen tompigun negolian den. Doen 
bingelen dimineg den. Doen heman nematay neantay den. Doen menge 
otaw sagkep tinoledaan te Mèpiya Indan. 23  Indani niyo heman sikandin 
te doen keluba te otaw eked pegdowa-dowa te pegsalig din kanak.”

Minikagi si Jesus tepad ki Juan Memonyagay 
Lucas 7:24‑35; Mateo 11:7‑19

24 Pegkesayo te otaw insogò i Juan, minikagi si Jesus tepad ki Juan 
diyà te otaw netipon, kagi din, “Pegdoton niyo te kebigtilan, kenà tigbaw 
egkedogen te kelamag se pinengemahà niyo. 25  Wedà kaw heman doton 
amon tomengteng te otaw nenaol te ontò meelagà, so se menge otaw 
egpenaol te mèpiya aw egpengabat te pengkey eden se ibeg dan, yan 
se eg-ogpà doton te balay te selotan. 26  Meneng seini indà se tod niyo. 
Dimoton kaw te kebigtilan amon kitaen niyo se telekeliwat te kagi 
te Timanem. Pengkey melangkaw se kedita te telekeliwat te kagi te 
Timanem, meneng labi pa melangkaw si Juan. 27 Sikandin se migtoladà 
tepad kanak, aw tinoman din se pakang seini tapay insolat kidoen te kagi 
te Timanem,

‘Na, doen otaw isogò ko megpetaga-taga te agpet ka den domateng, 
amon megpeketagad se kedita te otaw te pegdateng nikaw.’ ”

28  Minikagi heman si Jesus, “Eneng-enengi niyo se kagi ko seini. Wedad 
palos otaw dini lanto te tanà labi pa melangkaw diyà ki Juan. Meneng 
labi pa melangkaw diyà ki Juan se kedita te otaw megpesakop diyà te 
peglowan te Timanem.”

29 Pegdineg dan te intoladà i Juan, minikagi se kedita te otaw pengkey 
menge iskribinti te metòlid se impunù te Timanem aw migpebonyag dan 
ki Juan. 30 Meneng se menge Parisiyo aw menenoladà te punù ingkeliwat 
i Moises, mig-eked dan te ibeg te Timanem kandan, so wedà dan 
pegpebonyag ki Juan.

31 Minikagi si Jesus, “Nayan, seini se tegdeyanan iindan ko kenyo 
amon ketegahan niyo aw eden se pig-ilingan te menge otaw te aldaw 
seini. 32  Iling dan te mengisù egdanga doton te pedyanan aw egpetewalay 

dan, ‘Pengkey mig-edop kay te seluli amon somayaw kaw, meneng wedà 
kaw sayaw. Pengkey migdelangan kay tepad te pegkematay, meneng 
wedà kaw heman kelano.’ 33  Iling kaw heman kandan, so pegdini i 
Juan Memonyagay, kinità niyo se ketanem din te melikit egpowasa aw 
kenà palos heman eg-inem. Meneng wedà kaw penenalan kandin, aw 
minikagi kaw te dinetengan sikandin te bosaw. 34 Pegdini ko Timanem 
Migpekeotaw, kinità niyo se ketanem ko te gayed a egpengaen aw eg-
inem. Meneng kunù wedà kaw penenalan kanak, aw minikagi kaw te 
legoken a aw metiinem a, aw egsigelaken ko se menge iskribinti aw doma 
otaw nelegeb te salà. 35  Meneng wedad beloyan, so netegahan te kedita te 
otaw migpesakop diyà te Timanem te ontò sikandin biyasa.”

Pegtoyong te bayi te benis i Jesus
36  Doen sebad Parisiyo nemekaen ki Jesus, aw dimoton si Jesus te 

balay din aw kimaen. 37 Nayan, doen bayi eg-ogpà kidoen te lonsod 
sìyan, aw nedengeg sikandin mig-inang te salà. Pegketaga-taga din te 
kimaen si Jesus kidoen te balay te Parisiyo, dimoton sikandin. Inibing 
din se lana metinadeg insawol kidoen te deitek botilya. 38  Peg-awop 
din kidoen te balay, timikelong diyà te benis i Jesus aw migkelag. 
Impetedak din se lohà diyà te benis din, aw logay din se inggalis kenyan. 
Gayed egpengadek te benis i Jesus, aw nenoyong heman te lana diyà 
te benis din. 39 Nayan, sìyan Parisiyo migpekaen ki Jesus, pegkità din 
te ininang te bayi, mig-aneng-aneng sikandin te kenà ontò telekeliwat 
insogò te Timanem si Jesus. Aneng-aneng din, simpana si Jesus se benal 
telekeliwat insogò te Timanem, ketegahan din aw eden se eg-inangen te 
bayi sìyan, so ontò sikandin mig-inang te salà.

40 Minikagi si Jesus diyà te Parisiyo, “Simon, doen ikegiyen ko diyà 
kamno.”

Timaba si Simon, “Ee, Sir. Ikegihi a.”
41 Minikagi si Jesus, “Doen dowa otaw mineles te kwarta diyà te otaw 

egpebeles. Se sebad, doen salà din lima gatos. Se doma otaw, doen 
salà din keliman olò. 42  Pengkey wedà dan eleg pekebayad te salà dan, 
meneng pigwedad din se salà te didowa. Na, sinu lay diyà te didowa otaw 
sìyan se doen ontò dakel pedowan diyà te otaw migpebeles?”

43  Timaba si Simon, “Sikandin besi mineles te lima gatos, so labi pa 
dakel se salà din pigwedad.”

Minikagi si Jesus, “Benal se pegtaba nikaw.”
44 Penga niyan, timengteng si Jesus diyà te bayi aw minikagi pa diyà 

ki Simon, “Eneng-enengi se bayi seini. Pegdateng ko dini te balay no, 
wedad wayeg imbegay no kanak ionaw te benis ko tepad te ketanem 
tadon. Meneng se bayi seini, lohà din se in-onaw din te benis ko, aw 
logay din se inggalis din kenyan. 45  Peg-awop ko diyà te balay no, wedà 

ka adek kanak. Meneng se bayi seini, gayed egpengadek te benis ko lekat 
te pegdateng ko lamig seini. 46  Wedà ka pegsawol te lana diyà te olo ko 
amon segmanen a nikaw. Meneng se bayi seini, meelagà se metinadeg 
intoyong din diyà te benis ko. 47 Penenalan ka kanak. Pengkey ontò 
medita se salà te bayi seini, meneng pigwedad den te Timanem se kedita 
te salà din, aw yan se doun te impetaga-taga den te bayi te ontò dakel 
se pedowan din kanak. Meneng simpana kenà medita se salà te otaw 
pigwedad te Timanem, eked din ontò petega-tegahi te dakel se pedowan 
din diyà te Timanem.”

48  Penga niyan, minikagi si Jesus diyà te bayi, “Pigwedad den se salà 
nikaw.”

49 Nepela se menge otaw kimaen doma din, so aneng-aneng dan eked 
kepakay aw sikandin se megwedad te salà te otaw. 50 Meneng minikagi 
heman si Jesus diyà te bayi, “Simalig ka diyà kanak, aw yan se doun te 
impelowà ka den te Timanem lekat te salà nikaw. Olì ka den. Ibeg ko 
doen kelinaw te pedowan nikaw.”

Timaking se menge bayi ki Jesus

8 �1 Wedà kenamay, miglegeb si Jesus aw timeped te menge lonsod aw 
doma ogpeanan. Migtoladà sikandin te menge otaw te Mèpiya Indan 

tepad te peglowan te Timanem. Timaking heman kandin se sempolò teg 
dowa tinoledaan pinemallì din. 2  Timaking heman kandin se menge bayi 
tapay pinegolian din aw pinelowaan din te bosaw. Sikandan si Maria 
tege Magdala pinelowaan te pito se bosaw, 3  aw si Juana sìyan esawa i 
Cusa sebad opisyal i Herod, aw si Susana, aw medita heman se doma. Se 
menge bayi sìyan, yan se migtabang ki Jesus aw menge doma din.

Tegdeyanan tepad te otaw nenabog te benì 
Lucas 8:4‑8; Mateo 13:1‑9; Marcos 4:1‑9

4 Gayed dimoton ki Jesus se menge otaw lekat te kedita te lonsod. 
Pegketipon te ontò medita otaw, mig-indan si Jesus te tegdeyanan, kagi 
din, 5 “Doen otaw dimoton te pawà amon menabog te benì, so yan se 
ketanem te pegpenanem din. Pegsabog din, doen benì nesabog diyà te 
dalan, aw negìtan iyan te otaw aw kinaen te menge manok te kebenesan. 
6  Doen heman benì nesabog diyà te tanà kebeto-betowan. Pegtobò niyan, 
nelanes aw nematay te wedà kenamay so nepangkag se tanà. 7 Doen 
heman benì nesabog diyà te pinonoan te sagbet doen tigis. Timilles 
heman se sagbet doen tigis aw kinelep se menge tobò aw nematay. 
8  Meneng doen benì nesabog diyà te melambò tanà. Yan se timilles aw 
minongo te ginatos.”

Penga niyan, minikagi si Jesus te dakel se kagi din, “Keilangan 
menenalan se kedita niyo doen telinga.”

Tod te menge tegdeyanan 
Lucas 8:9‑10; Mateo 13:10‑17; Marcos 4:10‑12

9 Nayan, mig-insà se menge tinoledaan i Jesus aw eden se 
kedegdagan te tegdeyanan sìyan. 10  Minikagi si Jesus, “Sikiyo se 
pinetega-tegahan te Timanem te kebenalan tepad te peglowan din. 
Meneng olò pineokit te tegdeyanan se pegtoladà ko te menge doma 
otaw amon pengkey tomengteng dan, meneng eked dan kità te 
kedegdagan niyan. Pengkey domineg dan, meneng eked dan ketaga-
taga te kebenalan.”

Kedegdagan te tegdeyanan tepad te otaw nenabog 
Lucas 8:11‑15; Mateo 13:18‑23; Marcos 4:13‑20

11 “Seini se kedegdagan te tegdeyanan sìyan. Se benì insabog, 
yan se kagi te Timanem. 12  Na, se benì nesabog diyà te dalan, 
yan se iling te menge otaw domineg te kagi te Timanem intoladà. 
Penga niyan, doen inangen i Satanas amon kelibelan dan se kagi 
te Timanem dinineg dan, so ibeg i Satanas, eked dan pemenal aw 
eked dan heman pekelowà lekat te salà. 13  Nayan, se benì nesabog 
diyà te tanà kebeto-betowan, yan se iling te otaw domineg te kagi te 
Timanem, aw meluba dan, aw tomolò dan kenyan te eked kenamay. 
Meneng aw meboyo dan, tenanan dan se pinemenalan dan, so iling 
dan te tinanem wedad nael dalid. 14  Nayan, se benì nesabog diyà te 
pinonoan te sagbet doen tigis, yan se iling te otaw ontò domineg 
te kagi te Timanem intoladà. Meneng penga niyan, wedad ontong 
dan, so dàgen dan te ibeg dan megkeyaman, aw ibeg dan te keluba 
te keneyonan, aw doma ibeg te pedowan dan. 15  Meneng se benì 
nesabog diyà te melambò tanà, yan se iling te otaw ontò melobos se 
pedowan dan. Aw domineg dan te kagi te Timanem, ontò dan iyan 
egtoloen. Egtayod dan te kelimahan lamig doen ontong dan.”

Tepad te solò isawol diyà te kelengkawan 
Lucas 8:16‑18; Marcos 4:21‑25

16  “Aw menemtem se otaw te solò, eked din iyan sengkobi. Eked 
din heman elesi doton te siyong te katri. Meneng mèpiya aw isawol 
din iyan diyà te kelengkawan amon keenyagan se didalem te balay. 
17 Iling heman kenyan, wedad in-eles songkani eked kitai te modi 
aldaw. Wedad heman imbolon songkani eked keindan te modi 
aldaw.

18  “Nayan, keilangan toloen niyo se dinineg niyo. Se otaw kominawà te 
kebenalan, yan se dogangan te kebenalan. Meneng se otaw eked kinawà 
te kebenalan, yan se pegwedadan te kebenalan.”

Inay aw menge kedowa i Jesus 
Lucas 8:19‑21; Mateo 12:46‑50; Marcos 3:31‑35

19 Nayan, pegtoladà i Jesus, dimateng se inay din aw menge kedowa din. 
Meneng wedà dan pekedapag diyà kandin, so ontò medita se otaw netipon 
kidoen kandin. 20 Doen otaw minikagi diyà kandin, “Doton te lowà se inay 
no aw menge kedowa nikaw. Meibeg dan ekon megkità kamno.”

21 Timaba si Jesus, “Se menge otaw domineg te kagi te Timanem aw 
tomolò kenyan, yan se meinang inay ko aw menge kedowa ko.”

Impetunung i Jesus se kelamag 
Lucas 8:22‑25; Mateo 8:23‑27; Marcos 4:35‑41

22  Nayan, doen sebad aldaw minikagi si Jesus diyà te menge tinoledaan 
din, “Mèpiya aw matas kidon doton dipag te lanaw.”

Penga niyan, simakay dan te belangay. 23  Pegpesalo dan doton, 
neketedogi si Jesus. Wedà kenamay, dinetengan dan te kelamag ontò 
mebandes. Dakel se wayeg nekeawop te belangay, aw agpet dan neteled. 
24 Penga niyan, linoka dan si Jesus, kagi dan, “Pengolo, melemes kidon 
den.”

Neloka si Jesus aw sinagda din se kelamag aw dakel balud. Timunung 
se kelamag aw migkelinaw se lanaw. 25 Penga niyan, minikagi si Jesus, 
“Wedà pa kedì kelobos se pegsalig niyo kanak.”

Meneng nelemitan dan. Nepela dan aw migpebelaw-belaway dan, 
kagi dan, “Ontò sikandin metolos, so pengkey kelamag aw balud timolò 
kandin.”

Pinegolì i Jesus se otaw dinetengan te bosaw 
Lucas 8:26‑39; Mateo 8:28‑34; Marcos 5:1‑20

26  Penga niyan, dimeleg dan doton medapag te Gerasa dipag te 
probinsya te Galiliya. 27 Pegtenà i Jesus, kinità din se tege Gerasa 
simongon kandin. Dinetengan sikandin te bosaw, aw nenamay den 
migpetabeg-tabeg. Kenà eg-ogpà diyà te balay, meneng eg-ogpà doton 
te menge lebenganan. 28  Pegkità din ki Jesus, mig-olangag sikandin, aw 
limongken diyà ki Jesus, aw minikagi te dakel se kagi din, “Jesus, Batà 
te Timanem ontò melangkaw, ikà egsamok kanak. Memoyò a den diyà 
kamno, ikà bag egpeeleg kanak.”

29 Yan se inikagi te bosaw, so pinunuan i Jesus se bosaw amon 
lomowà diyà te otaw. Melikit egdetengan te bosaw se otaw sìyan, aw 
yan eggeposen sikandin te doma otaw te sengkalì, aw egpentongan dan 
sikandin, aw gayed dan egbentayan. Meneng egkebogtò se ipeggapos 
kandin aw eg-ibingen sikandin te bosaw doton te kebigtilan. 30 Na, mig-
insà si Jesus, “Sinu lay se ngadan nikaw?”

Timaba sikandin, “Minelalan.”
Yan se intaba din so ontò medita se bosaw egdateng kandin. 31 Gayed 

dan egpemoyò diyà ki Jesus te eked din dan peibingi doton te kilot aw 
ipelumun.

32  Ontò medita se osa nenowal doton te bontod medapag. Nemoyò se 
menge bosaw diyà ki Jesus aw mepakay diyà kandin malin dan doton te 
menge osa sìyan. Yan impealin din dan. 33  Yan limowà se menge bosaw 
lekat te otaw aw minalin dan doton te osa. Penga niyan, kimagnan 
se kedita te osa pesalo te keba, aw kimahang dan doton te lanaw, aw 
nelemes dan.

34 Pegkità te menge telediyaga te osa kenyan, kimadas dan aw mig-
indan dan tepad kenyan doton te lonsod aw kedepagan niyan. 35 Penga 
niyan, dimoton se menge otaw inindanan dan amon komità dan kenyan. 
Pegdateng dan doton ki Jesus, kinità dan se otaw pinelowaan te bosaw. 
Nenenoo sikandin kidoen te dapag i Jesus, aw nenelowal den, aw 
migkèpiya den sikandin. Pegkità dan kenyan, nelemitan dan. 36  Inindanan 
dan heman te menge otaw kimità te pegpelowà i Jesus te bosaw lekat 
kandin. 37 Penga niyan, nemoyò se kedita te tege Gerasa te mesayo si 
Jesus lekat kidoen, so ontò dan nelemitan. Penga niyan, simakay si 
Jesus te belangay amon molì doton dipag. 38  Meneng nemoyò se otaw 
pinelowaan te bosaw aw mepakay sikandin tomaking. Meneng wedà din 
petekingi, so inikegiyan i Jesus, 39 “Olì ka den aw peg-indan ka diyà te 
menge kedomaan no tepad te mèpiya ininang te Timanem diyà kamno.”

Penga niyan, nesayo sikandin aw mig-indan diyà te kedita te otaw te 
lonsod tepad te mèpiya ininang i Jesus diyà kandin.

Pinegolì se dowa bayi 
Lucas 8:40‑56; Mateo 9:18‑26; Marcos 5:21‑43

40 Peg-olì i Jesus doton dipag te lanaw, medita se otaw simongon 
kandin, so tapay dan migtagad kandin. 41 Penga niyan, dimoton ki Jesus 
se sebad obanen te simbahan te Judiyo, ngadan din si Jairo. Limongken 
sikandin diyà ki Jesus aw nemoyò te domoton si Jesus te balay din, 
42  so ontò netigdaan se batà din bayi. Yan se temisa batà din, aw menge 
sempolò teg dowa se omay din.

Penga niyan, timaking si Jesus kandin. Medita se otaw timaking ki 
Jesus aw migpesegsegay dan kidoen te dalan.

43  Nayan, doen sebad bayi timaking kandin pigdipenogan te sempolò 
teg dowa se omay, aw migkewedad se kedakel te kedònan din imbayad 
te menge doktor, meneng wedad otaw nekebolong kandin. 44 Pegtaking 
din ki Jesus, migpedapag diyà te getan din aw nemaed olò te toktok te 
saol din. Pegketà, negolì se mesakit din. 45 Penga niyan, mig-insà si Jesus, 
“Sinu lay se nemaed kanak?”

Meneng wedad otaw mig-indan. Minikagi si Pedro, “Pengolo, ikà eg-
insà aw sinu se nemaed kamno, so pigdenganan ka te medita otaw.”

46  Meneng minikagi si Jesus, “Doen gina otaw nemaed kanak, so mig-
imanman a te doen tolos limowà lekat kanak amon megpegolì te otaw.”

47 Nayan, pegketaga-taga te bayi te eked keeles se ininang din, 
migpedapag sikandin diyà ki Jesus aw tinegangtang tandà te lamit din. 
Limongken sikandin diyà ki Jesus aw mig-indan aw eden se tod din. 
Dimineg heman se kedita te otaw te kagi din te negolì den se mesakit 
din te lekat te pegpemaed din ki Jesus. 48  Minikagi si Jesus, “Atà, simalig 
ka diyà kanak, aw yan se doun te negolian ka. Olì ka den. Ibeg ko doen 
kelinaw te pedowan nikaw.”

49 Telobo pa minikagi si Jesus diyà te bayi, dimateng se otaw lekat te 
balay te obanen te simbahan, aw minikagi diyà ki Jairo, “Nematay den 
se batà nikaw. Wedad den kekemowan te pegpedeleg no te Menenoladà 
doton te balay nikaw.”

50 Meneng pegdineg i Jesus kenyan, minikagi sikandin, “Ikà egkepuluk, 
meneng salig ka diyà kanak, so meantay pa sikandin.”

51 Pegdateng dan doton te balay i Jairo, wedad doma otaw impetaking i 
Jesus doton didalem, meneng olò si Pedro, si Juan, si Santiago, aw amay 
aw inay te batà. 52  Pengkey migkelag aw migmatay se kedita te doma 
otaw, meneng minikagi si Jesus, “Ikà egkelag, so wedà kematay se batà. 
Olò sikandin timedogi.”

53  Meneng nebebeyatan dan si Jesus, so tapay dan netegahan te ontò 
den nematay se batà. 54 Meneng pinemàdan din se belad te batà, aw 
minikagi te dakel se kagi din, “Atà, enaw ka.”

55 Penga niyan, neantay sikandin aw minenaw. Penga niyan, migpunù 
si Jesus te ipekaen dan sikandin. 56  Nepela se amay aw inay din te 
neantay sikandin. Meneng migpunù si Jesus te wedad palos otaw 
mepakay indanan dan tepad te peg-antay din te batà sìyan.

Insogò se sempolò teg dowa tinoledaan i Jesus 
Lucas 9:1‑6; Mateo 10:5‑15; Marcos 6:7‑13

9 �1 Nayan, doen sebad aldaw migtipon si Jesus te sempolò teg 
dowa tinoledaan din, aw imbegay din diyà kandan se tolos amon 

megpelowà dan te bosaw lekat te otaw aw amon megpegolì dan te otaw 
doen mesakit. 2  Penga niyan, insogò din dan tomeped te menge doma 
ogpeanan amon megtoladà dan tepad te peglowan te Timanem aw amon 
megpegolì dan te otaw doen mesakit. 3  Doen impunù din kandan, kagi 
din, “Ikà niyo egpengibing te kedònan, pengkey bangkà, kelepì, kànen 
aw kwarta, so togpoan kaw te otaw toledaan niyo. Ikà niyo heman 
egpengibing te ekasan. 4 Aw domateng kaw doton te lonsod, ketingen 
kaw diyà te sebad balay. Ikà niyo eg-alin-alin lamig domeleg kaw doton 

Lucas 8​, ​9	 250�  

New Testament and Genesis in Manobo, Sarangani of the Philippines; 1st ed. © 1982, Wycliffe Bible Translators, Inc.



te doma lonsod. 5 Aw doen otaw eked pegsagman kenyo, tektaki niyo 
se napò te tanà lekat te sepatos niyo te pegkesayo niyo lekat te lonsod 
dan. Yan metaga-taga se otaw kidoen te doen salà dan, so wedà dan 
penenalan te intoladà niyo.”

6  Penga niyan, nesayo dan aw timeped dan te menge lonsod. Pengkey 
kenan dan pesalo, gayed dan migtoladà te Mèpiya Indan, aw migpegolì 
dan heman te menge otaw doen mesakit.

Pegkebulung i Herod tepad ki Jesus 
Lucas 9:7‑9; Mateo 14:1‑12; Marcos 6:14‑29

7 Nayan, si Herod se otaw limowan kidoen te Galiliya. Pegdineg din 
tepad te ininang i Jesus aw intoladà din, migkebulung sikandin, so doen 
menge otaw eg-ikagi te yan si Juan Memonyagay neantay den lekat te 
nematay. 8  Meneng doen heman menge doma otaw eg-ikagi te sikandin 
se telekeliwat te kagi te Timanem gebii si Elias. Eg-ikagi heman se menge 
doma otaw te sikandin se sebad telekeliwat te kagi te Timanem gebii 
neantay den lekat te nematay. 9 Meneng minikagi si Herod, “Kenà niyan 
si Juan, so impesipal ko se lieg din. Sinu lay sikandin? So dinineg ko den 
te doen kepelahan eg-inangen din.”

Penga niyan, ibeg i Herod megkità ki Jesus.

Impekaen i Jesus se lima melalan otaw 
Lucas 9:10‑17; Mateo 14:13‑21; Marcos 6:30‑44; Juan 6:1‑14

10 Nayan, peg-olì te menge sogounun i Cristo doton kandin, mig-indan 
dan diyà kandin tepad te kedita te ininang dan. Penga niyan, tinenanan 
dan se doma otaw aw inibing dan i Jesus doton te sebad lonsod 
iningedanan Bitsayda. 11 Meneng pegketaga-taga te kedita te otaw te 
dinotonan i Jesus, timelokon dan heman. Neluba si Jesus so nengemahà 
dan kandin. Penga niyan, mig-indan si Jesus diyà kandan tepad te 
peglowan te Timanem. Migpegolì heman sikandin te kedita te otaw doen 
mesakit.

12  Pegkeapon, dimoton se sempolò teg dowa tinoledaan i Jesus kandin, 
aw minikagi dan, “Pekeseyowi se kedita te otaw doton te lonsod aw 
kedepagan niyan amon midegà dan aw mengabat dan te kànen dan 
kidoen, so ontò ini kebigtilan.”

13  Meneng minikagi si Jesus, “Pemekàni niyo dan.”
Minikagi dan, “Meneng doen olò lima se pan, aw didowa se ikan. Kenà 

iyan botong kànen singed aw isogò kay nikaw mayad te doma kànen, so 
ontò medita se otaw.”

14 Menge lima melalan se meama netipon kidoen, aw doen heman 
menge bayi aw mengisù. Minikagi si Jesus diyà te menge tinoledaan din, 
“Peonsadi niyo se menge otaw teg keliman se sebad ebong.”

15 Timolò dan, aw impeonsad dan se kedita te otaw. 16  Penga niyan, 
inabat i Jesus se lima pan aw didowa ikan. Limengag sikandin doton te 
langit aw migpesiontong diyà te Timanem kenyan. Penga niyan, binelà-
belà din iyan aw imbegay din diyà te menge tinoledaan din amon iteped 
dan diyà te menge otaw netipon. 17 Kimaen se kedita dan aw nebesog 
dan. Penga niyan, inimon dan se samà te pan kinaen dan, aw sempolò 
teg dowa se buun nepenò.

Minikagi si Pedro te si Jesus se Misiyas 
Lucas 9:18‑22; Mateo 16:13‑21; Marcos 8:27‑29

18  Nayan, doen sebad aldaw migtawal-tawal si Jesus sebad din, aw 
medapag heman kidoen se menge tinoledaan din. Penga niyan, mig-insà 
si Jesus diyà kandan, kagi din, “Eden lay se kagi te kedita te otaw tepad 
kanak? Sinu a lay ekon?”

19 Timaba dan, “Medita se otaw eg-ikagi te sikona si Juan Memonyagay. 
Meneng doen heman eg-ikagi te sikona si Elias. Doen heman eg-ikagi te 
sikona se sebad telekeliwat te kagi te Timanem gebii neantay den lekat te 
nematay.”

20 Mig-insà si Jesus, “Meneng eden lay se kenyo aneng-aneng tepad 
kanak? Sinu a lay?”

Timaba si Pedro, “Sikona se Misiyas insogò te Timanem dini kenami.”
21 Penga niyan, ontò migpunù si Jesus te keilangan eked dan indani 

diyà te doma otaw te sikandin se Misiyas. 22  Minikagi heman si Jesus, 
“Pengkey Timanem a Migpekeotaw, meneng metoman a ontò elegen, aw 
kuluwan a te menge obanen te Judiyo aw menge pengolo te simbahan aw 
menge menenoladà te punù. Imetayan a, meneng penga niyan te iketelo 
te aldaw, meantay a lekat te nematay.”

Tepad te otaw tomaking ki Jesus 
Lucas 9:23‑27; Mateo 16:22‑28; Marcos 8:30–9:1

23  Nayan, minikagi si Jesus diyà te kedita dan nenenalan kandin, 
kagi din, “Aw meibeg se otaw tomaking kanak, keilangan megsagda 
sikandin te ibeg te pedowan din, aw tomayod te kelimahan te kelikit te 
aldaw pengkey imetayan sikandin, aw keilangan ontò tomaking kanak. 
24 Pengkey ibeg te otaw megkelayat se omol din dini te keneyonan, 
meneng kunù din gayed matay. Meneng aw mepakay diyà te otaw 
pengkey imetayan sikandin tandà te pegtaking din kanak, begayan 
sikandin te kaling pedowan wedad temanan. 25 Simpana tig-epoen te 
otaw se kedakel te keneyonan, aw penga niyan matay sikandin aw 
ipelumun doton te kilot, wedad ontong din. 26  Aw eked ikagi se otaw te 
sikandin se sakop ko, aw eked heman tolò te kagi ko, yan se otaw eked 
ko heman ikegihi te sikandin se sakop ko te peglikò ko dini. Siak se 

Timanem Migpekeotaw, aw lomikò a pa dini tekingan te keanyag ko, aw 
keanyag te Amay ko, aw keanyag te menge anghil te Timanem. 27 Eneng-
enengi niyo se kagi ko seini. Doen otaw dini kenyo eked kematay singed 
aw onà dan komità te peglowan te Timanem.”

Pegketodà te bawa i Jesus 
Lucas 9:28‑36; Mateo 17:1‑8; Marcos 9:2‑8

28  Nayan, penga te sebad simana lekat te peg-ikagi i Jesus kenyan, 
impetaking din si Pedro, si Juan, aw si Santiago, aw timikedeg dan doton 
te bontod amon megtawal-tawal dan. 29 Dalem te pegtawal-tawal i Jesus, 
netodà se bawa din, aw ontò migkepotì se kedakel te penenaktun din. 
30 Pegketà doen dowa otaw migbalaw-balaw kandin, si Moises aw si Elias. 
31 Pegpekità dan, minanyag dan heman. Migpebelaw-belaway se telo dan 
tepad te pegkematay i Jesus, so yan se tomanen din te eked kenamay 
doton te Jerusalem. 32  Ontò neketedogi si Pedro aw doma din. Meneng 
pegkeloka dan, kinità dan se anyag i Jesus aw sìyan dowa otaw doma 
din. 33  Dalem te pegkesayo i Moises aw si Elias lekat ki Jesus, minikagi 
si Pedro diyà ki Jesus, “Pengolo, mèpiya so dini kay. Ibeg day meg-inang 
kay den te telo balay amon doen ogpaan te teg sebad-sebad kenyo si 
Moises aw si Elias.”

Pengkey yan se inikagi i Pedro, meneng wedà din kelebeti aw eden se 
inikagi din. 34 Telobo pa minikagi si Pedro, doen labon dimateng diyà 
kandan aw wedà dan ebey kità kandan. Pegkeselibeng te labon kandan, 
ontò nelemitan si Pedro aw doma din. 35 Penga niyan, dinineg dan se kagi 
te Timanem lekat te labon, “Seini se Batà ko, aw pinemallì ko sikandin 
amon tomanen din se ibeg ko. Keilangan sikandin se penenelanen niyo.”

36  Penga te pegdineg dan kenyan, kinità dan si Jesus olò sebad din. 
Wedà dan peg-indan diyà te doma otaw tepad te kinità dan kidoen lamig 
ontò nenamay.

Pinegolì i Jesus se batà meama dinetengan te bosaw 
Lucas 9:37‑43; Mateo 17:14‑18; Marcos 9:14‑27

37 Keeldawan niyan, timopang dan lekat te bontod aw nesongonan dan 
te ontò medita otaw. 38  Nayan, doen sebad otaw timawal ki Jesus, kagi 
din, “Sir, keidowi bag se batà ko, so sikandin se temisa batà ko. 39 Melikit 
sikandin egdetengan te bosaw, aw egpuypuy. Egpemekeseg iyan kandin, 
aw egbohak se bahà din. Ontò melima se pegpelowà te bosaw lekat 
kandin, so eked kesayo singed aw onà din peelegen se batà. 40 Nemoyò 
a diyà te menge tinoledaan no te ipelowà dan se bosaw lekat kandin, 
meneng wedà dan iyan kebatog.”

41 Minikagi si Jesus, “Tay law, sikiyo menge otaw. Ontò kolang se 
aneng-aneng niyo, so wedà kaw pa salig diyà kanak. Eked den kenamay 

se pegdoma ko kenyo, meneng keilangan tomayod a pa pengkey eked 
kaw pemenal. Na, pedinihi se batà nikaw.”

42  Pegpesalo te batà doton ki Jesus, binadas sikandin te bosaw aw 
impekeseg din. Meneng sinagda i Jesus se bosaw aw impelowà din iyan 
lekat te batà. In-olì din se batà sìyan negolian diyà te amay din. 43  Ontò 
nepela se kedita te otaw kidoen, so netegahan dan te ontò melangkaw se 
Timanem.

Todà minikagi si Jesus tepad te kemetayun din 
Lucas 9:43‑45; Mateo 17:22‑23; Marcos 9:30‑32

Dalem te nepela pa se kedita te otaw tandà te ininang i Jesus, 
minikagi sikandin diyà te menge tinoledaan din, 44 “Keilangan ontò kaw 
menenalan te kagi ko kenyo seini. Seini se metoman domateng diyà 
kanak Timanem Migpekeotaw. Metoman a itolok aw ibegay a diyà te 
belad te doma otaw.”

45 Meneng wedà dan ketegahi aw eden se kedegdagan te inikagi din 
sìyan, so wedà iyan keinang mebangal amon eked dan iyan kelebeti. 
Meneng wedad otaw mig-insà kandin tepad kenyan, so neyàyà dan.

Sinu lay se ontò melangkaw? 
Lucas 9:46‑48; Mateo 18:1‑5; Marcos 9:33‑37

46  Nayan, migpedindilay se menge tinoledaan i Jesus aw sinu se ontò 
melangkaw diyà kandan. 47 Meneng pegketaga-taga i Jesus aw eden 
se pigdindilan dan, tinawal din se sebad batà, aw impetindeg din iyan 
kidoen te tangkil din. 48  Penga niyan, minikagi si Jesus, “Aw megsagman 
se otaw te batà seini tandà te pegpesakop din kanak, pineokit kenyan 
segmanen a din heman. Aw megsagman se otaw kanak, segmanen din 
heman se Amay ko simogò kanak. Se otaw ontò megpedanà kidoen 
kenyo, yan se ontò melangkaw.”

Meinang doma niyo se otaw kenà poon niyo 
Lucas 9:49‑50; Marcos 9:38‑40

49 Nayan, minikagi si Juan, “Pengolo, doen otaw kinità day migpelowà 
te bosaw lekat te menge otaw pineokit te ngadan nikaw. Meneng sinagda 
day sikandin so wedà pekeakop diyà kenitadon.”

50 Meneng minikagi si Jesus, “Ikà niyo egsagda kandin, so se otaw kenà 
poon niyo, meinang sikandin doma niyo.”

Nesayo si Jesus lekat te probinsya te Galiliya
51 Sagwa agpet den domateng se aldaw te pegkeengat i Jesus doton te 

langit, miglalang sikandin domoton te Jerusalem. 52  Doen menge otaw 
insogò din minonà diyà kandin. Nesayo dan aw dimoton dan te sebad 

lonsod sakop te Samarya amon megpetagad dan te ogpaan din aw mapit 
kidoen. 53  Kenà Judiyo se menge otaw eg-ogpà kidoen, aw yan se doun te 
wedà dan peepiti si Jesus, so netegahan dan te domeleg sikandin doton te 
Jerusalem. 54 Pegketaga-taga i Santiago aw si Juan te eked dan segmani 
te tege Samarya, minikagi dan, “Pengolo, meibeg ka lay aw ipedagdag 
day se apoy lekat te langit amon megelà dan?”

55 Meneng miniling si Jesus diyà kandan aw sinagda din dan. 56  Penga 
niyan, dimeleg dan doton te doma lonsod.

Menge otaw meibeg peden tomaking ki Jesus 
Lucas 9:57‑62; Mateo 8:19‑22

57 Dalem te peg-ipanaw dan, doen otaw minikagi diyà ki Jesus, 
“Pengkey kenan ka pesalo, gayed a tomaking kamno.”

58  Meneng minikagi si Jesus, “Mèpiya pa se menge menenanap te 
kebenesan, so doen ogpeanan dan. Mèpiya pa heman se menge manok, 
so doen heman embonganan dan. Meneng melima aw tomaking ka kanak 
Timanem Migpekeotaw, so wedad palos ibatan ko te delem.”

59 Minikagi si Jesus diyà te doma otaw kidoen, “Taking ka kanak.”
Meneng timaba sikandin, “Pengolo, eked a taking kamno singed aw 

onà matay se amay ko aw ilebeng ko.”
60 Meneng minikagi si Jesus, “Mèpiya aw otaw wedad kaling pedowan 

se meglebeng te menge doma dan nematay. Meneng aw doen kaling 
pedowan no, keilangan megtoladà ka den te doma otaw tepad te 
peglowan te Timanem.”

61 Doen heman doma otaw minikagi diyà ki Jesus, “Pengolo, tomaking 
a diyà kamno. Meneng molì a onà amon megpetaga-taga a te menge 
kedomaan ko.”

62  Minikagi si Jesus, “Ikà eg-iling te otaw megdaro gayed eglingì, so 
kolang se inangen din. Iling heman kenyan se otaw kenà melobos se 
pedowan din tomaking kanak, so eked kepakay aw megpesakop sikandin 
diyà te peglowan te Timanem.”

Insogò se kepitowan teg dowa tinoledaan i Jesus

10 �1 Penga niyan, pinemallì te Pengolo se kepitowan teg dowa 
otaw, aw insogò din dan teg dowa-dowa doton te kedita te 

lonsod aw ogpeanan agpet dotonan din, amon megpeketagad se kedita 
te otaw te pegdateng din. 2  Minikagi si Jesus diyà kandan, “Ontò dakel 
se geniyenen, aw pilabok se otaw meglegani. Timanem se tig-apò te 
pawà, aw keilangan megtawal-tawal kaw diyà kandin amon isogò din 
se menge doma otaw meglegani. 3  Na, kesayo kaw den. Meneng peg-ahà 
kaw amon eked kaw pemilangi te mededaet otaw, so iling kaw te ayam-
ayam karniro egbenganan te menenanap te kebenesan iningedanan lobo. 

4 Ikà niyo egpengibing te kwarta, aw kelepì, aw sepatos ekasan niyo. Aw 
doen otaw kitaen niyo doton te dalan, ikà niyo egsempetanun kandan 
amon eked kaw keanggà. 5 Aw domateng kaw doton te balay, onà kaw 
ikagi diyà te otaw eg-ogpà kidoen, ‘Begayan se kedita niyo te kelinaw.’ 
6  Na, aw mèpiya se pedowan te otaw eg-ogpà kidoen, begayan sikandin 
te kelinaw pineokit te kagi niyo. Meneng aw wedad otaw kidoen mèpiya 
se pedowan din, lomikò diyà kenyo se inikagi niyo. 7 Ikà niyo eg-alin-
alin, meneng peg-ogpà kaw kidoen te sebad olò balay. Kaen kaw aw inem 
kaw te pengkey eden se lemaken dan kenyo, so keilangan togpoan se 
otaw egterbaho. 8  Pengkey kenan kaw doton, aw segmanen kaw te otaw 
kidoen, kaen kaw te pengkey eden se ipekaen dan kenyo. 9 Pegpegolì kaw 
te otaw doen mesakit. Ikagi kaw diyà kandan, ‘Medapag den se peglowan 
te Timanem diyà kenyo.’ 10 Meneng aw eked kaw segmani te otaw doton 
te lonsod dotonan niyo, doton kaw te dalan aw ikagi kaw, 11 ‘Pengkey 
napò te tanà niyo dimeket diyà te benis day, tektaken day den, amon 
ketegahan niyo te doen salà niyo. Keilangan metaga-taga kaw te medapag 
den se peglowan te Timanem diyà kenyo, meneng kimulu kaw kenyan.’ 
12  Eneng-enengi niyo se kagi ko kenyo. Pengkey ipelumun te Timanem se 
tege Sodoma te modi aldaw tepad te salà dan ontò medaet, meneng labi 
din pa ipelumun se otaw eked pegsagman kenyo.”

Menge otaw wedà pegselsel 
Lucas 10:13‑16; Mateo 11:20‑24

13  “Mekelelayò kaw tege Korasin. Mekelelayò kaw heman tege Bitsayda, 
so wedà kaw pegselsel. Aw impekità diyà te tege Tiro aw tege Sidon 
gebii se inang metolos impekità ko kenyo, nenaol den dan peden te sako 
aw migbodbod den dan peden te abo diyà te olo dan amon ipetaga-taga 
dan te migselsel dan te salà dan ontò medaet. 14 Pengkey ipelumun te 
Timanem se tege Tiro aw tege Sidon, meneng labi kaw din pa ipelumun 
so wedà kaw pemenal kanak. 15 Sikiyo tege Kapirnaom, pengkey meibeg 
kaw megpelangkaw-langkaw taman te langit, meneng idagdag kaw doton 
te kilot.”

16  Minikagi heman si Jesus diyà te menge tinoledaan insogò din, “Aw 
menenalan se otaw diyà kenyo, siak heman se penenelanen din. Aw eked 
penenalan se otaw diyà kenyo, siak heman se eked din penenelani. Aw 
eked penenalan se otaw diyà kanak, eked din heman penenelani se Amay 
ko simogò kanak.”

Peg-olì te kepitowan teg dowa tinoledaan
17 Nayan, penga te peg-olì te kepitowan teg dowa tinoledaan insogò i Jesus 

doton te kedita te lonsod, neluba dan, aw minikagi dan, “Pengolo, pengkey 
bosaw nebatog day impelowà pineokit te pegtawal day te ngadan nikaw.”

18  Minikagi si Jesus, “Dimaeg kaw kandan so kinità ko se pegkedagdag 
i Satanas lekat te langit iling te kilem. 19 Ikà niyo egkelibel kani. Doen 
tolos imbegay ko kenyo amon domaeg kaw te kedita te sakop i Satanas. 
Pengkey gìtan niyo se memokan aw doma mekeilo, meneng eked kaw 
elegi, so wedad palos meleg kenyo. 20 Meneng pengkey egdaeg kaw te 
menge bosaw, kenà niyan se ingkeluba niyo, meneng keilangan meluba 
kaw so insolat den te Timanem se ngadan niyo kidoen te langit.”

Neluba si Jesus 
Lucas 10:21‑24; Mateo 11:25‑27; 13:16‑17

21 Nayan, dakel se luba imbegay te Espiritu Santo ki Jesus, aw yan 
se doun te migtawal-tawal sikandin, kagi din, “Amà, Pengolo te kedita 
doton te langit aw dini heman te tanà, egpesiontong a diyà kamno, 
so wedà no petega-tegahi se kebenalan diyà te otaw biyasa aw dakel 
netegahan, meneng impetaga-taga no den iyan diyà te otaw medanà. 
Iduyun ta Amà, so lekat iyan te ibeg nikaw ontò mèpiya.”

22  Penga niyan, minikagi si Jesus, “Insalig te Amay ko se kedita diyà 
kanak. Se Amay ko, yan olò se netaga-taga te kedita tepad kanak, so Batà 
a din. Siak olò heman se netaga-taga te kedita tepad te Amay ko, aw eked 
ketaga-taga se otaw tepad kandin singed aw ipetaga-taga ko iyan diyà 
kandan.”

23  Penga niyan, minikagi si Jesus diyà te menge tinoledaan din te 
wedad doma otaw dimineg kandin, “Doen den keluba niyo tandà te 
ininang ko kinità niyo. 24 Pengkey medita se telekeliwat te kagi te 
Timanem aw menge selotan gebii ibeg komità te inang ko kinità niyo, 
meneng wedà dan kità kenyan. Pengkey ibeg dan domineg te kagi ko 
dinineg niyo, meneng wedà dan dineg kenyan.”

Tegdeyanan tepad te otaw tege Samarya
25 Nayan, timindeg se sebad menenoladà te menge punù ingkeliwat i 

Moises. Ibeg din megtandà ki Jesus, aw yan se doun te mig-insà sikandin, 
kagi din, “Sir, eden lay se keilangan inangen ko amon metoman a 
kominawà te kaling pedowan wedad temanan?”

26  Minikagi si Jesus, “Eden lay se binasa no kidoen te kagi te Timanem 
tepad kenyan?”

27 Timaba sikandin, “Binasa ko se kagi seini,
‘Kedekeli niyo te pedowan se Pengolo niyo Timanem te ontò 

melobos se pedowan niyo kandin, aw aneng-aneng niyo, aw keseg 
niyo. Kedekeli niyo heman te pedowan se doma otaw iling te peg-
aneng-aneng niyo te kenyo pegkeotawun.’ ”

28  Minikagi si Jesus, “Benal se taba nikaw. Aw yan se inangen no, 
metoman ka kominawà te kaling pedowan wedad temanan.”

29 Meneng ibeg te otaw sìyan, ipetaga-taga din te metòlid se eg-inangen 
din, aw yan se doun te mig-insà sikandin, “Sinu lay se doma otaw 
keilangan kedekelan ko te pedowan?”

30 Timaba si Jesus, “Doen sebad Judiyo nesayo lekat te Jerusalem pesalo 
doton te Jeriko. Peg-ipanaw din, nesàban sikandin te megdedempasay. 
Inabat dan se kedakel te kedònan din, aw binadas dan sikandin. Penga 
niyan, tinenanan dan sikandin iling te nematay. 31 Nayan, wedà kenamay, 
dimateng se pengolo te simbahan te Judiyo. Meneng pegkità din te otaw 
sìyan nepelian, migpekediyò sikandin aw limaklak. 32  Penga niyan, 
dimateng heman se sebad Judiyo sakop te pongan i Levi. Pegkità din te 
otaw sìyan nepelian, migpekediyò heman sikandin aw limaklak. 33 Penga 
niyan, doen mepanaw tege Samarya kenà Judiyo dimateng doton te 
Judiyo sìyan nepelian. Pegkità din kandin, ontò din neidowan. 34 Dimoton 
aw binolong din se palì te lana aw bino, aw binagkes din. Penga niyan, 
impesakay din diyà te kodà din, aw inibing din doton te balay eg-ogpaan 
te mepanaw, aw inipat din kidoen. 35 Keeldawan niyan, imbegay din se 
kwarta diyà te tig-apò te balay sìyan aw minikagi sikandin, ‘Ipati sikandin. 
Aw labi pa dakel se gasto din, beyadan ko iyan aw lomikò a dini.’ 36 Nayan, 
eden lay se kamno aneng-aneng? Pengkey telo se otaw kimità te otaw 
nepelian te megdedempasay, meneng sinu lay se migpetaga-taga te dakel se 
pedowan din diyà te doma otaw?”

37 Timaba se menenoladà, “Sìyan tege Samarya doen keido din.”
Minikagi si Jesus, “Pengkey kenan ka pesalo, keilangan iling heman 

kenyan se inangen nikaw.”

Minapit si Jesus doton ki Marta aw si Maria
38  Nayan, dimeleg dan aw minokit dan doton te sebad lonsod. Doen 

bayi si Marta kidoen migpeapit ki Jesus doton te balay din. 39 Dalem te 
peg-inang i Marta te kànen, gayed nenenoo se adi din si Maria diyà te 
dapag i Jesus amon menenalan te itoladà din. 40 Meneng ontò nebuyung 
si Marta, so sebad din se mig-inang te kànen. Penga niyan, dimoton si 
Marta ki Jesus, aw minikagi, “Pengolo, sebad ko se mig-inang te kànen, 
so wedà pegtelaban se adi ko. Aw doen keido no kanak, sogoi sikandin 
megtelaban kanak.”

41 Meneng timaba se Pengolo, “Tay law, Marta. Pelaban ka netetana tepad 
te medita eg-inangen nikaw. 42  Meneng sebad olò se kolang nikaw. Labi pa 
mèpiya se ininang i Maria, aw eked ko segdahi se pegpenenalan din kanak.”

Tepad te pegtawal-tawal 
Lucas 11:1‑13; Mateo 6:9‑13; 7:7‑11

11 �1 Nayan, doen sebad aldaw migtawal-tawal si Jesus. Penga te 
pegtawal-tawal din, minikagi se sebad tinoledaan din, “Pengolo, 

toledai kay megtawal-tawal iling te pegtoladà i Juan Memonyagay diyà te 
menge tinoledaan din.”

2  Minikagi si Jesus, “Iling kani se itawal-tawal niyo. ‘Amà, ibeg day 
iduyun ka te kedita te otaw. Ibeg day lomowan ka diyà te kedita te otaw. 
3  Begayi kay te kànen botong te kelikit te aldaw. 4 Pegwedadi se salà 
ininang day diyà kamno, so egwedad kay te salà eg-inangen te doma 
otaw diyà kenami. Ikà egpeokit kenami diyà te peg-akal.’ ”

5‑6  Migtoladà heman si Jesus kandan tepad te pegtawal-tawal, kagi din, 
“Simpana domateng se mepanaw diyà te balay te sigalak din, meneng 
wedad ipekaen te tig-apò te balay kandin. Seini se inangen din. Pengkey 
tengà te delem, domoton se otaw sìyan te simbalay, aw memoyò diyà te 
sigalak din, kagi din, ‘Elew, tebangi a bag, so doen sigalak ko dimateng 
lekat te mediyò, meneng wedad ipekaen ko kandin.’ 7 Simpana tomaba 
se otaw lekat didalem, ‘Ikà egsamok kanak. Netakep den se lelebangan 
ko, aw timedogi a den sipat menge mengisù ko. Eked a den enaw amon 
memegay a kamno.’ 8  Nayan, eneng-enengi niyo ini. Pengkey eked peden 
sikandin enaw amon megtabang kandin so sigalak din, meneng aw eked 
lengà se otaw memoyò, yan se doun te keilangan menaw sikandin amon 
memegay kandin te pengkey eden se kepulukan din. 9 Eneng-enengi niyo 
ini. Aw memoyò kaw diyà te Timanem, begayan kaw din. Aw mengemahà 
kaw, doen kitaen niyo. Aw tomawal kaw doton te lelebangan, ipeawop 
kaw. 10 Kominawà se kedita te otaw memoyò. Komità heman se kedita te 
otaw mengemahà. Ipeawop heman se kedita te otaw tomawal. 11 Aw doen 
batà niyo memoyò te ikan, eked kaw pemegay kandin te memokan. 12  Aw 
memoyò se batà niyo te batà te manok, eked kaw heman pemegay kandin 
te inenipit. 13  Nayan, pengkey doen medaet eg-inangen niyo, meneng 
gayed mèpiya se ipegpemegay niyo diyà te menge batà niyo. Labi pa se 
Amay niyo Timanem kidoen te langit, so egpemegay sikandin te Espiritu 
Santo diyà te kedita te otaw memoyò diyà kandin.”

Si Jesus aw si Satanas 
Lucas 11:14‑23; Mateo 12:22‑30; Marcos 3:20‑27

14 Doen sebad aldaw migpelowà si Jesus te bosaw migpeomo te otaw 
dinetengan din. Penga te pegpelowà din te bosaw, nekeikagi den se otaw, 
aw yan se doun te ontò nepela se doma otaw kimità kenyan. 15 Meneng 
eg-ikagi se doma otaw, “Binegayan sikandin te tolos lekat te pengolo 
te bosaw si Belsebul, se doma ngadan i Satanas, aw yan se doun te 
egpelowà sikandin te bosaw lekat te otaw.”

16  Doen heman menge doma otaw migtandà peden ki Jesus aw doen 
pengilala ipekità din diyà kandan amon ketegahan dan te ontò sikandin 
insogò te Timanem. 17 Meneng netaga-taga si Jesus aw eden se aneng-
aneng dan, aw yan se doun te minikagi sikandin, “Simpana megbebolaw 

se sakop te sebad lonsod, aw megbebolaw se otaw migsebad te balay, 
kebàtan se lonsod dan te eked kenamay. 18  Nayan, eg-ikagi kaw te 
egpelowà a te bosaw lekat te otaw pineokit te tolos imbegay i Satanas 
diyà kanak. Meneng simpana megbolaw si Satanas diyà te menge sakop 
din, kebàtan se peglowan din. 19 Aw sinila niyo se pegpelowà ko te bosaw 
so aneng-aneng niyo pineokit iyan te tolos i Belsebul, sinila niyo heman 
se kenyo tinoledaan, so egpelowà dan heman te bosaw lekat te otaw. Yan 
se doun te sikandan se megpetaga-taga kenyo te kolang se pegsila niyo 
kanak. 20 Meneng aw pineokit te tolos imbegay te Timanem se pegpelowà 
ko te bosaw lekat te otaw, yan ketegahan niyo te dimateng den dini 
kenyo se peglowan te Timanem.

21 “Aw megbantay se otaw te balay din, aw magsen sikandin, aw doen 
kekamang din, eked keagaw se kedònan din. 22  Meneng aw domateng 
se otaw labi pa magsen diyà kandin, yan se domaeg te tig-apò te balay 
aw meg-agaw te kedita te kekamang sineligan din, aw iteped heman se 
kedònan din diyà te menge doma otaw.

23  “Se kedita te otaw eked pegpesakop diyà kanak, yan se egpoon 
kanak. Aw se kedita te otaw kenà egtelaban kanak, yan se egpekadas te 
doma otaw lekat kanak.”

Peglikò te bosaw 
Lucas 11:24‑26; Mateo 12:43‑45

24 “Aw ipelowà se bosaw lekat te otaw, meglegeb se bosaw doton 
te kebigtilan amon mengemahà te mèpiya ogpeanan din. Aw wedad 
ketelaan din, mikagi sikandin, ‘Mèpiya pa aw lomikò a doton te otaw 
tapay ko eg-ogpaan.’ 25 Lomikò se bosaw doton kandin, aw kitaen din se 
otaw tapay din inogpaan te mèpiya den, iling te balay melinis aw mèpiya 
pegkesawol. 26  Penga niyan, mangay se bosaw te doma pito bosaw labi 
pa medaet. Domoton se kedita dan te otaw sìyan aw meg-ogpà dan diyà 
kandin. Yan labi pa medaet se pegkesawol te otaw sìyan diyà te tapay 
pegkesawol din.”

Benal keluba
27 Pegtoladà i Jesus te otaw netipon, doen bayi timawal diyà kandin, 

kagi din, “Doen ontò keluba te bayi migbatà aw migpesoso kamno.”
28  Meneng minikagi si Jesus, “Labi pa meluba se kedita te otaw 

domineg te kagi te Timanem aw tomolò dan heman kenyan.”

Ibeg te menge otaw komità te pengilala 
Lucas 11:29‑32; Mateo 12:38‑42

29 Sagwa labi pa medita se otaw netipon diyà ki Jesus, minikagi 
sikandin, “Medaet se ibeg te kedita te otaw songkani, so gayed kaw 

egkeibeg te ipekità ko diyà kenyo se pengilala. Meneng sebad olò se 
pengilala ipekità te Timanem diyà kenyo, aw yan se iling te neinang ki 
Jonas gebii. 30 Pineokit te neinang ki Jonas, netaga-taga se tege Niniba 
te ontò sikandin insogò te Timanem. Iling heman kenyan, doen heman 
meinang diyà kanak Timanem Migpekeotaw amon metaga-taga se kedita 
niyo te ontò a insogò te Timanem. 31 Aw domateng se aldaw te peg-okom 
te Timanem te kedita te otaw, tomindeg heman se selotan bayi limowan 
doton te Siba gebii, aw mikagi sikandin te keilangan ipelumun kaw so 
wedà kaw penenalan kanak. Pengkey mediyò se ogpeanan din, meneng 
dimoton sikandin ki Solomon amon menenalan te kebiyasa ipegtoladà 
din. Na, pengkey melangkaw si Solomon, meneng doen den dimini labi 
pa melangkaw diyà kandin. 32  Aw domateng se aldaw te peg-okom te 
Timanem te kedita te otaw, mikagi heman se tege Niniba te keilangan 
ipelumun kaw so wedà kaw pegselsel te salà, so pegdineg te tege Niniba 
te intoladà i Jonas, migselsel dan te salà. Na, pengkey melangkaw si 
Jonas, meneng doen den dimini kenyo labi pa melangkaw diyà kandin.”

Solò aw mata 
Lucas 11:33‑36; Mateo 5:15; 6:22‑23

33  “Aw menemtem se otaw te solò, eked din iyan elesi kidoen te 
awang te tanà. Eked din heman sengkobi te gentangan. Meneng mèpiya 
aw isawol din iyan diyà te kelengkawan amon keenyagan se didalem 
te balay. 34 Komità se otaw pineokit te mata. Aw mèpiya se mata te 
otaw, melowa se pegtengteng din. Meneng aw medaet se mata, iling te 
mengitngit se pegtengteng din pengkey aldaw. 35 Iling heman kenyan, 
keilangan megpekeimanday kaw amon kenà medaet se pedowan niyo 
pengkey aneng-aneng niyo mèpiya se pedowan. 36  Meneng aw meleseb 
se pedowan niyo, wedad medaet inangen niyo, so tomalag mèpiya se 
meinang niyo. Melowa iyan kitaen te doma otaw iling te solò eg-anyag.”

Menge Parisiyo aw menge menenoladà te punù 
Lucas 11:37‑54; Mateo 23:1‑36; Marcos 12:38‑40

37 Penga te pegtoladà i Jesus, doen sakop te menge Parisiyo migpekaen 
kandin. Pegdateng i Jesus doton te balay din, minawop aw kimaen doma 
din. 38 Meneng ontò nepela se Parisiyo ki Jesus, so wedà sikandin taking 
te ketanem te menge Judiyo tepad te peg-onaw te belad te wedà pa kaen. 
39 Meneng minikagi se Pengolo, “Sikiyo menge Parisiyo, gayed kaw eg-ingà 
aw eglalang te medaet. Iling kaw te otaw olò eg-onaw te lowà te baso aw 
lipong pengkey melipà pa se didalem niyan. 40 Wedad inenengen niyo. 
Ininang kaw te Timanem, aw ibeg din, tomalag mèpiya se pedowan niyo aw 
eg-inangen niyo. 41 Keilangan lekat te keido te pedowan niyo se pegpemegay 
niyo diyà te otaw nelimahan, aw yan meinang kaw ontò mèpiya.

42  “Mekelelayò kaw menge Parisiyo, so pengkey egpemegay kaw diyà te 
Timanem te ikesempolò ketengà te kedita te geniyen niyo pengkey menge 
enagay, meneng wedà niyo beling inangi se keilangan inangen tepad te 
metòlid inang diyà te doma otaw, aw kedakel te pedowan niyo diyà te 
Timanem. Yan se keilangan inangen niyo, meneng pedeleg kaw heman te 
pegpemegay niyo diyà te Timanem.

43  “Mekelelayò kaw menge Parisiyo, so ibeg niyo menenoo kidoen 
te onsedanan impetagad kenyo doton te simbahan te Judiyo amon 
ipelangkaw kaw te doma otaw. Ibeg niyo heman segmanen kaw te 
doma otaw doton te pedyanan. 44 Mekelelayò kaw, so medaet se awop te 
pedowan niyo. Iling kaw te lebeng eked kilelai te otaw mokit kidoen.”

45 Doen sebad menenoladà te punù ingkeliwat i Moises minikagi diyà ki 
Jesus, “Sir, peg-ikagi no kenyan diyà te menge Parisiyo, sinila kay heman 
doma dan.”

46 Minikagi si Jesus, “Mekelelayò kaw heman menenoladà te punù 
ingkeliwat i Moises, so gayed niyo egdogangan se punù ontò melima toloen 
te otaw, meneng kenà kaw egtelaban te otaw meibeg tomolò kenyan. 
47 Mekelelayò kaw, so pengkey egpelasan niyo se menge lebeng te telekeliwat 
te kagi te Timanem gebii, meneng sikandan se inimetayan te kenyo 
kemonaan. 48 Pineokit te pegpalas niyo te lebeng dan, ipetaga-taga niyo te 
egtandù kaw te pegpengimatay te kemonaan niyo kandan. Kemonaan niyo se 
nengimatay te menge telekeliwat te kagi te Timanem, aw sikiyo se egpalas te 
menge lebeng dan. 49 Yan se doun te minikagi se Timanem,

‘Isogò ko doton kandan se menge telekeliwat te kagi ko aw menge 
sogounun ko. Meneng doen imetayan dan, aw pemilangen dan 
heman se doma.’

50 Nayan, ipelumun te Timanem se kedita niyo songkani tandà te 
pegpengimatay te kemonaan niyo te menge telekeliwat te kagi din lekat 
te keteboan te keneyonan lamig seini, 51 lekat te peg-imatay dan ki 
Abel taman te peg-imatay dan ki Zacarias kidoen te dowangen te dakel 
simbahan medapag te sonoganan te ayam-ayam ibegay diyà te Timanem. 
Mikagi a den diyà kenyo te metoman ipelumun te Timanem se kedita 
niyo songkani tandà te pegpengimatay kandan.

52  “Mekelelayò kaw menge menenoladà te punù ingkeliwat i Moises. 
Iling kaw te otaw mig-eles te konsì te balay amon wedad mekeawop, so 
wedà kaw keibeg aw doen otaw mekelabet te kagi te Timanem insolat. 
Wedà kaw pemenal te kagi din, aw egbelebagan niyo heman se menge 
otaw egkeibeg memenal kenyan.”

53  Nayan, nesayo si Jesus lekat te balay sìyan. Meneng se menge 
Parisiyo aw menenoladà te punù, gayed dan mig-insà diyà kandin so 
medaet se pedowan dan kandin. 54 Ibeg dan peden ketelaan dan se 
kemalì diyà te kagi din amon doen idimanda dan tepad kandin.

Tepad te pegpelingo-lingo 
Lucas 12:1‑3; Mateo 10:26‑27

12 �1 Nayan, dalem te pegtoladà i Jesus, minelalan se otaw netipon 
diyà kandin igsà migpegìtay dan te benis. Onà minikagi si Jesus 

diyà te menge tinoledaan din, “Peg-ahà kaw amon eked kaw ketini te salà 
te menge Parisiyo, so eden dan aw egpenimanem dan. 2  Meneng kitaen 
se kedita te salà dan te modi aldaw, so ipekità te Timanem se kedita 
pengkey in-eles den seini. 3  Pengkey eden se inikagi te wedad doma otaw 
dimineg, yan se dinegen te kedita te otaw. Pengkey eden se inggomod-
gomod doton didalem te tambì niyo, yan se iindan diyà te kedita te 
otaw.”

Kelemitanan 
Lucas 12:4‑7; Mateo 10:28‑31

4 “Menge sigalak ko, penenalan kaw te kagi ko seini. Ikà niyo 
egkelemitan te otaw, so olò lawa niyo se mebatog dan imetayan, aw 
penga niyan wedad doma medaet mebatog dan inangen diyà kenyo. 
5 Meneng sebad se keilangan kelemitanan niyo, aw yan se Timanem, 
so aw mepenga se otaw matay, mebatog te Timanem ipedeleg sikandin 
doton te kilot. Yan se doun te keilangan Timanem se kelemitanan niyo.

6  “Meneng ontò heman egkeido se Timanem te otaw. Pengkey iling te 
wedad keelagà te lima manok te kebenesan aw beyadan niyo, meneng 
wedad palos manok te kebenesan egkelibelan te Timanem. 7 So eg-ipaten 
te Timanem se kedita te manok te kebenesan pengkey iling te wedad 
keelagà dan, ontò kaw din ipaten, so meelagà kaw pa diyà te kedita te 
manok te kebenesan. Pengkey logay niyo, netegahan te Timanem aw pila 
se kedita niyan. Yan ikà niyo egkelemitan.”

Peg-indan aw pegbolon ki Jesus 
Lucas 12:8‑12; Mateo 10:32‑33; 12:32; 10:19‑20

8  “Penenalan kaw te kagi ko seini. Aw mikagi se otaw diyà te doma te 
ontò sikandin migpesakop diyà kanak Timanem Migpekeotaw, mikagi a 
heman diyà te menge anghil te Timanem te sakop ko sikandin. 9 Meneng 
aw mikagi se otaw te kenà sikandin sakop ko, eked a heman ikagi diyà te 
menge anghil te Timanem te sakop ko sikandin.

10 “Aw mikagi se otaw te medaet tepad kanak Timanem Migpekeotaw, 
pegwedaden iyan te Timanem aw iselsel din. Meneng aw megtompuyus 
se otaw te Espiritu Santo, eked pegwedadi se salà din sìyan.

11 “Aw ibingen kaw doton te menge obanen te simbahan te Judiyo aw 
menge opisyal te gobirno amon okomen kaw dan tandà te pegtaking niyo 
kanak, ikà niyo egketetana tepad te itaba niyo, aw ikegiyen niyo diyà 

kandan, 12  so toledaan kaw te Espiritu Santo aw eden se ikegiyen niyo 
kandan te aldaw sìyan.”

Tegdeyanan tepad te otaw meyaman wedad inenengen
13  Doen otaw kidoen minikagi diyà ki Jesus, “Sir, pegpunù ka diyà te 

kakay ko te keilangan ibegay din kanak se tengà te kedònan aw tanà 
tinenanan te amay day te pegkematay din.”

14 Meneng minikagi si Jesus, “Tay law. Kenà a howis meg-osay kenyo.”
15 Minikagi heman si Jesus diyà te otaw netipon, “Ikà niyo eg-ingà te 

kedònan te doma otaw. Pengkey ontò dakel se kedònan te otaw, meneng 
eked pegkelayat se omol din pineokit kenyan.”

16  Penga niyan, mig-indan si Jesus te tegdeyanan, kagi din, “Doen 
otaw meyaman nekegani te ontò dakel. 17 Penga niyan, mig-aneng-
aneng sikandin, ‘Megmeno a? So wedad den keombaan te pol solanan 
te ginani ko. 18  Na, seini se inangen ko. Gobalen ko se tapay pol, aw 
penga niyan inangen ko se pol labi pa dakel, aw yan se solanan ko te 
kedakel te ginani ko aw kededònan ko. 19 Penga niyan, aneng-aneng ko, 
botong den se kepulukan ko te pengkey pila se omay. Mepakay den aw 
eked a pegterbaho. Olò a den komaen, aw minem a, aw gayed a meluba.’ 
20 Meneng minikagi se Timanem, ‘Wedad palos inenengen nikaw. Matay 
ka den te delem seini. Pengkey dakel den se kededònan no, meneng 
ibegay se kedakel niyan diyà te doma otaw.’ 21 Iling heman kenyan se 
meinang diyà te otaw egkeyaman, meneng wedad aneng-aneng din diyà 
te Timanem.”

Salig kaw te Timanem 
Lucas 12:22‑31; Mateo 6:25‑34

22  Minikagi si Jesus diyà te menge tinoledaan din, “Yan se doun te 
mikagi a den diyà kenyo, ikà niyo egketetana tepad te keogpà niyo 
aw eden se kànen niyo. Ikà niyo heman egketetana tepad te lawa niyo 
aw eden se ekasan niyo. 23  So binegayan kaw den te Timanem te ontò 
meelagà, sìyan pedowan niyo aw lawa niyo, yan ikà niyo egketetana 
tepad te kànen aw ekasan niyo. 24 Eneng-enengi niyo tepad te menge 
owak. Kenà dan egpenanem. Kenà dan heman eglegani. Wedad heman 
pol egsolan dan te kànen. Meneng gayed dan egbegayan te Timanem 
te kànen. So eg-ipaten te Timanem se kedita te manok te kebenesan 
pengkey iling te wedad keelagà dan, ontò kaw din ipaten, so meelagà 
kaw pa diyà te kedita te manok te kebenesan. 25 Pengkey metetana 
kaw, meneng eked pegkelayat se omol niyo pineokit te ketetana niyo. 
26  Aw eked kaw pekeinang te dedeitek, ikà niyo egketetana tepad te 
labi pa dakel. 27 Eneng-enengi niyo se bolak te kebenesan. Gayed dan 
egtilles pengkey kenà dan egterbaho, aw kenà dan heman egpengabel te 

penenaktun. Meneng eneng-enengi niyo se kagi ko seini. Pengkey mèpiya 
se bawa te penenaktun te selotan si Solomon gebii, meneng labi pa 
mèpiya se bawa te bolak te kebenesan. 28  So ininang te Timanem mèpiya 
se bawa te bolak te kebenesan pengkey sonogen iyan te eked kenamay, 
labi pa metoman se peg-ipat din kenyo. Meneng wedà pa kedì kelobos 
se pegsalig niyo kandin. 29 Ikà niyo egketetana tepad te kànen niyo aw 
inemen niyo. Ikà niyo heman egdowa-dowa. 30 Se kedita te otaw kenà 
egsalig te Timanem, gayed dan egketetana tepad te keogpà dan. Meneng 
netegahan den te Timanem se kepulukan niyo. 31 Yan pelowani niyo se 
Timanem diyà te kenyo pegkeotawun, aw yan begayan kaw din heman te 
keilangan niyo.”

Kedònan doton te langit 
Lucas 12:32‑34; Mateo 6:19‑21

32  “Ikà niyo egkelemitan. Pengkey pilabok kaw, meneng pinemallì kaw 
te Timanem amon megpesakop kaw diyà te peglowan din. 33  Keilangan 
ibeligyà niyo se kededònan niyo, aw ipemegay niyo se kwarta diyà te 
otaw nelimahan. Aw yan se inangen niyo, metipon kidoen te langit se 
ontong niyo eked palos pegkedaet, so eked iyan ketakaw kidoen, aw eked 
iyan heman kebàti. 34 Aw kenan ketipon se ontong niyo, yan heman se 
keeneng-enengan niyo.”

Keilangan megpeketagad kaw
35‑36 “Keilangan megpeketagad kaw te pengkey eden se domateng. 

Mèpiya aw iling kaw te menge sineligan egtagad te pegdateng te amo dan 
lekat te pista. Pengkey delem, gayed dan egpelegdeg te solò aw egpenaol 
dan amon somongon dan kandin te pegdateng din. 37 Aw domateng se 
amo dan, ontò dan meluba aw wedà dan tedogi aw neketagad dan. Eneng-
enengi niyo se kagi ko seini. Mèpiya se inangen din diyà kandan. Meg-ekas 
se amo dan, aw sikandin se megpepenenoo kandan kidoen te lemisa aw 
megpekaen kandan. 38  Pengkey domateng se amo dan te tengà te delem, 
aw pengkey mata-mata te iselem, ontò dan meluba aw meketagad dan te 
pegdateng din. 39 Meneng ikà niyo eg-iling te tig-apò te balay timedogi 
aw wedà peketagad te pegdateng te menenakaw, so aw ketegahan din aw 
kano dateng se menenakaw, yan meketagad sikandin, aw eked ketekawi 
se balay din. 40 Yan se doun te keilangan gayed kaw megpeketagad, so 
domateng a Timanem Migpekeotaw te eked niyo ketegahi aw kano.”

Otaw keseligan aw otaw kenà keseligan 
Lucas 12:41‑48; Mateo 24:45‑51

41 Mig-insà si Pedro, kagi din, “Pengolo, sinu lay se inikegiyan no te 
tegdeyanan sìyan? Diyà olò kenami, aw diyà te kedita te otaw?”

42 Minikagi si Jesus, “Se otaw egkeseligan aw biyasa eg-inang te kedita, yan 
se inangen te amo din egpengibing te kedita te doma otaw doton te balay din, 
amon memegay kandan te kànen te kelikit te aldaw. 43 Aw domateng se amo 
din, ontò meluba se sineligan aw gayed egtolò te impunù te amo din. 44 Eneng-
enengi niyo se kagi ko kenyo seini. Aw yan se inangen din, meinang sikandin 
egpengibing te kedita doton te balay te amo din. 45 Meneng aw meg-aneng-aneng 
se sineligan te menamay pa se pegdateng te amo din, aw egbedasen din se doma 
sineligan pengkey meama aw bayi, aw gayed sikandin egpengaen aw eg-inem aw 
egkelasing, medaet iyan, 46 so domateng se amo din te aldaw wedà din pelimani. 
Ipelumun sikandin te amo din, aw eked heman todà keseligi, so wedà tolò.

47 “Nayan, aw metaga-taga se sineligan aw eden se ibeg te amo din, 
meneng eked tolò kenyan, ontò sikandin ipelumun. 48  Meneng aw doen 
salà inangen te sineligan wedà ketaga-taga aw eden se ibeg te amo din, 
ipelumun heman sikandin, meneng kenà ontò. Se otaw binegayan te 
dakel, keilangan ontò mèpiya se pegpengibing din kenyan. Se otaw dakel 
se insalig te doma otaw kandin, keilangan ontò sikandin egkeseligan.”

Kenà kelinaw meneng pegpedàtay 
Lucas 12:49‑53; Mateo 10:34‑36

49 “Dimini a amon ibingen ko se iling te apoy dini te tanà, aw ibeg ko peden 
mekelegeb iyan diyà kenyo seini. 50 Meneng keilangan onà a kelimahan. Ontò 
melima se pegtagad ko kenyan. Ibeg ko peden mepenga den. 51 Ikà niyo eg-
aneng-aneng te dimini a amon doen kelinaw te otaw dini lanto te tanà. Meneng 
penenalan kaw te kagi ko diyà kenyo. Labi pa megpedàtay se otaw te pedowan 
tandà te pegdateng ko, 52 so lekat seini, eked pegsebad se otaw eg-ogpà diyà 
te sebad balay. Aw lima dan, telo besi se megpelenged kanak, aw dowa se 
megpoon kanak. 53 Pengkey telebatà, eked dan pegsebad. Pengkey teleogangan, 
megpedàtay dan te pedowan tepad kanak.”

Wedà kaw pekekilala 
Lucas 12:54‑56; Mateo 16:2‑3

54 Minikagi heman si Jesus diyà te otaw netipon, “Aw kitaen niyo te domelem 
se egselepan te aldaw, ketegahan niyo te modan te eked kenamay, aw penga 
niyan metoman modan. 55 Aw mebandes se kelamag lekat te polò, ketegahan niyo 
te meinit kwani se aldaw, aw penga niyan metoman iyan. 56 Tay law. Eden niyo 
aw egpenimanem kaw, so pengkey egpengilala kaw te ledyawan kidoen te tanà 
aw langit, meneng wedà niyo kilelai aw eden se meinang seini.”

Pegselsel kaw dalem te doen pa aldaw 
Lucas 12:57‑59; Mateo 5:25‑26

57 “Nepela a kenyo so wedà kaw ketaga-taga aw eden se inang metòlid. 
58  Pegselsel kaw den dalem te doen pa aldaw. Aw doen otaw megdimanda 

tepad kenyo, mèpiya aw megselsel kaw kandin kidoen pa te dalan, amon 
eked kaw din peibingi doton te howis, aw ibegay kaw diyà te belad te 
polis amon kelebosowen kaw. 59 Aw kelebosowen kaw, eked kaw palos 
pekelowà singed aw beyadan niyo se kedakel te salà.”

Matay se kedita te otaw eked pegselsel

13 �1 Na, penga niyan, doen otaw kidoen mig-indan diyà ki Jesus te 
doen menge sakop te probinsya te Galiliya impeimatay i Pilato 

dalem pa te pegsonog dan te ayam-ayam imbegay dan diyà te Timanem 
kidoen te dakel simbahan doton te Jerusalem. 2  Minikagi si Jesus diyà 
kandan, “Ikà niyo eg-aneng-aneng te inimetayan dan so labi pa medaet se 
salà dan diyà te menge doma dan menge sakop te probinsya te Galiliya. 
3  Penenalan kaw te kagi ko kenyo. Aw eked kaw pegselsel te salà niyo, 
matay se kedita niyo iling kandan. 4 Eneng-enengi niyo se sempolò teg 
walo otaw netonganan te melangkaw kotà kidoen te Siloam. Pengkey 
negelà dan, meneng ikà niyo eg-aneng-aneng te labi pa medaet se salà 
dan diyà te kedita te tege Jerusalem. 5 Penenalan kaw te kagi ko kenyo. 
Aw eked kaw pegselsel te salà niyo, matay se kedita niyo iling kandan.”

Tegdeyanan tepad te kayo igira wedà pongo
6  Nayan, mig-indan si Jesus te tegdeyanan seini. “Doen kayo igira 

kidoen te tanà te sebad otaw. Dimoton sikandin amon mengabat te 
pongo niyan, meneng wedad palos kinità din. 7 Penga niyan, minikagi 
sikandin diyà te otaw impetonggò te tanà din, ‘Na, telo pa se omay gayed 
a migpeliman te doen pongo te kayo seini, meneng wedad palos. Pilayi 
iyan, amon doen ontong ko te tanà seini.’ 8  Meneng timaba se teletonggò, 
‘Sir, pebeyai pa iyan te sebad mendad se omay, so ebwaban ko pa aw 
solan ko te tai te baka. 9 Mèpiya peden aw mongo iyan te modi omay. 
Meneng aw eked pongo, mepakay diyà kanak aw pilayen nikaw.’ ”

Pinegolì se bayi nebongkog
10 Nayan, migtoladà si Jesus kidoen te simbahan te Judiyo te Sebado 

aldaw te peg-etod dan. 11 Doen heman bayi kidoen impeeleg te bosaw 
te sempolò teg walo se omay, so nebongkog sikandin. 12  Pegkità i Jesus 
kandin, timawal sikandin, kagi din, “Tiyà, kegolian ka den.”

13  Penga niyan, pinemàdan sikandin i Jesus, aw pegketà negolian 
sikandin aw dimuyun te Timanem. 14 Meneng ontò neopal se obanen te 
simbahan so aldaw te peg-etod se pegpegolì i Jesus te bayi sìyan. Yan 
se doun te minikagi sikandin diyà te kedita te otaw kidoen, “Kelikit te 
simana, enem se aldaw mepakay megterbaho se otaw, aw yan se aldaw 
mepakay aw kegolian kaw. Meneng eked kepakay aw seini, so aldaw te 
peg-etod.”

15 Minikagi si Jesus diyà kandin, “Tay law. Eden niyo aw egpenimanem 
kaw. Pengkey aldaw te peg-etod, gayed niyo eg-elinen se baka aw kodà 
niyo, aw eg-ibingen niyo dan doton te wayeg amon ipeinem niyo. 16  Aw 
mepakay tebangan se ayam-ayam te aldaw te peg-etod, mepakay heman 
aw kegolian se bayi seini sebad bowad-bowad i Abraham aw impeeleg 
i Satanas te sempolò teg walo se omay. Keilangan tebangan sikandin 
pengkey aldaw te peg-etod.”

17 Peg-ikagi din kenyan, ontò neyàyà se kedita dan migpoon kandin. 
Meneng ontò neluba se kedita te otaw so medita se kepelahan eg-inangen 
din.

Tegdeyanan tepad te benì ontò deitek 
Lucas 13:18‑19; Mateo 13:31‑32; Marcos 4:30‑32

18  Nayan, minikagi heman si Jesus, “Meg-indan a den kenyo te 
tegdeyanan tepad te peglowan te Timanem. 19 Iling iyan te ontò deitek 
benì intanem te otaw kidoen te pawà din. Timobò iyan aw timilles lamig 
neinang ontò dakel kayo, aw migsalag se manok kidoen.”

Tegdeyanan tepad te yist 
Lucas 13:20‑21; Mateo 13:33

20 Minikagi heman sikandin, “Seini se doma tegdeyanan tepad te 
peglowan te Timanem. 21 Iling iyan te yist, so aw isanged iyan diyà te 
dakel arina, lomebag se kedakel niyan.”

Dowa se dalan 
Lucas 13:22‑30; Mateo 7:13‑14,21‑23

22  Pegpesalo i Jesus doton te Jerusalem, minapit sikandin kidoen te teg 
sebad-sebad lonsod inokitan din amon megtoladà. 23  Doen otaw mig-insà 
kandin, kagi din, “Sir, pilabok lay se otaw mekelowà lekat te salà?”

Timaba si Jesus, 24 “Pegpekagsen kaw mokit te lelebangan mesigpit. 
Penenalan kaw kanak. Medita se otaw meibeg mokit kidoen pesalo 
doton te peglowan te Timanem te modi aldaw, meneng eked dan peopi. 
25 Aw megtakep se tig-apò te balay, pengkey tomawal kaw doton te 
lowà, eked kaw din peopi. Pengkey mikagi kaw, ‘Sir, owangi bag se 
tetakep nikaw.’ Meneng tomaba sikandin, ‘Wedà ko ketegahi aw kenan 
kaw lekat.’ 26  Mikagi kaw heman, ‘Meneng kimaen kay doma no, aw 
migtoladà ka heman kidoen te lonsod day.’ 27 Meneng mikagi sikandin, 
‘Wedà ko ketegahi aw kenan kaw lekat. Kesayo kaw, kedita niyo eg-inang 
te medaet.’ 28  Aw domateng se aldaw te peglowan te Timanem, ontò kaw 
megkelag aw megyangget-yangget se ngipen niyo tandà te kegemakan 
niyo, so kitaen niyo si Abraham, aw si Isaac, aw si Jacob, aw kedita te 
telekeliwat te kagi te Timanem gebii impeawop din. Meneng sikiyo se 

ipekesayo aw eked kaw peopi. 29 Medita se otaw domateng lekat te kedita 
te ogpeanan te keneyonan, pengkey kenà dan Judiyo, aw ipeakop dan 
diyà te peglowan te Timanem. 30 Na, doen menge otaw medanà songkani, 
meneng meinang dan melangkaw kidoen te peglowan te Timanem. Doen 
heman menge otaw melangkaw songkani, meneng meinang dan kwani 
medanà.”

Nepuluk si Jesus tepad te menge tege Jerusalem 
Lucas 13:31‑35; Mateo 23:37‑39

31 Nayan, doen menge Parisiyo dimoton ki Jesus, aw minikagi dan diyà 
kandin, “Kesayo ka den lekat dini, so ibeg ekon i Herod imetayan ka.”

32  Minikagi si Jesus, “Pengkey biyasa sikandin eg-akal, doton kaw 
kandin, aw ikegihi niyo sikandin te eked a kelemitan kandin. Gayed a 
pa egpelowà te bosaw lekat te otaw, aw egpegolì a te otaw doen mesakit 
te seini aldaw aw kealdaw heman. Meneng ipengahen ko olò se inangen 
ko te iketelo aldaw. 33  Nayan, keilangan domeleg a pa te seini aldaw aw 
kealdaw aw sebad aldaw lamig domateng a doton te Jerusalem, so gayed 
eg-imetayan se menge telekeliwat te kagi te Timanem kidoen.

34 “Mekelelayò kaw tege Jerusalem. Gayed niyo eg-imetayan se kedita 
te telekeliwat te kagi te Timanem, aw egbontogan niyo te bato se kedita 
te otaw insogò te Timanem dini kenyo amon matay dan. Melikit a peden 
megtipon kenyo amon meg-ipat a kenyo, iling te omagak lomemlem 
diyà te menge onsoy din. Meneng wedà kaw keibeg. 35 Na, pinebeyaan 
den se ogpeanan niyo. Penenalan kaw kanak. Aw mesayo a, eked kaw 
kità kanak singed aw mikagi kaw, ‘Iduyun se insogò te Pengolo tadon 
Timanem.’ ”

Pinegolì i Jesus se otaw limebag se lawa din

14 �1 Nayan, sebad aldaw te peg-etod, dimoton si Jesus te balay te 
sebad obanen te Judiyo migpelenged te Parisiyo, so impekaen 

din sikandin kidoen. Ontò timengteng se doma otaw kandin aw eden 
se inangen din. 2  Na, kidoen heman se otaw limebag se lawa din. 3  Mig-
insà si Jesus diyà te menge Parisiyo aw menenoladà te punù ingkeliwat i 
Moises, kagi din, “Aw megpegolì se otaw te sebad otaw te aldaw te peg-
etod, mekelàpang lay sikandin te punù ingkeliwat i Moises?”

4 Meneng wedad palos intaba dan. Penga niyan, nemaed si Jesus 
kandin, aw migpegolì kandin. Penga niyan, impeolì din sikandin. 5 Penga 
niyan, minikagi si Jesus, “Aw doen batà niyo aw baka medagdag kidoen 
te sokian medalem, seini indà se inangen niyo. Ayas kaw megtabang 
amon mekelowà pengkey aldaw te peg-etod. Sinu lay diyà kenyo se eked 
pegtabang?”

6  Meneng wedad palos intaba dan kenyan.

Pegpedanà aw pegsagman
7 Pegpenenoo dan kidoen te lemisa, kinità i Jesus te gayed migpeonà-

onà se menge otaw amon menenoo dan diyà te bangkò impetagad te 
otaw melangkaw. Yan se doun te mig-indan sikandin te tegdeyanan 
diyà te kedita dan, kagi din, 8  “Aw ipetanod kaw te peipid, ikà niyo onà 
egpenenoo diyà te bangkò impetagad te otaw melangkaw, so doen besi 
doma otaw ipetanod labi pa melangkaw diyà kenyo. 9 Aw tapay kaw den 
nenenoo, domateng se tigbatà aw mikagi diyà kenyo, ‘Tindeg kaw den, 
so ipepenenoo ko se otaw sida.’ Aw yan ontò kaw meyàyà, so modi kaw 
ipekaen. 10 Meneng labi pa mèpiya aw seini se inangen niyo. Aw ipetanod 
kaw te peipid, ikà niyo egpenenoo diyà te bangkò impetagad te otaw 
melangkaw. Aw komità se tigbatà kenyo, mikagi peden sikandin, ‘Elew, 
penenoo kaw dini te onsedanan te otaw melangkaw.’ Yan kebegayan kaw 
te dengeg kidoen te kedita te doma niyo. 11 Aw megpelangkaw-langkaw 
se otaw, meinang sikandin medanà. Meneng aw megpedanà se otaw te 
kandin pegkeotawun, meinang sikandin melangkaw.”

12  Minikagi heman si Jesus diyà te otaw migpetanod kandin, “Aw meg-
inang ka te dakel kànen, pengkey alas dosi aw delem, ikà egpetanod te 
menge sigalak no, aw kedowa no, aw menge gaked no, aw simbalay no 
meyeyaman. Aw yan se menge otaw ipetanod no, onawa se inangen dan 
kwani, so ipekaen ka dan heman iling te ininang no kandan. 13  Meneng 
aw meg-inang ka te kànen, mèpiya aw ipetanod no se otaw sagkep, aw 
nepantig, aw kapig, aw bota. 14 Aw iling kenyan se otaw ipetanod no, 
ontò ka meluba, so eked dan keinang se ininang no diyà kandan. Meneng 
Timanem se memegay kamno te ontong te aldaw te peg-antay din lekat te 
nematay te kedita te otaw mig-inang te metòlid.”

Tegdeyanan tepad te dakel kànen 
Lucas 14:15‑24; Mateo 22:1‑10

15 Nayan, sagwa dimineg se sebad otaw kimaen doma din, minikagi 
sikandin, “Aw lomowan se Timanem, ontò kidon meluba aw ipetanod 
kidon din te peg-inang din te dakel kànen.”

16 Meneng minikagi si Jesus, “Doen otaw mig-inang te ontò dakel kànen, 
aw medita se otaw inindanan din. 17 Pegdateng te aldaw te pegkaen, doen 
sineligan insogò din mangay te kedita te otaw inindanan din, so integilan 
din den se kedakel te kànen. 18  Meneng mig-eked se kedita dan. Doen 
otaw minikagi, ‘Minayad a den te tanà, aw keilangan domoton a amon 
tomengteng a kenyan. Keidowi a bag, so eked a peketanod.’ 19 Minikagi 
se doma otaw, ‘Minayad a den te sempolò se baka eglegoyod te daro, aw 
domoton a den amon telemanen se peglegoyod dan te daro. Keidowi a 
bag, so eked a peketanod.’ 20 Minikagi heman se doma otaw, ‘Kaling a pa 

nengognan, aw yan se doun te eked a peketanod.’ 21 Penga niyan, minolì se 
sineligan aw mig-indan kenyan diyà te amo din. Pegdineg te otaw kenyan, 
neopal sikandin, aw minikagi, ‘Kegaen ka doton te menge kersada aw 
menge dalan te lonsod, aw petekingi dini se otaw ketelaan no pengkey 
sagkep, aw nepantig, aw otaw bota, aw kapig.’ 22  Wedà kenamay, minikagi 
se sineligan, ‘Sir, timolò a den te impunù no kanak, meneng doen pa 
keombaan.’ 23 Minikagi heman se amo din, ‘Doton ka heman te ogpeanan 
mediyò te lonsod, aw ontò ka ikagi diyà te otaw amon tomanod dan, so 
ibeg ko mepenò se balay ko te otaw ipekaen ko. 24 Meneng se otaw tapay 
ko tinawal, eked ko dan palos pekàni te dakel kànen seini.’ ”

Menge otaw megpesakop ki Jesus 
Lucas 14:25‑33; Mateo 10:37‑38

25 Nayan, ontò medita se otaw timaking ki Jesus kidoen te dalan. 
Miniling sikandin aw minikagi diyà kandan, 26  “Aw meibeg se otaw 
tomaking kanak, eked ko sikandin inangi tinoledaan ko singed aw sebad 
ko se tekingan din. Eked kepakay aw tekingan din heman se amay din, 
aw inay din, aw esawa din, aw batà din, aw menge kedowa din, aw 
pengkey ibeg te pedowan din. 27 Eked ko heman inangi tinoledaan ko 
se otaw eked tayod te kelimahan pengkey imetayan sikandin tandà te 
pegtaking din kanak.

28  “Keilangan onà meg-aneng-aneng se otaw aw meketayod sikandin 
tomaking kanak. Iling sikandin te otaw meg-inang te balay. Onà din 
eneng-enengen aw pila se keelagà niyan, aw botong se ibayad din amon 
mepenga iyan. 29 Simpana kenà botong se kwarta din, eked kepenga se 
balay din. Penga te pegtollok din, aw eked deleg, mebebayat se kedita 
te otaw komità kenyan, aw somila dan kandin, 30 kagi dan, ‘Pengkey 
migtebò sikandin mig-inang te balay, meneng wedà din kepenga.’

31 “Se otaw meibeg tomaking kanak, iling heman sikandin te selotan 
doen sempolò melalan sondalo din. Meneng aw kelowan melalan se 
sondalo te poon din, keilangan onà sikandin meg-aneng-aneng aw botong 
se keseg te sondalo din amon mekedaeg dan te medita sondalo te poon 
din. 32  Simpana aneng-aneng din eked pekedaeg, pengkey mediyò pa se 
poon din, doen otaw isogò din somongon kandan amon megsebad dan 
aw wedad gira. 33  Iling heman kenyan, keilangan onà meg-aneng-aneng 
se otaw meibeg tomaking kanak. Aw eked tanan se otaw te kedakel te 
kedònan din amon tomaking kanak, eked ko inangi tinoledaan ko.”

Tepad te asin wedad kepait 
Lucas 14:34‑35; Mateo 5:13; Marcos 9:50

34 “Nayan, isanged se asin diyà te kànen amon mèpiya se nanam. 
Meneng simpana megkewedad se kepait te asin, eked iyan ketodà. 

35 Pengkey isawol iyan doton te pawà, aw isanged iyan diyà te bebolong 
te tanà, wedad den kekemowan kenyan, so keilangan iagbel. Keilangan 
menenalan se kedita niyo doen telinga.”

Tegdeyanan tepad te karniro netalon 
Lucas 15:1‑7; Mateo 18:12‑14

15 �1 Nayan, medita se iskribinti aw doma otaw nelegeb te salà 
migpedapag diyà ki Jesus amon domineg dan te itoladà din. 2  Yan 

se doun te migtindaet se menge Parisiyo aw menenoladà te punù, aw 
minikagi dan, “Medaet se eg-inangen din, so egsigelaken din se menge 
otaw egpekesalà aw eglàpang te punù ingkeliwat i Moises. Medaet so 
egpengaen sikandin doma dan.”

3  Pegketaga-taga i Jesus te eg-ikegiyen dan, mig-indan sikandin te 
tegdeyanan seini, kagi din, 4 “Aw doen otaw doen sebad gatos ayam-ayam 
din karniro, aw metalon se sebad, tenanan din se kesyaman teg siyam 
doton te tanà doen sagbet, aw pemehaen din se sebad netalon lamig 
kitaen din. 5 Pegkità din, ontò sikandin meluba aw ibingen din molì. 6  Aw 
molì sikandin, tewalen din se menge sigalak din aw simbalay din, kagi 
din, ‘Keilangan meluba kaw heman, so kinità ko den se karniro netalon.’ 
7 Nayan, penenalan kaw te kagi ko. Iling heman kenyan, pengkey sidebok 
se otaw nelegeb te salà, aw megselsel sikandin, doen keluba doton te 
langit labi pa dakel diyà te keluba tepad te kesyaman teg siyam otaw 
wedà pegselsel so eg-inang dan te metòlid.”

Tegdeyanan tepad te kwarta netalon
8  “Aw doen sempolò se kwarta te bayi plata meelagà, aw metalon se 

sebad, temteman din se solò, aw ponasan din heman se balay, aw ontò 
din pemehaen lamig kitaen din. 9 Aw kitaen din iyan, tewalen din se 
menge sigalak din aw menge simbalay, kagi din, ‘Keilangan meluba kaw 
heman, so kinità ko den se kwarta netalon.’ 10 Penenalan kaw te kagi ko. 
Iling heman kenyan, meluba se menge anghil te Timanem pengkey olò 
sebad se otaw megselsel te salà din.”

Tegdeyanan tepad te batà netalon
11 Minikagi heman si Jesus, “Doen otaw dowa se batà din meama. 

12  Minikagi se adi diyà te amay din, ‘Amà, ibeg ko ibegay no den kanak 
se ketengà te tanà aw kedònan tenanan no kenami aw matay ka.’ Penga 
niyan, tinengà te amay se tanà din, aw imbegay din iyan diyà te didowa 
batà din. 13  Penga niyan te wedà kenamay, imbeligyà te adi se tanà 
imbegay kandin, aw nesayo sikandin nengibing te kwarta din. Dimoton 
sikandin te ontò mediyò ogpeanan, aw pigbàtan din se kwarta din kidoen 
pineokit te medaet eg-inangen din wedad ontong. 14 Pegkeamin te kwarta 

din, dimateng se ontò medaet bayil, aw ontò den sikandin nelidò. 15 Penga 
niyan, migpeido-ido sikandin diyà te sebad otaw doen tanà kidoen, aw 
impetonggò sikandin te menge osa. 16  Ontò sikandin binallos, aw kànen 
din peden se egpengànen te osa, so wedad doma kànen din. Wedad otaw 
neido kandin, aw wedad heman kànen imbegay kandin. 17 Meneng mig-
aneng-aneng sikandin, ‘Se kedita te otaw egterbaho kidoen te amay ko, 
ontò dakel se kànen dan. Meneng siak, agpet a matay dini tandà te ballos 
ko. 18  Mèpiya aw molì a den doton te amay ko, aw megselsel a diyà te 
Timanem aw diyà te amay ko. 19 Mikagi a heman diyà kandin te mepakay 
aw eked a din peden tewali batà din, meneng inangen a din iling te otaw 
egtendanan din.’ 20 Penga niyan, timindeg sikandin aw minolì.

“Pengkey mediyò pa se balay, meneng kinità sikandin te amay din aw 
neidowan din. Kimagnan se amay doton te batà din, aw kimeles kandin, aw 
nengadek kandin. 21 Minikagi se batà din, ‘Amà, doen salà ininang ko diyà 
te Timanem aw diyà heman kamno. Eked a no peden tewali batà nikaw.’ 
22  Meneng timawal se amay din diyà te menge sineligan, kagi din, ‘Kegaen 
kaw. Ibingi niyo se ontò mèpiya saol ekasan din. Pepeningsingi niyo heman 
sikandin, aw pesepetosi niyo. 23 Engayi niyo se nati te baka melambò amon 
iyawen, so meg-inang kidon te dakel kànen tandà te luba tadon. 24 Eden 
ko aw nematay den se batà ko seini, meneng neantay pa kedì. Netalon 
sikandin, meneng kinità.’ Penga niyan, migtebò dan se migpista.

25 “Nayan, te peg-olì te adi, doton pa te pawà se kakay din. Meneng 
pegkedapag te kakay din diyà te balay, dinineg din se menge otaw 
migdelangan aw simayaw. 26  Pegdineg din kenyan, tinawal din se sebad 
sineligan aw mig-insà aw eden se neinang. 27 Timaba sikandin, ‘Minolì 
den se adi no, aw impeiyaw te amay niyo se nati te baka melambò, so 
nekeolì den se adi no aw wedad mesakit.’ 28  Pegdineg din kenyan, ontò 
neopal se kakay igsà wedà penayit diyà te balay. Penga niyan, timenà se 
amay din amon ipepenayit. 29 Meneng minikagi se kakay batà din, ‘Tay 
law. Pengkey pila se omay, gayed a pa timolò kamno, aw wedad palos 
punù no linèpangan ko. Meneng wedad palos imbegay no kanak, pengkey 
kambing deitek, amon lelahen ko se menge sigalak ko. 30 Meneng se 
doma batà no sida, pigbàtan din den se kwarta no imbayad din te bayi. 
Meneng peg-olì din, impeiyaw no ekon se melambò nati te baka amon 
meluba sikandin.’ 31 Minikagi se amay din, ‘Atò, gayed ki egpetekingay, 
aw pengkey eden se kanak, kamno heman iyan. 32  Meneng keilangan 
megpelelahay kidon aw megpelubahay kidon, so eden ko aw nematay den 
se adi no, meneng neantay pa kedì. Netalon sikandin, meneng kinità.’ ”

Tegdeyanan tepad te teletonggò

16 �1 Mig-indan heman si Jesus te tegdeyanan seini diyà te menge 
tinoledaan din, kagi din, “Doen otaw impetonggò te datò diyà 

te kedakel te keyemanan din. Nayan, dinineg te datò te pigbàtan te 
teletonggò se keyemanan din. 2  Penga niyan, tinawal te datò se otaw 
sìyan, aw minikagi, ‘Medaet se dinineg ko tepad kamno. Ibingi dini se 
kedita te libro tepad te kwarta insalig ko diyà kamno, so eked a den 
salig kamno.’ 3  Nayan, mig-aneng-aneng se sineligan, ‘Agpet den wedad 
otaw megtandan kanak. Megmeno a? So kenà botong se keseg ko amon 
meg-inang a te pawà, aw meyàyà a aw meinang a metipemoyò. 4 Na, 
netegahan ko den aw eden se inangen ko. Aw metoman iyan, pengkey 
ipekesayo a te amo ko, meneng medita pa se sigalak ko megsagman 
kanak kidoen te balay dan.’ 5 Penga niyan, tinawal din se kedita te otaw 
teg sebad-sebad doen salà dan diyà te amo din. Tinawal din se tagnà 
aw minikagi, ‘Pila lay se kedakel te salà no diyà te amo ko?’ 6  Timaba 
sikandin, ‘Sebad gatos lata se lana.’ Minikagi se sineligan, ‘Seini se 
papil tapay no pigpirmahan. Penenoo ka den aw solat ka te keliman olò 
lata. Kegaen ka.’ 7 Penga niyan, tinawal din se doma otaw, aw minikagi 
sikandin, ‘Pila lay se kedakel te salà nikaw?’ Timaba sikandin, ‘Sebad 
gatos sako se omay trigo.’ Minikagi se sineligan, ‘Seini se papil tapay 
no pigpirmahan. Solat ka den te kewelowan olò sako.’ 8  Nayan, pengkey 
migtostos se sineligan te salà te otaw diyà te amo din, meneng dimuyun 
se amo kandin, so biyasa sikandin miglalang te kèpiyaan. Pengkey biyasa 
se menge sakop te Timanem egpengabat te ontong, meneng labi pa biyasa 
egpengabat te ontong se menge otaw kenà egtaking te Timanem.”

9 Minikagi heman si Jesus, “Seini se punù ko diyà kenyo. Tebangi 
niyo se menge doma otaw te kwarta niyo dini te keneyonan. Yan aw 
meamin iyan, ipeogpà kaw te Timanem doton te langit aw matay kaw. 
10 Aw keseligan se otaw pengkey deitek se isalig diyà kandin, keseligan 
heman sikandin aw dakel se isalig diyà kandin. Meneng aw eked keseligi 
se otaw aw deitek se isalig diyà kandin, eked heman sikandin keseligi 
te dakel. 11 Nayan, aw eked kaw keseligi dalem te pegpengibing niyo te 
kwarta dini te keneyonan, eked kaw heman keseligi te Timanem te ontò 
keyemanan doton te langit. 12  Aw eked kaw keseligi dalem te pegtonggò 
niyo te kedònan insalig te doma otaw diyà kenyo, eked kaw heman 
begayi te Timanem te ontong niyo doton te langit.

13  “Wedad sineligan meketolò te dowa amo din. Aw megpelenged 
sikandin diyà te sebad, eked sikandin tolò te sebad. Sebad olò se tekingan 
din, aw eked din segmani se sebad. Iling heman kenyan, eked pegsebad 
se pegpenimanem niyo aw pegpengewarta niyo.”

Menge doma toladà i Jesus 
Lucas 16:14‑18; Mateo 11:12‑13; 5:31‑32; Marcos 10:11‑12

14 Nayan, pegdineg te menge Parisiyo te intoladà i Jesus, pigbàtan-
bàtan dan sikandin, so egkeibegan dan se kwarta. 15 Meneng minikagi 

si Jesus, “Sikiyo se egpelingo-lingo te metòlid se eg-inangen niyo, 
meneng netaga-taga se Timanem te medaet se pedowan niyo. Pengkey 
megpelangkaw-langkaw kaw, meneng ontò iyan medaet diyà te Timanem.

16  “Te wedà pa pegtoladà si Juan Memonyagay, keilangan toloen se 
punù ingkeliwat i Moises aw menge telekeliwat te kagi te Timanem. 
Meneng lekat te pegtebò te pegtoladà i Juan lamig seini, gayed 
ipegtoladà se Mèpiya Indan tepad te peglowan te Timanem, aw medita se 
otaw ontò meibeg megpesakop diyà kandin. 17 Pengkey megkewedad se 
langit aw tanà, meneng eked palos pegkewedad se punù te Timanem te 
eked pa iyan ketoman.

18  “Aw somibwan se meama te esawa din, aw mengognan diyà te 
doma bayi, mekelakad sikandin. Aw mengognan se otaw diyà te bayi 
sinibwanan te esawa din, mekelakad heman sikandin.”

Otaw meyaman aw si Lazaro
19 “Doen otaw meyaman egpenaol te ontò meelagà, aw egpengaen 

te ontò mèpiya te kelikit te aldaw. 20 Doen heman otaw sagkep ngadan 
din si Lazaro. Nelegeb se lawa din te palì, aw gayed sikandin ipegpeibat 
kidoen te lowà te balay te otaw meyaman. 21 Ibeg din peden komaen 
olò te momò lekat te lemisa te otaw sìyan meyaman. Gayed heman 
egdilaan te menge toyang se menge palì din. 22  Nayan, nematay se 
otaw sagkep, aw inibing sikandin te menge anghil doton te tangkil te 
kemonaan din si Abraham kidoen te langit. Penga niyan, nematay heman 
se otaw meyaman aw inlebeng. 23  Inibing sikandin doton te ogpeanan te 
otaw nematay, aw ontò sikandin ineleg kidoen. Limengag sikandin aw 
timengteng diyà ki Abraham ontò mediyò aw kidoen si Lazaro te tangkil 
din. 24 Timawal sikandin, ‘Apò Abraham, keidowi a bag. Sogoi si Lazaro 
megbawog te intetodò din diyà te wayeg amon ipetedak diyà te dilà ko, 
so ontò a ineleg dini te apoy seini.’ 25 Meneng minikagi si Abraham, ‘Atò, 
eneng-enengi ini. Te wedà ka pa kematay, wedad palos lidò no so dakel 
se kedònan no mèpiya, meneng gayed doen kelimahan i Lazaro. Nayan, 
ontò den sikandin neluba dini, aw sikona den se ineleg kidoen. 26  Doen pa 
sebad mendad egpekeanggà. Doen medalem awang kidoen te tengà-tengà 
ta eked keokiti te otaw megpesalo peden doton kamno, aw wedad heman 
mekedini lekat kamno.’ 27 Minikagi se otaw meyaman, ‘Apò, aw eked no 
sogoi si Lazaro dini, sogoi sikandin doton te balay te menge kedowa ko. 
28  Doen pa lima kedowa ko, aw ibeg ko indanan din dan te keilangan 
megselsel dan te salà, amon eked dan heman peibingi dini te kededàtan.’ 
29 Meneng minikagi si Abraham, ‘Gayed doen punù ingkeliwat i Moises 
aw menge telekeliwat te kagi te Timanem egbesahen dan. Mèpiya aw 
menenalan dan kenyan.’ 30 Minikagi se otaw meyaman, ‘Apò, eked dan 
penenalan kenyan. Meneng aw doen otaw meantay lekat te nematay 

isogò no doton kandan, metoman dan megselsel te salà dan.’ 31 Minikagi 
si Abraham, ‘Aw eked dan penenalan te punù ingkeliwat i Moises aw 
menge telekeliwat te kagi te Timanem, eked dan heman pemenal 
pengkey doen meantay lekat te nematay.’ ”

Salà 
Lucas 17:1‑4; Mateo 18:6‑7,21‑22; Marcos 9:42

17 �1 Minikagi si Jesus diyà te menge tinoledaan din, “Doen gayed 
mekebaet te pegpemenal te kedita te otaw, meneng mekelelayò 

se otaw eg-inang kenyan, so ontò sikandin ipelumun. 2  Labi pa mèpiya aw 
iketan se lieg din te dakel bato aw idagdag doton te lawod, amon eked 
din kebàti se pegpemenal te mengisù migpesakop diyà kanak, pengkey 
sebad. 3  Keilangan megpekeimanday kaw.

“Na, aw doen otaw meg-inang te salà diyà kenyo, ikagi kaw diyà 
kandin tepad te salà ininang din. Aw megselsel sikandin, pegwedadi niyo 
se salà ininang din. 4 Pengkey mekepito sikandin peg-inang te medaet 
diyà kenyo dalem te sebad olò se aldaw, kelikit te pegselsel din kenyan, 
keilangan pegwedaden niyo se kedita te salà din.”

Pegsalig
5 Minikagi se menge sogounun i Cristo, “Lobosi se pegsalig day diyà 

kamno.”
6  Minikagi se Pengolo, “Mikagi a den diyà kenyo te pengkey deitek 

pa se pegsalig niyo diyà kanak iling te kedeitek te benì te mostasa, 
mekebatog kaw mikagi diyà te dakel kayo te pispisen din se lawa din aw 
malin doton te dagat, aw tomolò iyan kenyo.”

Eg-inangen te otaw egkeseligan
7 “Simpana doen sineligan egdaro aw egtonggò te karniro te amo din. 

Aw mepenga se pegterbaho din doton te pawà, aw domoton te balay, 
eked kepakay aw sikandin se monà ipekaen te eked pa kaen se amo din. 
8  Meneng onà megpunù se amo te keilangan meg-inang se sineligan te 
kànen aw meglamak kenyan. Penga te pegkaen te amo, yan mepakay aw 
komaen se sineligan. 9 Mepakay heman aw eked pesiontongi te amo se 
sineligan timolò te punù din, so yan se terbaho din. 10 Iling kaw heman te 
sineligan sìyan, so penga te pegtolò niyo te kedita te punù te Timanem diyà 
kenyo, eked kaw pesiontongi, meneng keilangan mikagi kaw diyà kandin, 
‘Eked kay nikaw duyuni, so olò day ininang se keilangan toloen day.’ ”

Pinegolì i Jesus se sempolò otaw tompigun
11 Pegpesalo i Jesus doton te Jerusalem, minokit sikandin diyà te 

pigkitaan te probinsya te Samarya aw Galiliya. 12  Pegdateng din doton te 

sebad baryo, nesongonan sikandin te sempolò otaw tompigun. Pengkey 
mediyò dan pa, 13  meneng timawal dan, “Jesus, Pengolo, keidowi kay 
bag.”

14 Pegkità din kandan, minikagi sikandin, “Doton kaw te menge 
pengolo te simbahan aw pegpekità kaw diyà kandan te lawa niyo.”

Pegdoton dan, negolian se kedita dan te wedà dan pa dateng. 15 Doen 
sebad otaw kidoen kandan, pegkità din te negolian den, dimuyun 
sikandin te Timanem te dakel se kagi din, aw limikò sebad din diyà ki 
Jesus. 16  Limongken diyà ki Jesus, aw migpesiontong heman sikandin. 
Tege Samarya se otaw sìyan. 17‑18  Penga niyan, minikagi si Jesus, 
“Pengkey sempolò se kedita dan pinegolian ko, meneng sidebok se otaw 
limikò amon domuyun te Timanem, aw kenà sikandin Judiyo. Nepela a, 
so wedà heman likò se siyam Judiyo doma din.”

19 Minikagi heman si Jesus diyà te otaw sìyan negolian den, “Tindeg ka 
den, aw mepakay ka den mesayo. Negolian ka so simalig ka diyà kanak.”

Pegdateng te peglowan te Timanem 
Lucas 17:20‑37; Mateo 24:23‑28,37‑41

20 Doen menge Parisiyo mig-insà ki Jesus aw kano pegtebò se Timanem 
lomowan. Timaba sikandin, “Aw megtebò se Timanem lomowan, wedad 
pengilala ipekità din diyà kenyo. 21 Wedad otaw mekeikagi, ‘Dini den se 
peglowan din.’ Wedad heman otaw mekeikagi, ‘Kidoen se peglowan din.’ 
Eneng-enengi niyo ini. Eglowan den se Timanem dini kenyo.”

22  Penga niyan, minikagi si Jesus diyà te menge tinoledaan din, “Doen 
aldaw domateng aw meibeg kaw peden te megtebò a lomowan Timanem 
Migpekeotaw, meneng keilangan megtagad kaw pa kenyan. 23  Doen 
kwani otaw mikagi, ‘Kidoen se Misiyas.’ Doen heman doma otaw mikagi, 
‘Dini den sikandin.’ Meneng peg-ogpà kaw. Ikà niyo egtaking kandan, 
24 so ontò metaen se peglikò ko iling te kilem ontò somiblat doton te 
kebelad te langit aw kitaen te kedita te otaw. Iling heman kenyan se 
pegdateng ko Timanem Migpekeotaw. 25 Meneng eked a likò singed aw 
ontò a elegen, aw onà a kuluwan te menge otaw te aldaw seini. 26  Aw 
lomikò a Timanem Migpekeotaw, medita se otaw eked peketagad te 
pegdateng ko, iling te otaw gebii wedà penenalan ki Noe. 27 Gayed dan 
egpengaen, aw eg-inem dan, aw egpepengognanay dan, lamig te aldaw 
te pegsakay i Noe aw pamilya din diyà te arka. Meneng negelà se menge 
doma otaw so nesàban dan te pegkelinep te tanà te wayeg, aw nelemes se 
kedita dan. 28  Wedà heman peketagad se otaw gebii dalem te peg-ogpà i 
Lot doton te Sodoma. Gayed dan heman egpengaen, aw eg-inem dan, aw 
egbayad dan, aw egpemeligyà dan, aw egpenanem dan, aw eg-inang dan 
te balay. 29 Meneng aldaw te pegkesayo i Lot lekat te Sodoma, negelà se 
kedita te doma tege Sodoma, so nematay dan te apoy aw esopri nedagdag 

	 277� Lucas 17

New Testament and Genesis in Manobo, Sarangani of the Philippines; 1st ed. © 1982, Wycliffe Bible Translators, Inc.



lekat te langit. 30 Kesàban heman iling kenyan se otaw kenà egpeketagad 
te aldaw aw ipekità a Timanem Migpekeotaw.

31 “Aw domateng se aldaw sìyan, eked awop diyà te balay din se otaw 
doton te lowà amon ebaten din se kedònan, meneng keilangan tenanan din se 
kedita. Eked heman olì se otaw egterbaho doton te pawà, meneng keilangan 
komadas. 32 Eneng-enengi niyo te nebaloy asin se esawa i Lot te peglingì 
din diyà te lonsod tinenanan dan. 33 Pengkey ibeg te otaw megkelayat se 
omol din, meneng kunù din gayed matay. Meneng aw mepakay diyà te otaw 
pengkey imetayan sikandin, begayan sikandin te kaling pedowan wedad 
temanan. 34 Penenalan kaw te kagi ko. Aw domateng se aldaw sìyan, pengkey 
tomedogi se dowa otaw kidoen te sebad ikam, meneng ipetaking se sebad, aw 
tenanan se sebad. 35 Pengkey meglegiling se dowa bayi, meneng ipetaking se 
sebad, aw tenanan se sebad. [36 Pengkey megterbaho se dowa meama doton te 
pawà, meneng ipetaking se sebad, aw tenanan se sebad.]”

37 Mig-insà se menge tinoledaan din, kagi dan, “Pengolo, kenan lay iyan 
keinang?”

Minikagi si Jesus, “Pengkey kenan se lawa te nematay, yan se 
ketiponan te menge manok egpengaen te lawa te nematay.”

Tegdeyanan tepad te bayi balo egpengenganay

18 �1 Mig-indan si Jesus te tegdeyanan amon ketoledaan dan te 
keilangan gayed dan megtawal-tawal amon eked dan lengà. 

2  Minikagi sikandin, “Kidoen te sebad lonsod, doen howis kenà 
egpenimanem aw kenà heman egkeido te doma otaw. 3  Doen heman bayi 
balo eg-ogpà kidoen gayed egdoton te howis aw egpemoyò, kagi din, 
‘Tebangi a amon dàgen ko se otaw egpemilang kanak.’ 4 Meneng wedà 
pegtabang se howis kandin. Nayan, pegkenamay, mig-aneng-aneng se 
howis, ‘Pengkey kenà a egpenimanem aw kenà a heman egkeido te doma 
otaw, 5 meneng keilangan tebangan ko se bayi balo seini, so gayed a din 
egbuyungen. Megkelomay a kwani aw gayed sikandin meglikò-likò.’ ”

6  Minikagi heman se Pengolo, “Na, eneng-enengi niyo se inikagi te 
howis, so pengkey kenà egpenimanem, meneng tebangan din se otaw 
gayed egpemoyò. 7 Labi pa metoman se Timanem egpenabang te otaw 
pinemallì din aw egpengenganay dan diyà kandin te kelikit te aldaw aw 
delem. Eked sikandin peg-alà-alà, 8  meneng metoman menabang kandan 
te eked kenamay. Yan, ikà niyo eglengà te pegtawal-tawal niyo diyà 
kandin. Metoman a lomikò Timanem Migpekeotaw, aw ibeg ko kitaen se 
medita otaw egsalig diyà kanak.”

Tegdeyanan tepad te otaw migpelangkaw-langkaw aw migpedanà
9 Nayan, mig-indan si Jesus te tegdeyanan seini diyà te menge otaw eden 

dan aw metòlid se eg-inangen dan, aw gayed dan eglindò te doma. 10 Minikagi 

si Jesus, “Doen dowa otaw dimoton te dakel simbahan te Jerusalem amon 
megtawal-tawal dan. Parisiyo se sebad, aw iskribinti se sebad. 11 Timindeg 
kidoen se Parisiyo aw migtawal-tawal, kagi din, ‘E Timanem, egpesiontong 
a diyà kamno, so labi a pa mèpiya diyà te menge doma otaw, so kenà a 
iling te otaw eg-akal, aw eglàpang te punù, aw eglakad. Egpesiontong a so 
kenà a medaet otaw iling te iskribinti sida. 12 Kelikit te simana, mekedowa a 
egpowasa. Gayed ko ipegbowang se ikesempolò ketengà te kwarta eg-ebaten 
ko.’ 13 Meneng pegtawal-tawal te iskribinti, migpekediyò sikandin diyà te 
menge doma otaw so neyàyà. Wedà heman lengag doton te langit, meneng 
timikelong sikandin aw dinapì din se kagpa din tandà te pegselsel din, aw 
minikagi, ‘Timanem, keidowi a bag, so nelegeb a te salà.’ 14 Na, penenalan 
kaw te kagi ko. Peg-olì te iskribinti sìyan, pigwedad den te Timanem se salà 
din. Meneng se Parisiyo, wedà pegwedadi te Timanem se salà din. Inangen te 
Timanem medanà se kedita te otaw egpelangkaw-langkaw, meneng inangen 
din melangkaw se kedita te otaw egpedanà te kandan pegkeotawun.”

Si Jesus aw menge mengisù 
Lucas 18:15‑17; Mateo 19:13‑15; Marcos 10:13‑16

15 Nayan, doen menge otaw nengibing te dedeitek mengisù doton ki 
Jesus amon pemàdan din dan, aw megtawal-tawal te begayan dan te 
Timanem te mèpiya. Meneng pegkità te menge tinoledaan din kenyan, 
migsagda dan kandan. 16  Meneng tinawal i Jesus se kedita dan diyà 
kandin, aw minikagi sikandin, “Ikà niyo egsagda kandan, so lomowan 
se Timanem diyà te otaw ontò somalig diyà kandin iling te pegsalig te 
mengisù diyà te amay aw inay dan. 17 Eneng-enengi niyo se kagi ko seini. 
Aw eked salig se otaw diyà te Timanem iling te pegsalig te mengisù diyà 
te amay dan, eked sikandin sekopi te Timanem diyà te peglowan din.”

Kelimahan te otaw meyaman 
Lucas 18:18‑30; Mateo 19:16‑30; Marcos 10:17‑31

18  Doen sebad obanen te Judiyo mig-insà diyà ki Jesus, kagi din, “Sir, 
ontò ka mèpiya otaw. Eden lay se keilangan inangen ko amon mekinawà 
ko se kaling pedowan wedad temanan?”

19 Minikagi si Jesus, “Nepela a so minikagi ka te mèpiya a otaw. 
Meneng wedad otaw ontò mèpiya, so olò Timanem se ontò mèpiya. 
20 Netegahan no besi se menge punù ingkeliwat i Moises. Ikà eglakad. Ikà 
egbonò. Ikà egpenakaw. Ikà egkebolalaw tepad te doma otaw. Keilangan 
memasa ka te amay aw inay nikaw.”

21 Timaba se obanen, “Gayed ko egtoloen se kedita niyan lekat te 
pegkebatà ko lamig seini.”

22  Pegdineg i Jesus kenyan, minikagi sikandin, “Sebad mendad se 
keilangan inangen nikaw. Beligyai se kedakel te kedònan no, aw iteped 

se kwarta no diyà te menge otaw nelimahan. Aw yan se inangen no, doen 
ontong kinewaen no doton te langit. Penga te pegteped no te kedakel 
niyan, likò ka dini aw taking ka kanak.”

23  Meneng pegdineg te obanen kenyan, nepuluk se pedowan din, 
so ontò sikandin meyaman. 24 Pegkità i Jesus te nepuluk se obanen, 
minikagi sikandin, “Ontò melima se pegpesakop te otaw meyaman 
diyà te peglowan te Timanem. 25 Pengkey ontò melima se peg-okit te 
ayam-ayam kamilo diyà te awang te dagem, meneng labi pa melima se 
pegpesakop te otaw meyaman diyà te peglowan te Timanem.”

26  Minikagi se menge doma otaw dimineg kenyan, “Aw iling kenyan, 
wedad palos otaw mekelowà lekat te pelumun te Timanem.”

27 Timaba si Jesus, “Betogen te Timanem se eked kebatog te otaw.”
28  Minikagi si Pedro, “Meneng sikami, tinenanan day den se kedakel te 

kedònan day amon tomaking kay kamno.”
29 Minikagi si Jesus, “Eneng-enengi niyo se kagi ko seini. Se otaw 

timanan den te kedònan din, aw esawa din, aw kedowa din, aw amay din, 
aw inay din, aw batà din, amon megtoladà te doma otaw tepad te peglowan 
te Timanem, 30 yan se metoman kominawà te ontong labi pa dakel diyà te 
tinenanan din dalem te eked pa kematay, aw penga niyan, begayan heman 
sikandin te kaling pedowan wedad temanan te modi aldaw.”

Iketelo peg-ikagi i Jesus tepad te kemetayun din 
Lucas 18:31‑34; Mateo 20:17‑19; Marcos 10:32‑34

31 Nayan, migtipon si Jesus te sìyan sempolò teg dowa tinoledaan 
din, aw minikagi sikandin, “Na, domoton kidon den te Jerusalem amon 
metoman se kedita te pakang insolat te menge telekeliwat te kagi te 
Timanem tepad kanak Timanem Migpekeotaw. 32  Metoman a ibegay 
diyà te belad te menge otaw kenà Judiyo. Kebebeyatan a, aw pemilangen 
a, aw teptepan a. 33  Bedasen a dan, aw penga niyan imetayan a dan. 
Meneng meantay a lekat te nematay te iketelo te aldaw.”

34 Meneng wedà pekelabet se tinoledaan din te sìyan inikagi i Jesus. 
Wedà petega-tegahi se kedegdagan niyan diyà kandan, aw yan se doun te 
wedà dan pekelabet.

Pinegolì i Jesus se otaw bota 
Lucas 18:35‑43; Mateo 20:29‑34; Marcos 10:46‑52

35 Pegkedapag i Jesus doton te lonsod te Jeriko, doen otaw bota 
nenenoo kidoen te kilid te dalan aw egpemoyò. 36  Pegdineg din te medita 
otaw limaklak, mig-insà sikandin aw eden se neinang. 37 Minikagi se 
menge doma, “Minokit dini si Jesus tege Nasarit.”

38  Penga niyan, timawal sikandin, “Jesus, bowad-bowad i David, 
keidowi a bag.”

39 Migsagda kandin se menge otaw nekeonà ki Jesus, aw migpunù dan 
te keilangan mepenek sikandin. Meneng labi beling sikandin timawal, 
“Bowad-bowad i David, keidowi a bag.”

40 Pegdineg i Jesus te pegtawal din, simagked sikandin aw impeangay 
din se otaw bota. Pegdateng din doton, mig-insà si Jesus, 41 “Eden lay se 
ibeg no inangen ko kamno?”

Timaba se bota, “Pengolo, ibeg ko, todà a komità.”
42  Minikagi si Jesus, “Kimità ka den. Negolian ka den so simalig ka 

diyà kanak.”
43  Pegketà, kimità sikandin, aw timaking ki Jesus. Gayed din 

pinesiontongan se Timanem. Dimuyun heman te Timanem se kedita te 
otaw kimità te pegpegolì kandin.

Nemenal si Sakeo

19 �1 Nayan, minokit si Jesus kidoen te lonsod te Jeriko. 2  Doen tege 
Jeriko ngadan din si Sakeo. Sikandin se pengolo te kedita te 

iskribinti aw ontò meyaman. 3  Ibeg din tomengteng ki Jesus, meneng 
wedà din kebatog, so medita se otaw netipon, aw ontò sikandin mebabà 
otaw. 4 Na, kimagnan sikandin doton te monà kidoen te dalan okitan i 
Jesus, aw nenayit diyà te dakel kayo amon komità ki Jesus. 5 Pegdateng 
i Jesus doton te kayo pinenitan i Sakeo, limengag sikandin aw minikagi, 
“Sakeo, ayas ka tenà, so keilangan meg-ogpà a kidoen te balay no te 
aldaw seini.”

6  Ayas timenà si Sakeo, aw inibing din si Jesus doton te balay din, aw 
migsagman kandin, aw neluba se pedowan din. 7 Meneng simila se kedita 
te otaw kimità kenyan, kagi dan, “Medaet iyan, so midegà sikandin 
kidoen te balay te otaw nelegeb te salà.”

8  Migpedapag si Sakeo diyà ki Jesus aw minikagi, “Pengolo, seini se 
inangen ko. Ibegay ko se ketengà te kedònan ko diyà te menge otaw 
nelimahan. Aw migleges a te otaw memegay kanak te kwarta, yan se 
lintapan ko te mekeepat.”

9 Minikagi si Jesus, “Aldaw seini, mekelowà ka den lekat te salà, so 
nemenal ka den kanak iling te pegpemenal i Abraham gebii. 10 Dimini a 
te tanà Timanem Migpekeotaw amon tewalen ko se otaw nelegeb te salà, 
aw ipelowà ko dan.”

Tegdeyanan tepad te sempolò otaw binegayan te kwarta 
Lucas 19:11‑27; Mateo 25:14‑30

11 Gayed egpenenalan se kedita te otaw diyà ki Jesus, aw mig-indan 
sikandin te tegdeyanan, so medapag den sikandin te Jerusalem, aw eden 
dan aw agpet den megtebò se Timanem lomowan diyà kandan. 12  Yan se 
doun te minikagi sikandin, “Doen melangkaw otaw dimoton te mediyò 

ogpeanan amon inangen sikandin selotan te lonsod din, aw penga niyan 
molì amon lomowan. 13  Te wedà pa kesayo, tinawal din se sempolò 
sineligan din, aw imbegay din diyà kandan se kwarta, sebad gatos diyà 
te teg sebad-sebad kandan. Minikagi sikandin, ‘Seini se kwarta gemiten 
niyo te pegnigosyo dalem te iyogan ko.’ 14 Nayan, se doma otaw eg-ogpà 
kidoen te lonsod sìyan, wedà dan keibeg aw meinang sikandin selotan 
lomowan diyà kandan. Penga te pegkesayo din, doen otaw insogò dan 
mikagi diyà te gobirno te eked dan keibeg aw otaw sìyan se lomowan 
diyà kandan. 15 Meneng gayed sikandin neinang selotan. Peg-olì din, 
impeangay din se sempolò sineligan din, sìyan binegayan din te kwarta, 
so ibeg din ketegahan aw pila se kedakel te gamad dan. 16  Dimateng se 
tagnà aw minikagi, ‘Sir, se sebad gatos imbegay no diyà kanak, neinang 
iyan sebad melalan.’ 17 Minikagi se selotan, ‘Mèpiya se ininang nikaw. 
Pengkey deitek se imbegay ko diyà kamno, meneng keseligan ka, aw yan 
se doun te inangen ta den gobirnador lomowan diyà te sempolò lonsod.’ 
18  Dimateng se ikedowa sineligan aw minikagi, ‘Sir, se sebad gatos 
imbegay no diyà kanak, neinang iyan lima gatos.’ 19 Minikagi se selotan, 
‘Inangen ta den gobirnador lomowan diyà te lima lonsod.’ 20 Penga niyan, 
doen sineligan dimateng aw minikagi, ‘Sir, iolì ko den diyà kamno se 
sebad gatos imbegay no diyà kanak, so intagò ko iyan diyà te kelobaw aw 
in-eles ko. 21 Wedà ko iyan gemiti, so nelemitan a kamno, so mebolot ka 
otaw. Eg-ebaten no se wedà no kepegodi, aw eglegeniyen no se intanem 
te doma otaw.’ 22  Minikagi se selotan, ‘Ontò medaet se ininang nikaw. 
Pineokit te inikagi no sìyan, impetaga-taga no den te keilangan ipelumun 
ta. Minikagi ka te ontò a mebolot, so eg-ebaten ko se wedà ko kepegodi, 
aw eglegeniyen ko se intanem te doma otaw. Aw netegahan no iyan, 
23  keilangan ipebeles no peden se kwarta ko diyà te doma otaw amon iolì 
iyan diyà kanak te peg-olì ko sipat batà niyan.’ 24 Penga niyan, minikagi 
se selotan diyà te menge doma otaw kidoen, ‘Ebati niyo se sebad gatos 
imbegay ko diyà kandin, aw begayi niyo iyan diyà te otaw doen sebad 
melalan.’ 25 Meneng minikagi dan, ‘Pengolo, eked iyan kepakay, so tapay 
den doen sebad melalan diyà kandin.’ 26  Timaba se selotan, ‘Penenalan 
kaw te kagi ko. Se otaw egkeseligan, yan se begayan ko te labi pa dakel. 
Meneng se otaw kenà egkeseligan, yan se ebatan ko te imbegay ko diyà 
kandin. 27 Meneng labi pa medaet se pelumun ko diyà te menge poon 
ko, sìyan wedà keibeg te peglowan ko diyà kandan. Ibingi niyo dan dini 
kanak, aw imetayi niyo se kedita dan.’ ”

Pegdateng i Jesus doton te Jerusalem 
Lucas 19:28‑40; Mateo 21:1‑11; Marcos 11:1‑11; Juan 12:12‑19

28  Penga te peg-ikagi i Jesus kenyan, nekeonà sikandin te doma otaw 
pesalo doton te Jerusalem. 29 Pegkedapag din kidoen te lonsod te Bitpahi 

aw Bitanya doton te ongan te bontod te Olibo, insogò din se dowa 
tinoledaan din, 30 kagi din, “Onà kaw doton te lonsod sida peselowan 
tadon. Aw domateng kaw, ketelaan niyo se nati te kodà. Iniketan iyan, 
meneng wedà iyan lumun kesekayi te otaw. Lebadi niyo, aw ibingi niyo 
dini. 31 Aw doen otaw meg-insà kenyo te nengà lay linebad niyo iyan, 
ikegihi niyo te keilangan sekayan iyan te Pengolo niyo.”

32  Nesayo se didowa dan insogò din, aw netelaan dan iyan iling te 
inikagi din diyà kandan. 33  Peglebad dan te lobid in-iket te nati, mig-insà 
se tig-apò, “Nengà lay linebad niyo iyan?”

34 Timaba dan, “Keilangan sekayan iyan te Pengolo day.”
35 Penga niyan, inibing dan se nati doton ki Jesus. Menge saol dan se 

in-ampal dan diyà te getan te nati, aw impesakay dan si Jesus. 36 Pegsakay 
din, inladlad te menge doma otaw se saol dan doton te dalan peselowan 
din, so yan se ketanem dan aw segmanen dan se otaw meinang selotan.

37 Pegkedapag i Jesus te lonsod te Jerusalem, te wedà pa topang te 
bontod te Olibo, migtebò se kedita te otaw timaking kandin dimuyun 
te Timanem te dakel se kagi dan. Ontò dan neluba aw migpesiontong 
dan diyà te Timanem so medita se kepelahan ininang i Jesus tapay dan 
kinità. 38  Migpegais dan, “Iduyun se Selotan seini insogò te Pengolo tadon 
Timanem. Begayan kidon din te kelinaw te pedowan lekat te langit. 
Iduyun den se Timanem.”

39 Doen heman menge Parisiyo timaking ki Jesus, aw minikagi dan 
diyà kandin, “Sir, segdahi se peg-ikagi dan kenyan.”

40 Meneng minikagi si Jesus, “Penenalan kaw kanak. Simpana 
mepenek se menge otaw seini, metoman somelilin kandan se menge bato 
megpegais aw domuyun kanak.”

Migkelag si Jesus tepad te tege Jerusalem
41 Pegkedapag i Jesus te lonsod te Jerusalem, kinità din iyan aw migkelag 

tandà te keido din te otaw eg-ogpà kidoen. 42  Minikagi sikandin, “Mekelelayò 
kaw tege Jerusalem. Ibeg ko peden mekeabat kaw den te kelinaw te 
pedowan. Meneng wedà niyo kitai se keokit niyan. 43 Metoman kaw pa 
kelimahan, so lomibed se menge sondalo te poon niyo kidoen te lonsod niyo, 
aw ontò dan megbangan kenyo amon eked kaw palos pekelowà. 44 Imetayan 
kaw dan, aw ontò dan heman pegbàtan se kedakel te lonsod niyo aw gobalen 
dan heman se kedita te balay niyo. Yan se metoman domateng diyà kenyo so 
wedà niyo ketegahi te seini se aldaw te pegpelowà te Timanem kenyo.”

Dimoton si Jesus te dakel simbahan 
Lucas 19:45‑48; Mateo 21:12‑17; Marcos 11:15‑19; Juan 2:13‑22

45 Pegdateng i Jesus doton te Jerusalem, dimoton sikandin te dakel 
simbahan, aw impekadas din se kedita te otaw egpemeligyà te ayam-

ayam kidoen te dowangen niyan. 46  Minikagi sikandin, “Doen kagi te 
Timanem impesolat din gebii,

‘Se balay te Timanem, yan se ingedanan balay te pegtawal-tawal.’
Meneng ininang niyo den ini iling te ogpeanan te megdedempasay.”

47 Migtoladà si Jesus kidoen te dakel simbahan te Jerusalem te kelikit 
te aldaw. Meneng se kedita te pengolo te simbahan, aw menenoladà 
te punù ingkeliwat i Moises, aw menge dakel otaw, miglalang dan 
te imetayan dan si Jesus. 48  Meneng wedà dan peketoman, so ontò 
egpenenalan se kedita te otaw diyà kandin.

Insà tepad te pegsogò ki Jesus 
Lucas 20:1‑8; Mateo 21:23‑27; Marcos 11:27‑33

20 �1 Pegtoladà i Jesus te menge otaw netipon kidoen te dakel 
simbahan, migtoladà sikandin tepad te Mèpiya Indan. Dalem te 

pegtoladà din, dimateng se menge pengolo te simbahan aw menenoladà 
te punù aw menge obanen te Judiyo. 2  Minikagi dan, “Indani kay te 
nengà lay eg-inang ka te kedita nini. Sinu lay se simogò kamno?”

3  Timaba si Jesus, “Doen heman insà ko kenyo. Na, indani a niyo. 4 Sinu 
lay se simogò ki Juan amon memonyag? Timanem, aw otaw se simogò 
kandin?”

5 Penga niyan, migpebelaw-belaway dan aw eden se itaba dan kandin. 
Minikagi dan, “Simpana tomaba kidon te Timanem se simogò ki Juan, 
silahen kidon din, so wedà kidon pemenal ki Juan. 6  Meneng simpana 
tomaba kidon te olò otaw se simogò ki Juan, bontogan kidon te kedita 
te otaw te bato lamig matay kidon, so nenamay dan mig-aneng-aneng te 
ontò telekeliwat te kagi te Timanem si Juan.”

7 Yan se doun te timaba dan ki Jesus te wedà dan ketegahi aw sinu se 
simogò ki Juan. 8  Minikagi si Jesus, “So wedà kaw taba te insà ko, eked a 
peg-indan diyà kenyo aw sinu se simogò kanak.”

Tegdeyanan tepad te menge otaw migtonggò te pawà 
Lucas 20:9‑18; Mateo 21:33‑46; Marcos 12:1‑12

9 Nayan, mig-indan si Jesus te tegdeyanan seini diyà te medita otaw 
netipon kidoen, kagi din, “Doen otaw migpawà aw nenanem te paras. 
Penga niyan, impetonggò din iyan te menge doma otaw, aw dimoton 
sikandin te mediyò ogpeanan amon meg-ogpà te ontò menamay. 
10 Pegdateng te aldaw te peglegani, doen sineligan insogò te tig-apò 
amon doen talad te paras ebaten din lekat te otaw impetonggò din. 
Meneng pegdateng te sineligan doton kandan, binadas dan sikandin 
aw impekesayo dan te wedad palos imbegay kandin. 11 Penga niyan, 
doen doma sineligan insogò te tig-apò. Meneng binadas dan heman 
sikandin, aw ontò dan pigyàyà, aw impekesayo dan te wedad palos 

imbegay kandin. 12  Penga niyan, doen iketelo sineligan insogò te tig-
apò. Meneng ontò dan sikandin impeeleg, aw ginoyod dan doton te 
lowà te pawà. 13  Penga niyan, mig-aneng-aneng se tig-apò, ‘Megmeno a? 
Mèpiya aw isogò ko se batà ko egkedekelan ko te pedowan, so keilangan 
segmanen dan sikandin.’ 14 Meneng pegdateng te batà din doton kandan, 
migpebelaw-belaway dan, ‘Seini se meketig-apò te tanà seini aw matay 
se amay din. Mèpiya aw imetayan tadon sikandin amon sikitadon se 
meketig-apò te tanà seini.’ 15 Penga niyan, ginoyod dan sikandin doton te 
lowà te pawà aw inimetayan dan sikandin.

“Nayan, meg-indan a den diyà kenyo aw eden se inangen te tig-apò 
diyà kandan. 16  Domoton sikandin aw imetayan din se kedita dan. Penga 
niyan, ipetonggò din se pawà din te doma otaw.”

Nayan, pegdineg te menge otaw te tegdeyanan sìyan, minikagi dan, 
“Eked iyan peden ketoman.”

17 Meneng timengteng si Jesus diyà kandan aw minikagi, “Meneng 
keilangan iyan metoman, so doen kagi te Timanem insolat,

‘Doen bato in-agbel te menge otaw mig-inang te balay, so eden dan 
aw wedad kekemowan niyan. Meneng yan se bato ontò salig te 
balay.’

18  Aw mekedogsò se otaw kidoen te bato sìyan, melosek se menge tòlan 
din. Meneng aw kedegdagan se otaw te bato sìyan, mepolpog sikandin.”

Insà tepad te pegbayad te mihoras 
Lucas 20:19‑26; Mateo 22:15‑22; Marcos 12:13‑17

19 Na, se menge menenoladà te punù aw pengolo te simbahan, 
netegahan dan te sikandan se nesogatan te tegdeyanan sìyan in-indan 
i Jesus, aw yan se doun te ibeg dan megdakep peden kandin te aldaw 
sìyan. Meneng wedà dan peketoman, so nelemitan dan te menge 
otaw gayed egpenenalan kandin aw domapit dan kandin. 20 Yan olò 
dan migtagad te mèpiya aldaw. Doen heman menge otaw insogò dan 
migpelingo-lingo te tomaking kandin, meneng olò dan nengemahà aw 
doen kemalì te ikegiyen din amon doen idimanda dan tepad kandin aw 
ipedakep te gobirnador. 21 Minikagi dan diyà kandin, “Sir, netegahan 
day te ontò benal se eg-ikegiyen no aw ipegtoladà nikaw. Pengkey sinu 
se otaw toledaan no, gayed ka egtoladà te kebenalan tepad te ibeg te 
Timanem. 22  Nayan, indani kay den. Lomàpang kidon lay te menge punù 
ingkeliwat i Moises aw mayad kidon te mihoras diyà te gobirno te Roma? 
Mepakay lay aw eked?”

23  Meneng netegahan i Jesus te medaet se tod dan te peg-insà dan 
kenyan. Yan minikagi sikandin, 24 “Pekitai niyo kanak se kwarta 
ipegbayad niyo te mihoras. Sinu lay bawa se insawol kidoen? Sinu lay 
ngadan se insolat kidoen?”

Timaba dan, “Selotan te Roma.”
25 Minikagi si Jesus, “Yan begayi niyo diyà te selotan se keilangan 

ibegay niyo diyà kandin, aw begayi niyo heman diyà te Timanem se 
keilangan ibegay niyo diyà kandin.”

26  Pengkey ibeg dan doen kemalì te kagi din diyà te otaw netipon 
kidoen, meneng wedad palos kemalì kinità dan. Nepela dan tandà te 
pegtaba din kenyan, aw nepenek dan.

Insà tepad te pegkeantay lekat te nematay 
Lucas 20:27‑40; Mateo 22:23‑33; Marcos 12:18‑27

27 Doen heman menge Sadusiyo dimoton ki Jesus. Yan se menge otaw egtoladà 
te eked palos keantay se otaw lekat te nematay. 28 Mig-insà dan diyà ki Jesus, kagi 
dan, “Sir, doen impunù i Moises kenitadon tepad te inangen te telekedowa meama. 
Aw matay se meama te wedad pa batà te esawa din, keilangan mengognan se 
kedowa te nematay diyà te nayi din nebalo, amon doen peden batà te kedowa 
din nematay. 29 Nayan, doen ekon pito telekedowa meama. Nengognan se kakay 
dan, aw nematay sikandin te wedad pa batà dan. 30 Penga niyan, nengognan se 
ikedowa meama te nayi din nebalo, meneng nematay heman sikandin. 31 Penga 
niyan, nengognan heman kandin se iketelo meama. Migpetibos-tibosay se pito 
telekedowa nengognan te bayi sìyan, meneng nematay se kedita dan te wedad pa 
palos batà dan. 32 Penga niyan, nematay heman se bayi. 33 Nayan, indani kay. Aw 
meantay se otaw lekat te nematay, sinu lay lebò diyà kandan se ontò esawa te bayi 
sìyan? So migpetibos-tibosay dan se pito nengognan kandin.”

34 Minikagi si Jesus, “Gayed pa egpengognan se otaw dini te keneyonan. 
35 Meneng kidoen te langit, eked den pengognan se otaw pinemallì te Timanem 
aw entayen din dan lekat te nematay. 36 Eked dan todà kematay, so iling dan te 
menge anghil. Meinang dan menge batà te Timanem, so entayen din dan lekat te 
nematay. 37 Metoman dan meantay lekat te nematay, so impetaga-taga iyan heman 
i Moises. Pegsolat din tepad te pegpekità te Timanem diyà kandin kidoen te sagbet 
limegdeg, tinawal din se Pengolo ‘Timanem gayed egseligan i Abraham, aw si 
Isaac, aw si Jacob.’ 38 Kenà otaw wedad pedowan se egsalig te Timanem, meneng 
otaw doen pedowan se egsalig kandin. Yan se doun te keilangan ketegahan tadon 
te doen keentayan te lawa te otaw nematay, so binegayan dan te Timanem te 
kaling pedowan wedad temanan.”

39 Doen kidoen menge menenoladà te punù, aw minikagi dan, “Sir, ontò 
mèpiya se intaba no kandan.”

40 Penga niyan, wedad palos otaw migtelaman mig-insà kandin.

Migtoladà si Jesus tepad te Misiyas 
Lucas 20:41‑44; Mateo 22:41‑46; Marcos 12:35‑37

41 Minikagi si Jesus, “Pengkey benal se ipegtoladà dan te bowad-bowad 
i David se Misiyas isogò te Timanem dini kenyo, 42  meneng minikagi si 

David te Pengolo din se Misiyas, so simolat si David kidoen te libro te 
Delangan,

‘Minikagi se Timanem diyà te Pengolo ko, Penenoo ka dini te tangkil 
ko 43  lamig dàgen ko se menge poon no aw ipetolò ko dan kamno.’

44 Na, aw minikagi si David te Pengolo din se Misiyas, kenà olò bowad-
bowad din se Misiyas, meneng Pengolo din heman.”

Menge menenoladà te punù ingkeliwat i Moises 
Lucas 20:45‑47; Mateo 23:1‑36; Marcos 12:38‑40

45 Dalem te pegpenenalan te medita otaw ki Jesus, minikagi sikandin 
diyà te menge tinoledaan din, 46  “Peg-ahà kaw te menge menenoladà 
te punù ingkeliwat i Moises. Gayed dan egpenaol te melayat, aw ibeg 
dan segmanen dan te doma otaw doton te pedyanan. Ibeg dan heman 
menenoo doton te mèpiya onsedanan kidoen te simbahan te Judiyo. 
Ibeg dan heman, aw doen dakel kànen, sikandan se monà ipekaen. 
47 Meneng sikandan se eg-agaw te kedònan te bayi balo, aw penga niyan 
menamay se pegtawal-tawal dan amon megpelingo-lingo dan te melobos 
se pedowan dan diyà te Timanem. Meneng metoman dan ontò ipelumun 
labi pa diyà te doma otaw.”

Imbowang te bayi balo se kedakel te kwarta din 
Lucas 21:1‑4; Marcos 12:41‑44

21 �1 Pegtoladà i Jesus kidoen te dakel simbahan te Jerusalem, kinità 
din se menge otaw meyaman egsawol te kwarta diyà te solanan 

te ibowang diyà te Timanem. 2  Penga niyan, kinità din heman se sagkep 
bayi balo migsawol te dowa kedakò kidoen. 3  Minikagi si Jesus, “Eneng-
enengi niyo se kagi ko seini. Pengkey dakel se imbowang te kedita te 
doma otaw, meneng labi pa meelagà se imbowang te bayi balo sida. 
4 Dakel se kwarta te doma aw eked dan kelimahi tandà te pegpemegay 
dan. Meneng se bayi sida sagkep, tinigkan din imbowang se kedakel te 
kedònan din, pengkey nelimahan sikandin.”

Keteboan te kelimahan 
Lucas 21:5‑19; Mateo 24:1‑14; Marcos 13:1‑13

5 Doen otaw kidoen migpebelaw-belaway tepad te dakel simbahan 
sìyan, so ininang iyan te bato mèpiya se bawa, aw dakel heman se 
kwarta imbowang amon pelasan iyan. Minikagi si Jesus, 6  “Doen aldaw 
domateng te pegbàtan se dakel simbahan induyun niyo seini. Tigkan 
iyan kebàtan, aw wedad palos bato ketenanan diyà te lanto te doma 
bato.”

7 Doen otaw mig-insà, “Sir, kano lay ketoman se in-indan nikaw? Eden 
lay se pengilala kitaen day aw agpet iyan metoman?”

8 Minikagi si Jesus, “Peg-ahà kaw amon eked kaw keekali, so doen kwani 
medita otaw megpelingo-lingo te insogò ko dan. Mikagi dan te sikandan se 
Misiyas. Mikagi heman se doma te agpet den domateng se aldaw pinelimanan 
niyo. Meneng ikà niyo egtaking kandan. 9 Aw domineg kaw te doen gira aw 
menge samok, ikà niyo egkelemitan. Keilangan onà iyan meinang, meneng kenà 
pa niyan se temanan te keneyonan.”

10 Minikagi heman sikandin, “Medita se otaw meggira, so doen pongan 
megbolaw diyà te doma pongan, aw doen heman menge sakop te sebad 
selotan megbolaw diyà te menge sakop te doma selotan. 11 Doen heman 
linog ontò medaet, aw megelà se otaw te medita ogpeanan tandà te bayil aw 
mesakit domateng diyà kandan. Ipekità heman te Timanem se kepelahan 
mekelelamit kidoen te langit. 12 Meneng te eked pa iyan ketoman, dekepen kaw, 
aw pemilangen kaw. Okomen kaw doton te menge simbahan te Judiyo, aw 
kelebosowen kaw heman. Ipeibing kaw doton te menge selotan aw gobirnador 
tandà te pegpesakop niyo diyà kanak, 13 amon meg-indan kaw te kebenalan tepad 
kanak. 14 Ikà niyo egketetana aw megpeketagad kaw tomaba kandan, 15 so dalem 
te aldaw sìyan, ibegay ko kenyo se kebiyasa amon meketaba kaw kandan. Yan se 
doun te wedad poon niyo mekedaeg te kenyo kagi. 16 Pengkey amay niyo, aw inay 
niyo, aw kedowa niyo, pengkey doma gaked niyo aw sigalak niyo, doen heman 
diyà kandan megtolok kenyo. Doen heman kenyo ipeimatay dan. 17 Kebensihan 
kaw te keditaan te otaw tandà te pegpesakop niyo diyà kanak. 18 Meneng 
wedad megkedaet kenyo pengkey sebad. 19 Pineokit te pegtayod niyo te kedita te 
kelimahan, metoman kaw kominawà te kaling pedowan wedad temanan.”

Kedaet te kelimahan 
Lucas 21:20‑24; Mateo 24:15‑21; Marcos 13:14‑19

20 “Aw komità kaw te nelibedan te medita sondalo se lonsod te Jerusalem, yan 
ketegahan niyo te pegbàtan iyan te eked kenamay. 21 Keilangan komadas se kedita 
te otaw lekat te Judiya pesalo doton te bontod. Keilangan komadas se kedita te 
otaw lekat te Jerusalem. Keilangan eked doton te Jerusalem se otaw doton te 
lowà. 22 Metoman ipelumun te Timanem se otaw medaet, aw tomanen din se 
kedita te pakang din insolat. 23 Mekelelayò se menge bayi mebedes aw egsosowan 
te aldaw sìyan. Ontò medaet se kelimahan domateng dini te keneyonan, aw 
ontò ipelumun te Timanem se menge sakop te Judiya. 24 Medita se otaw megelà 
tigbasen. Medita heman se doma dekepen aw ibingen doton te kedita te doma 
lonsod mediyò. Ontò pegbàtan te menge otaw kenà Judiyo se lonsod te Jerusalem 
lamig mepenga se peglowan dan.”

Peglikò te Timanem Migpekeotaw 
Lucas 21:25‑28; Mateo 24:29‑31; Marcos 13:24‑27

25 “Doen pengilala ipekità te Timanem kidoen te aldaw aw bolan aw 
menge bitoen. Dini heman te tanà, metetana aw melemitan se kedita te 

otaw, so ontò megbalud aw domaging se dagat. 26  Megketetapì se medita 
otaw tandà te lamit dan, so eked dan ketaga-taga aw eden se domateng 
dini te keneyonan. Pengkey menge bitoen kidoen te langit, mebilit se 
kedita dan. 27 Penga niyan, kitaen te kedita te otaw se pegdateng ko, 
so lomikò a Timanem Migpekeotaw tekingan te labon. Komità dan te 
metolos a aw ontò a melangkaw. 28  Na, aw kitaen niyo se pegketoman 
niyan, keilangan meluba kaw, so ipelowà kaw te Timanem te eked 
kenamay.”

Tegdeyanan tepad te kayo igira 
Lucas 21:29‑33; Mateo 24:32‑35; Marcos 13:28‑31

29 Nayan, mig-indan si Jesus te tegdeyanan seini, kagi din, “Tengtengi 
niyo se kayo igira aw menge doma kayo heman. 30 Aw kitaen niyo se kayo 
tomobed aw domawen, ketegahan niyo te agpet den domateng se aldaw 
te pegpemongo niyan. 31 Iling heman kenyan, aw kitaen niyo te metoman 
se inikagi ko diyà kenyo, yan ketegahan niyo te agpet den lomowan se 
Timanem.

32  “Eneng-enengi niyo se kagi ko seini. Doen menge otaw komità 
te pengilala sìyan eked kematay singed aw metoman se kedita niyan. 
33  Doen temanan te langit aw tanà, meneng gayed metoman se kagi ko te 
wedad temanan.”

Keilangan meketagad kaw
34 “Peg-ahà kaw amon meketagad kaw te aldaw sìyan. Eked kaw 

peketagad aw egpengemahà kaw te keluba, aw eg-inem kaw, aw gayed 
kaw eg-aneng-aneng tepad te peg-ogpà niyo, so metoman domateng se 
aldaw sìyan pengkey eked kaw peketagad. 35 Metoman iyan domateng 
diyà te kedita te otaw dini lanto te tanà. 36  Yan se doun te keilangan 
gayed kaw meg-ahà, aw megtawal-tawal kaw te begayan kaw te 
Timanem te kagsen te pedowan amon meketayod kaw te kedita te 
kelimahan sìyan. Aw meketayod kaw, eked kaw keyàyà aw domateng a 
Timanem Migpekeotaw.”

37 Gayed egtoladà si Jesus kidoen te dakel simbahan te Jerusalem te 
kelikit te aldaw. Meneng te delem, gayed egdoton te bontod te Olibo aw 
minidegà kidoen. 38  Gayed eglapos se medita otaw netipon kidoen te 
dakel simbahan amon menenalan dan kandin.

Pegpakang i Judas te pegtolok din ki Jesus 
Lucas 22:1‑6; Mateo 26:1‑5,14‑16; Marcos 14:1‑2,10‑11; Juan 11:45‑53

22 �1 Nayan, agpet den se pista te menge Judiyo iningedanan dan 
Pista te Pegpelowà. Yan se pegpengaen dan te pan kenà eglebag. 

2  Gayed mig-aneng-aneng se menge pengolo te simbahan aw menenoladà 

te punù aw eden se inangen dan amon imetayan dan si Jesus te eked dan 
keopali te kedita te otaw gayed egpenenalan kandin.

3 Penga niyan, dimateng si Satanas diyà ki Judas Iscariote. Sikandin se 
sebad diyà te sempolò teg dowa tinoledaan i Jesus. 4 Dimoton si Judas te 
menge pengolo te simbahan aw menge kapitan te otaw egtonggò te dakel 
simbahan te Jerusalem. Migpebelaw-belaway dan tepad te pegtolok din ki 
Jesus amon dekepen dan. 5 Neluba dan, aw minikagi dan te doen kwarta 
ibegay dan kandin. 6 Migsebad dan, aw yan migtagad si Judas te mèpiya 
aldaw amon itolok din si Jesus te wedad otaw metipon, amon wedad samok.

Pista te Pegpelowà 
Lucas 22:7‑13; Mateo 26:17‑25; Marcos 14:12‑21; Juan 13:21‑30

7 Nayan, dimateng se aldaw te pegpengaen te menge Judiyo te pan 
kenà eglebag. Yan heman se aldaw te pegpengiyaw dan te nati te karniro 
kànen dan te Pista te Pegpelowà. 8  Simogò si Jesus ki Pedro aw si Juan, 
kagi din, “Peg-inang kaw den te kànen tadon te Pista te Pegpelowà.”

9 Mig-insà dan, “Kenan kay lay peg-inang?”
10 Minikagi sikandin, “Eneng-enengi niyo ini. Aw domateng kaw doton 

te Jerusalem, kitaen niyo se otaw neniang te sibolan nepenò te wayeg. 
Taking kaw kandin. Aw domateng sikandin doton te balay, 11 ikagi kaw 
diyà te tig-apò, ‘Insogò kay te Pengolo amon meg-insà kay kamno aw 
kenan se kànan te kedita day te Pista te Pegpelowà.’ 12  Penga niyan, 
ipekità din diyà kenyo se dakel gibelayan kidoen diatas te balay tapay 
doen telepagan niyan. Peg-inang kaw te kànen tadon kidoen.”

13  Penga niyan, dimoton dan aw kinità dan se kedita iling te tapay 
inikagi i Jesus diyà kandan. Penga niyan, mig-inang dan te kànen.

Pegkaen te pengilala te pegkematay te Pengolo 
Lucas 22:14‑23; Mateo 26:26‑30; Marcos 14:22‑26; 1 Korinto 11:23‑25

14 Pegdateng te oras te pegkaen, dimoton si Jesus aw menge sogounun 
din, aw kimaen dan. 15 Minikagi si Jesus, “Ontò a neibeg komaen te 
pista seini doma niyo, so agpet a den imetayan. 16  Penenalan kaw te 
kagi ko. Eked a todà kaen te Pista te Pegpelowà singed aw metoman se 
kedegdagan niyan kidoen te peglowan te Timanem.”

17 Penga niyan, inabat din heman se tabò, aw migpesiontong sikandin 
diyà te Timanem, aw minikagi, “Tepedi niyo ini amon mekeinem se 
kedita niyo. 18  Penenalan kaw kanak. Eked a todà inem te ininem tadon 
seini singed aw metoman lomowan se Timanem.”

19 Nengabat heman sikandin te pan. Penga te pegpesiontong din, 
binelà-belà din iyan, aw inteped din diyà kandan, aw minikagi, “Se pan 
seini, yan se lawa ko [imetayan amon mekelowà kaw. Inangi niyo iling 
kani amon gayed a niyo keeneng-enengan.”

20 Penga te pegkaen dan, inabat din heman se tabò aw minikagi 
sikandin, “Se meinem seini, yan se pengilala te doen kaling peokit 
ininang te Timanem pineokit te dipanog ko amon tebangan kaw.]

21 “Meneng eneng-enengi niyo ini. Migdoma kanak dini se otaw 
megtolok kanak. 22  Imetayan a Timanem Migpekeotaw, so yan se ibeg te 
Amay ko. Meneng mekelelayò se otaw megtolok kanak.”

23  Penga niyan, migpeinsaay se menge tinoledaan din aw sinu se 
megtolok kandin.

Pegdindil aw sinu se ontò melangkaw
24 Nayan, migpedindilay heman se menge tinoledaan din aw sinu se 

ontò melangkaw diyà te kedita dan. 25 Yan minikagi si Jesus, “Gayed 
egleges se menge selotan te menge sakop dan, aw ibeg dan iduyun dan 
tandà te keido dan. 26  Meneng eked kepakay aw meg-iling kaw kandan, 
so se melangkaw otaw diyà kenyo, yan se keilangan meinang iling te 
adi niyo. Se pengolo niyo, yan se keilangan meinang iling te sogounun 
niyo. 27 Aw doen otaw komaen kidoen te lemisa, aw doen heman 
otaw egtelaban kandin meglamak te kànen, netegahan niyo te labi pa 
melangkaw se otaw egpenenoo. Meneng pengkey siak se Pengolo niyo, 
meneng iling a te otaw egsogoen niyo.

28  “Pengkey medita se kelimahan ko, meneng sikiyo se gayed timaking 
kanak. 29 Migpunù se Amay ko te siak se lomowan, aw megpunù a den 
heman te sikiyo 30 se megdoma kanak te pegkaen ko kidoen te peglowan 
ko. Sikiyo heman se isawol ko lomowan diyà te sempolò teg dowa pongan 
te menge bowad-bowad i Israel.”

Inikagi i Jesus se pegbolon i Pedro kandin 
Lucas 22:31‑34; Mateo 26:31‑35; Marcos 14:27‑31; Juan 13:36‑38

31 Penga niyan, minikagi si Jesus diyà ki Pedro, “Simon, penenalan ka 
kanak. Pinemoyò i Satanas diyà te Timanem amon megtandà kenyo, iling 
te inangen te otaw meg-etap te omay trigo. 32  Meneng migtawal-tawal 
a diyà te Amay ko tepad kamno amon gayed ka somalig diyà kanak. 
Pengkey tominàyog ka kanak te eked kenamay, meneng aw todà ka 
tomaking kanak, meketabang ka te menge doma no tinoledaan ko.”

33  Minikagi si Pedro, “Pengolo, neketagad a den tomaking kamno 
pengkey kelebosowen a aw imetayan a.”

34 Minikagi si Jesus, “Pedro, penenalan ka kanak. Te eked pegkolaak se 
manok kealdaw iselem, ibolon no se pegtaking no kanak te meketelo.”

Doen kelimahan agpet domateng
35 Nayan, minikagi si Jesus diyà te menge tinoledaan din, kagi din, 

“Kedengan, insogò ko sikiyo megtoladà, meneng doen impunù ko te 

wedad kedònan ibingen niyo, pengkey kwarta aw kelepì, aw sepatos 
ekasan niyo. Indani a niyo. Nelimahan kaw lay so wedad kedònan niyo?”

Timaba dan, “Wedà kay palos kelimahi.”
36  Minikagi si Jesus, “Meneng lekat seini, aw doen kwarta niyo aw 

kelepì, ibingi niyo. Aw wedad ibayad niyo te podok, keilangan ibeligyà 
niyo se saol amon mekebayad kaw. 37 Metoman den se kagi te Timanem 
insolat tepad kanak,

‘Ipelumun sikandin iling te otaw dakel se salà.’
Agpet a den imetayan, so yan se insolat tepad kanak.”

38  Minikagi dan, “Meneng Pengolo, doen dowa podok tadon seini.”
Meneng so wedà dan pekelabet, minikagi si Jesus, “Pebeyai niyo.”

Migtawal-tawal si Jesus doton te bontod te Olibo 
Lucas 22:39‑46; Mateo 26:36‑46; Marcos 14:32‑42

39 Nayan, nesayo si Jesus aw dimoton te bontod te Olibo, so 
melikit sikandin egdoton. Timaking heman se menge tinoledaan din. 
40 Pegdateng din doton, minikagi sikandin, “Pegtawal-tawal kaw amon 
eked kaw keboyo.”

41 Penga niyan, dimeleg si Jesus te kenà mediyò. Limongken sikandin 
aw migtawal-tawal, kagi din, 42  “Amà, aw mepakay diyà kamno, eked a 
no peokiti te kelimahan seini. Meneng ibeg ko, kamno ibeg se metoman, 
kenà kanak.”

[43  Penga niyan, doen anghil insogò lekat te langit amon megpekagsen 
te pedowan din. 44 Ontò mebegat se pedowan din, aw yan se doun te ontò 
sikandin migtawal-tawal. Ontò sikandin pig-etingan iling te pegtedak te 
dipanog.]

45 Penga te pegtawal-tawal din, dimoton sikandin te menge tinoledaan 
din, aw timedogi den dan, so migkelomay dan tandà te lidò dan. 
46  Linoka din dan aw minikagi sikandin, “Tay law. Nepela a so timedogi 
kaw. Enaw kaw den. Pegtawal-tawal kaw amon eked kaw keboyo.”

Pegdakep ki Jesus 
Lucas 22:47‑53; Mateo 26:47‑56; Marcos 14:43‑50; Juan 18:3‑11

47 Telobo pa minikagi si Jesus, dimateng se medita otaw kidoen. Inibing 
dan i Judas, sìyan tinoledaan i Jesus. Migpedapag sikandin diyà ki Jesus 
amon mengadek kandin. 48 Meneng minikagi si Jesus diyà kandin, “Tay law, 
elew. Mengadek ka kedì kanak amon itolok a no Timanem Migpekeotaw.”

49 Pegketaga-taga te menge tinoledaan i Jesus te dekepen sikandin, 
minikagi dan, “Pengolo, tigbasen day sikandan aw isogò kay nikaw.”

50 Pegketà nenigbas se sebad tinoledaan diyà te sineligan te ontò 
pengolo te simbahan, aw nepalot se telinga din lenged te kowanan. 
51 Meneng minikagi si Jesus, “Ikà niyo.”

Penga niyan, nemaed sikandin te telinga te sineligan, aw negolì iyan.
52  Se menge otaw dimoton amon megdakep dan ki Jesus, yan se menge 

pengolo te simbahan, aw menge kapitan te otaw egtonggò te dakel 
simbahan, aw menge obanen te Judiyo. Minikagi si Jesus diyà kandan, 
“Kolang se pegkekamang niyo te podok aw batota amon megdakep 
kaw kanak, so eden niyo aw megdedempasay a. 53  Gayed a migtoladà 
kidoen te dakel simbahan, meneng wedà a niyo dekepi doton. Meneng 
mekedakep kaw den kanak, so seini se aldaw pinemallì te Timanem aw 
meg-inang si Satanas te medaet.”

Imbolon i Pedro si Jesus 
Lucas 22:54‑62; Mateo 26:57‑58,69‑75; Marcos 

14:53‑54,66‑72; Juan 18:12‑18,25‑27
54  Penga niyan, dinakep dan si Jesus aw inibing dan sikandin doton 

te balay te ontò pengolo te simbahan. Timelokon heman si Pedro 
meneng migpekediyò. 55  Doen apoy kidoen te dowangen inantay te 
menge otaw migtonggò, aw migdoma heman si Pedro te menge otaw 
mig-ingadang kidoen. 56  Peg-anyag te apoy diyà te bawa din, doen 
bayi kimità kandin aw minikagi, “Egdoma se otaw seini te otaw sida 
dinakep.”

57 Meneng migbolon si Pedro, aw minikagi sikandin, “Tay law, atà. 
Wedà ko sikandin kilelai.”

58  Penga niyan te wedà kenamay, doen heman doma otaw kimità 
kandin, aw minikagi, “Sikona heman se tinoledaan din.”

Meneng minikagi si Pedro, “Kenà ko, elew.”
59 Penga te sebad oras minokit, doen heman doma otaw migtedò 

kandin, aw minikagi, “Benal sikandin se egdoma te otaw sida, so 
sikandin heman se tege probinsya te Galiliya.”

60 Meneng minikagi si Pedro, “Tay law, elew. Wedà ko ketegahi se 
inikagi nikaw.”

Nayan, dalem pa te peg-ikagi i Pedro, migkolaak se manok. 61 Miniling 
si Jesus aw timengteng diyà ki Pedro. Yan neeneng-enengan din se 
tapay inikagi te Pengolo te ibolon din sikandin te meketelo te eked pa 
pegkolaak se manok te iselem. 62  Penga niyan, nesayo si Pedro aw ontò 
migkelag.

Tinompuyus aw binadas si Jesus 
Lucas 22:63‑65; Mateo 26:67‑68; Marcos 14:65

63  Nayan, se otaw migtonggò ki Jesus, gayed dan nebebayat kandin 
aw nemadas dan kandin. 64 Sinempengan dan heman se mata din, aw 
minikagi dan, “Etoki aw sinu se nenombag kamno.”

65 Gayed dan migtompuyus kandin aw minikagi dan te medaet.

Inibing si Jesus doton te menge pengolo te simbahan 
Lucas 22:66‑71; Mateo 26:59‑66; Marcos 14:55‑64; Juan 18:19‑24

66  Nayan, peglibtak te aldaw sìyan, netipon se kedita te obanen 
te Judiyo, aw menge pengolo te simbahan, aw menenoladà te punù 
ingkeliwat i Moises. Impeangay dan si Jesus, aw minikagi dan, 67 “Sikona 
ekon se Misiyas egpelimanan day. Indani kay den aw benal iyan.”

Meneng minikagi si Jesus, “Pengkey indanan ko sikiyo te kebenalan, 
meneng eked kaw pemenal kanak. 68  Pengkey doen peden insà ko kenyo, 
meneng eked kaw heman taba kenyan. 69 Meneng te eked kenamay, 
menenoo a Timanem Migpekeotaw kidoen te tangkil te Timanem metolos 
amon lomowan a doma din.”

70 Mig-insà se kedita dan, “Aw iling kenyan, Batà ka kedì te Timanem?”
Timaba sikandin, “Benal se inikagi niyo te Batà a te Timanem.”
71 Yan migpebelaw-belaway dan, “Wedad den kekemowan te peg-indan 

te doma otaw diyà kenitadon tepad kandin, so kandin den kagi se dinineg 
tadon.”

Inibing si Jesus doton ki Pilato 
Lucas 23:1‑5; Mateo 27:1‑2,11‑14; Marcos 15:1‑5; Juan 18:28‑38

23 �1 Penga niyan, timindeg se kedita dan netipon, aw nengibing dan 
ki Jesus doton te gobirnador si Pilato. 2  Migdimanda dan tepad 

ki Jesus, kagi dan, “Kinità day se otaw seini megsamok peden te pongan 
day, so migtoladà sikandin te eked kepakay aw mayad kay te mihoras 
diyà te gobirno te Roma. Migpelingo-lingo heman sikandin Misiyas, sìyan 
selotan lomowan kenami.”

3  Mig-insà si Pilato diyà kandin, “Sikona lay se Selotan te menge 
Judiyo?”

Timaba si Jesus, “Ee. Benal se kagi nikaw.”
4 Minikagi si Pilato diyà te menge pengolo te simbahan aw doma otaw 

netipon kidoen, “Wedad palos salà te otaw seini kinità ko.”
5 Meneng labi dan pa migleges kandin, kagi dan, “Gayed sikandin 

egsamok te kedita te otaw, so yan se ipegtoladà din kidoen te kebelad te 
Judiya, lekat te Galiliya taman dini.”

Inibing si Jesus doton ki Herod
6  Pegdineg i Pilato kenyan, mig-insà kandan aw si Jesus se sakop te 

probinsya te Galiliya. 7 Pegketaga-taga din te lekat si Jesus te probinsya 
nesekopan i Herod, impeibing din doton kandin, so kidoen heman si 
Herod te Jerusalem te aldaw sìyan. 8  Pegkità i Herod ki Jesus, ontò 
neluba, so tapay den sikandin dimineg tepad ki Jesus, aw nenamay den 
te ibeg din komità kandin aw menge kepelahan inangen i Jesus. 9 Yan 

se doun te medita se in-insà i Herod diyà ki Jesus, meneng wedà palos 
taba. 10 Migpedapag se menge pengolo te simbahan aw menenoladà te 
punù, aw neopal dan migdimanda tepad kandin. 11 Gayed nebebayat si 
Herod aw kedita te sondalo din, aw migpelingo-lingo dan te pegsagman 
dan kandin iling te pegsagman dan te selotan. Penga niyan, pineseolan i 
Herod si Jesus te ontò mèpiya saol iling te ekasan te selotan, aw impelikò 
din doton ki Pilato. 12  Pineokit kenyan, migpesigelakay si Herod aw si 
Pilato, so tapay dan egpedindilay.

Pig-okom si Jesus te imetayan 
Lucas 23:13‑25; Mateo 27:15‑26; Marcos 15:6‑15; Juan 18:39–19:16

13  Nayan, migtipon si Pilato te kedita te pengolo te simbahan, aw 
menge obanen te Judiyo aw otaw netipon kidoen. 14 Minikagi sikandin, 
“Pegpengibing niyo te otaw seini dini kanak, minikagi kaw te migsamok 
sikandin te kedita te otaw. Na, kinità niyo den te mig-insà a kandin, 
meneng wedad palos salà din kinità ko iling te indimanda niyo tepad 
kandin. 15 Wedad heman salà din kinità i Herod, so impelikò din sikandin 
dini kenitadon. Na, eneng-enengi niyo ini. Wedad palos ininang din 
te mepakay sikandin ipelumun aw imetayan. 16  Yan se doun te olò ko 
sikandin ipebadas, aw penga niyan ipelowà.”

[17 Nayan, kelikit te Pista te Pegpelowà, gayed ipelowà din diyà kandan 
se sebad otaw kineleboso.] 18  Meneng migbelobansag se kedita dan, 
“Imetayi se otaw seini. Pelowai si Barabas.”

19 Na, si Barabas se nekeleboso pa, so sikandin se pengolo te otaw minato 
te gobirno kidoen te Jerusalem, aw doen heman otaw inimetayan din.

20 Ibeg i Pilato megpelowà ki Jesus, aw yan todà din dan inikegiyan. 
21 Meneng migbelobansag dan, “Imetayi sikandin. Lensangi diyà te kros.”

22  Te iketelo peg-ikagi i Pilato, minikagi sikandin, “Meneng wedad 
palos medaet ininang din. Wedad palos salà din kinità ko te mepakay 
sikandin ipelumun aw imetayan. Yan se doun te olò ko sikandin ipebadas, 
aw penga niyan ipelowà.”

23  Meneng gayed dan migbelobansag te dakel se kagi dan, so ontò dan 
ibeg te keilangan ilansang sikandin diyà te kros amon matay. Yan dinaeg 
dan si Pilato, so ontò dakel se kagi dan. 24 Penga niyan, minikagi si Pilato 
te tomanen din se ibeg dan. 25 Yan impelowà din lekat te keleboso se 
otaw pinemallì dan, sìyan otaw minato te gobirno aw nemonò. Meneng si 
Jesus se impeibing din amon imetayan, so yan se ibeg dan.

Inlansang si Jesus diyà te kros 
Lucas 23:26‑43; Mateo 27:32‑44; Marcos 15:21‑32; Juan 19:17‑27

26  Penga niyan, inibing te sondalo si Jesus lekat te balay i Pilato. 
Kidoen te dalan, kinità dan se tege Sirene ngadan din si Simon kaling 

dimateng lekat te saka. Lineges dan sikandin neniang te kros aw 
timetondog ki Jesus.

27 Ontò medita se otaw timaking ki Jesus, aw medita heman se bayi 
ontò migkelag tandà te lano dan kandin. 28  Meneng miniling si Jesus 
aw minikagi, “Sikiyo bayi tege Jerusalem, ikà niyo egkelag tandà te 
kelimahan domateng diyà kanak. Meneng keilangan megkelag kaw 
tandà te kelimahan metoman domateng diyà kenyo aw menge batà niyo. 
29 Penenalan kaw kanak. Doen aldaw domateng aw mikagi se otaw te 
labi pa meluba se menge bayi wedad palos batà dan. 30 Te aldaw sìyan, 
tomawal se otaw diyà te menge bontod, kagi dan, ‘Bonboni kay niyo. 
Imetayi kay niyo.’ 31 Aw medaet se kelimahan dimateng den diyà kanak 
pengkey wedad salà ko, labi pa medaet se kelimahan domateng diyà te 
otaw doen salà te modi aldaw.”

32  Dowa heman se doma otaw inibing dan amon imetayan doma 
din, so ontò medaet se ininang dan. 33  Pegdateng dan doton te bontod 
iningedanan Tòlan te Olo, inlansang dan sikandin diyà te kros. Inlansang 
heman se dowa otaw medaet kidoen te tangkil din, aw si Jesus diyà te 
tengà-tengà. 34 Migtawal-tawal si Jesus tepad te menge otaw miglansang 
kandin diyà te kros, kagi din, “Amà, pegwedadi se salà dan, so wedà dan 
ketegahi aw eden se ininang dan seini.”

Penga te peglansang dan ki Jesus diyà te kros, pigtalad-talad dan 
se penenaktun linowas din, aw migbonot dan aw eden se penenaktun 
meabat te teg sebad-sebad kandan. 35 Timengteng kandin se kedita te 
otaw netipon kidoen. Meneng se menge obanen te Judiyo, migbaet-baet 
dan kandin, kagi dan, “Migtabang sikandin te doma otaw netigdaan 
amon eked dan pa kematay. Kitaen tadon den aw meketabang sikandin te 
kandin pegkeotawun amon eked kematay. Kitaen tadon heman aw benal 
sikandin se Misiyas insogò te Timanem, sìyan tapay pinemallì din.”

36  Migtompuyus heman se menge sondalo kandin. Dimoton dan kandin 
amon ipeinem dan kandin se bino sinengedan te wayeg. 37 Minikagi dan, 
“Aw ontò ka Selotan te menge Judiyo, tebangi se kamno pegkeotawun.”

38  Doen heman solat insawol doton diatas te olo din, kagi niyan, “Seini 
se Selotan te menge Judiyo.”

39 Se sebad otaw medaet impetangkil ki Jesus, migtompuyus sikandin, 
kagi din, “Petega-tegahi kay te ontò ka Misiyas. Tebangi se kamno 
pegkeotawun, aw tebangi kay heman.”

40 Meneng migsagda se sebad, kagi din, “Ikà egtompuyus te Timanem. 
Keilangan megselsel ka diyà te Timanem, so onawa se pelumun dimateng 
den diyà kenitadon. 41 Keilangan ipelumun ki den, so yan se detengan te 
medaet ininang ta. Meneng wedad palos medaet ininang te doma ta seini.”

42  Penga niyan, minikagi sikandin diyà ki Jesus, “Keidowi a bag aw 
lomowan ka.”

43  Minikagi si Jesus, “Eneng-enengi se kagi ko kamno. Kwani seini, 
megdoma ka kanak doton te langit.”

Pegkematay i Jesus 
Lucas 23:44‑49; Mateo 27:45‑56; Marcos 15:33‑41; Juan 19:28‑30

44 Pegkealas dosi te aldaw, migkengitngit se langit aw tanà lamig alas 
tris te meapon, 45 so wedà senang se aldaw. Tigkan heman nelisì se kayad 
kidoen te tengà-tengà te dakel simbahan te Jerusalem. 46  Penga niyan, 
timawal si Jesus te dakel se kagi din, “Amà, isalig ko den se pedowan ko 
diyà kamno.”

Penga te peg-ikagi din kenyan, nematay sikandin.
47 Kinità te kapitan te sondalo se kepelahan neinang te pegkematay i 

Jesus, aw dimuyun sikandin te Timanem, kagi din, “Ontò mèpiya se otaw 
sìyan.”

48  Nayan, se kedita te otaw netipon kidoen, pegkità dan te kedita niyan 
neinang, migsiolì dan aw dinapì dan se kagpa dan tandà te lano dan. 
49 Meneng se kedita te sigalak i Jesus aw menge bayi timaking kandin 
lekat te Galiliya, timindeg dan te kenà mediyò te kros, aw kinità dan se 
ininang kandin.

Peglebeng ki Jesus 
Lucas 23:50‑56; Mateo 27:57‑61; Marcos 15:42‑47; Juan 19:38‑42

50‑51 Nayan, doen otaw si Jose tege Arimatiya sakop te probinsya 
te Judiya. Mèpiya otaw sikandin, aw gayed eg-inang te metòlid, aw 
egpeliman te peglowan te Timanem. Pengkey sikandin se sebad obanen 
diyà te menge obanen eglowan diyà te menge Judiyo, meneng wedà tandù 
diyà te medaet piglalang te menge doma din obanen, sìyan ininang den 
dan diyà ki Jesus. 52  Dimoton sikandin ki Pilato aw pinemoyò din se lawa 
i Jesus amon ilebeng din. 53  Penga niyan, inabat din se lawa lekat te kros, 
aw ginakes din iyan te sapot, aw inlebeng din kidoen te lebeng kaling 
ininang diyà te pangpang, aw wedad pa palos inlebeng. 54 Agpet den 
somallep se aldaw, aw keeldawan niyan se Sebado aw aldaw te peg-etod.

55 Peglebeng i Jose ki Jesus, timelokon heman se menge bayi timaking 
ki Jesus lekat te Galiliya. Kinità dan heman se lebeng aw pegsawol te 
lawa din kidoen. 56  Penga niyan, minolì dan aw migtegilan dan te menge 
kemolò te lana metinadeg isawol dan diyà te lawa te nematay. Aldaw te 
Sebado, mig-etod dan, so yan se punù ingkeliwat i Moises.

Pegkeantay i Jesus 
Lucas 24:1‑12; Mateo 28:1‑10; Marcos 16:1‑8; Juan 20:1‑10

24 �1 Meneng pegkeiselem te Linggo, limapos se menge bayi 
nengibing te metinadeg integilan dan, aw dimoton dan te 

linebengan ki Jesus. 2  Pegdateng dan doton, kinità dan se lebeng 
neowang, so tapay den nekelid se dakel bato insampeng. 3  Peg-awop 
dan diyà te lebeng, kinità dan te wedad den lawa i Jesus kidoen. 
4 Migkebulung dan aw eden se neinang. Penga niyan, kinità dan se 
didowa anghil kidoen, aw ontò mepotì se penenaktun dan. 5 Timikelong 
se menge bayi, so ontò dan nelemitan. Minikagi se menge anghil, “Ikà 
niyo egpengemahà te otaw neantay lekat te nematay dini te lebenganan. 
6  Wedad sikandin dini, so neantay den lekat te nematay. Eneng-enengi 
niyo se inikagi din diyà kenyo kedengan dalem te pegtoladà din kidoen 
te Galiliya. 7 Inikegiyan kaw din te keilangan ibegay sikandin Timanem 
Migpekeotaw diyà te belad te menge otaw nelegeb te salà amon imetayan 
dan sikandin ilansang diyà te kros, aw penga niyan, meantay sikandin 
lekat te nematay te iketelo te aldaw.”

8  Yan neeneng-enengan dan te yan se inikagi i Jesus diyà kandan. 
9 Penga niyan, minolì dan, aw mig-indan dan te kedakel niyan diyà te 
sempolò tegusà tinoledaan i Jesus aw diyà te menge doma dan kidoen. 
10 Se menge bayi sìyan, yan si Maria tege Magdala, si Juana, si Maria 
inay i Santiago, aw menge bayi doma dan. Peg-indan dan kenyan diyà 
te menge sogounun i Cristo, 11 wedà dan pemenal te neantay den si 
Jesus, so eden dan aw kenà benal se inikagi dan. 12  Meneng kimagnan si 
Pedro pesalo doton te lebeng. Pegdateng din doton, simelib sikandin aw 
timengteng doton didalem. Kinità din olò se sapot tapay inggakes diyà te 
lawa, meneng wedad lawa kinità din. Penga niyan, minolì sikandin gayed 
mig-aneng-aneng tepad te neinang, so nepela sikandin.

Migpekità si Jesus diyà te dowa tinoledaan din 
Lucas 24:13‑35; Marcos 16:12‑13

13  Te aldaw sìyan, doen didowa tinoledaan i Jesus minipanaw pesalo 
doton te Imaos, sebad lonsod menge sempolò tegusà kilomitro lekat te 
Jerusalem. 14 Gayed dan migpebelaw-belaway tepad te kedita te neinang 
ki Jesus. 15 Dalem pa te pegpebelaw-belaway dan, migpedapag si Jesus 
aw migdoma kandan. 16  Pengkey kinità dan sikandin, meneng wedà dan 
kilala kandin. 17 Peg-ipanaw dan, minikagi si Jesus, “Eden lay se egbelaw-
belewayen niyo gina?”

Simagked se didowa dan aw ontò nelidò se pedowan dan. 18  Penga 
niyan, timaba se sebad si Cleopas, kagi din, “Tay law, elew. Nepela a, so 
pengkey gimemaw ka doton te Jerusalem, meneng wedà ka kedì ketaga-
taga aw eden se neinang kidoen te menge aldaw seini.”

19 Minikagi sikandin, “Eden lay se neinang kidoen?”
Minikagi dan, “Doen telekeliwat te kagi te Timanem ngadan din si 

Jesus tege Nasarit. Insogò sikandin te Timanem, aw ontò mèpiya se 
ininang din aw inikagi din kinità te kedita te otaw. 20 Meneng se menge 

pengolo te simbahan aw menge obanen te Judiyo, impedakep dan 
sikandin te gobirno, aw penga niyan inimetayan dan sikandin inlansang 
diyà te kros. 21 Tapay kay migpeliman te sikandin se megpelowà te menge 
bowad-bowad i Israel. Meneng inimetayan dan sikandin te netelowan 
pa. 22  Meneng pengkey nematay sikandin, nepela kay, so doen menge 
kedomaan day bayi limapos doton te lebeng din gina iselem, 23  meneng 
wedad lawa din kinità dan kidoen. Peg-olì dan, mig-indan dan diyà 
kenami te doen menge anghil migpekità diyà kandan, aw minikagi dan 
ekon heman te neantay den si Jesus lekat te nematay. 24 Doen menge 
doma day dimoton heman te lebeng din, aw kinità dan te benal se in-
indan te menge bayi. Meneng wedà dan kitai si Jesus.”

25 Penga niyan, minikagi si Jesus, “Tay law. Nepela a kenyo, so wedà 
kaw pa pemenal te kedita te inikagi te menge telekeliwat te kagi te 
Timanem gebii. 26  Nepela a so wedà niyo ketegahi te eked lowan se 
Misiyas singed aw onà sikandin imetayan iling te neinang den seini.”

27 Penga niyan, miglebad-lebad si Jesus diyà kandan te kedita te insolat 
kidoen te kagi te Timanem tepad te pegkeotawun din, lekat te insolat i 
Moises aw kidoen te insolat te kedita te telekeliwat te kagi te Timanem 
gebii.

28 Pegkedapag dan doton te lonsod dinotonan te didowa tinoledaan sìyan, 
domeleg peden si Jesus. 29 Meneng ontò dan sikandin tinemengan, kagi dan, 
“Idegà ka den dini kenami, so ontò den meapon aw agpet den delem.”

Penga niyan, timaking si Jesus kandan. 30 Peg-iyambong dan, inabat 
din se pan, aw migpesiontong sikandin diyà te Timanem, aw binelà-
belà din, aw imbegay din diyà kandan. 31 Penga niyan, kinilala den dan 
te sikandin si Jesus. Meneng pegketà, migkewedad sikandin kidoen. 
32  Migpebelaw-belaway dan, “Yan kedì se doun te neantag se pedowan 
ta te peg-ikagi din diyà kenita kidoen te dalan, aw peglebad-lebad din te 
kagi te Timanem diyà kenita.”

33 Penga niyan, nesayo dan aw limikò dan doton te Jerusalem. Pegdateng 
dan doton, tapay netipon se sempolò tegusà tinoledaan i Jesus aw menge 
doma dan. 34 Minikagi se otaw tapay netipon, “Ontò benal neantay se 
Pengolo lekat te nematay, so migpekità sikandin diyà ki Simon.”

35 Penga niyan, mig-indan se didowa dan kaling dimateng tepad te neinang 
kandan kidoen te dalan, aw pegkilala dan kandin te pegbelà-belà din te pan.

Simogò si Jesus te menge tinoledaan din 
Lucas 24:36‑49; Mateo 28:16‑20; Marcos 16:14‑18; 

Juan 20:19‑23; Menge Ininang 1:6‑8
36  Dalem pa te peg-indan dan te kinità dan, dimateng si Jesus timindeg 

kidoen te tengà-tengà dan. Minikagi sikandin, “Ibeg ko melinaw se 
pedowan niyo.”

37 Meneng nelemitan dan, so eden dan aw along din. 38  Minikagi si 
Jesus, “Ikà niyo egkebulung. Ikà niyo heman egdowa-dowa. 39 Tengtengi 
niyo se menge palì diyà te belad ko aw benis ko. Ontò siak. Pemaed kaw 
kanak amon ontò kaw metaga-taga te kenà a olò along. Wedad lawa te 
along, meneng seini kitaen niyo den te doen lawa ko.”

40 Penga niyan, impekità din kandan se belad din aw benis din. 
41 Neluba dan, meneng iling te wedà dan pemenal te ontò sikandin. So 
nepela dan pa, mig-insà si Jesus, “Doen lay kànen dini?”

42  Yan nemegay dan kandin te ikan sinognowan. 43  Kininawà din iyan 
aw kinaen din dalem te timengteng dan kandin.

44 Penga niyan, minikagi si Jesus, “Pegdoma ko kenyo kedengan te 
wedà a pa kematay, seini se inikagi ko diyà kenyo, te keilangan metoman 
se kedita te kagi insolat tepad kanak kidoen te punù ingkeliwat i Moises, 
aw insolat te menge telekeliwat te kagi te Timanem, aw kidoen heman te 
libro te Delangan.”

45 Penga niyan, migtabang si Jesus kandan amon mekelabet dan te 
kedegdagan te kagi te Timanem insolat gebii.

46  Minikagi heman sikandin, “Seini se kagi te Timanem tapay insolat, 
te keilangan imetayan se Misiyas, aw meantay sikandin lekat te nematay 
te iketelo te aldaw, aw netoman den iyan. 47 Doen heman kagi te 
Timanem insolat te keilangan megtoladà kaw diyà te kedita te otaw te 
keneyonan te pegwedaden te Timanem se salà dan aw megselsel dan aw 
memenal dan kanak. Keilangan megtebò kaw megtoladà kenyan dini te 
Jerusalem. 48  Sikiyo se otaw kimità te kedita niyan, aw meg-indan kaw 
den diyà te doma otaw. 49 Isogò ko diyà kenyo se Espiritu Santo tapay 
impakang te Amay ko. Meneng peg-ogpà kaw dini te Jerusalem lamig 
kinewaen niyo se Espiritu Santo domateng diyà kenyo lekat te langit.”

Neengat si Jesus doton te langit 
Lucas 24:50‑53; Marcos 16:19‑20; Menge Ininang 1:9‑11

50 Penga niyan, timaking dan ki Jesus, aw nesayo dan lekat te 
Jerusalem, aw dimoton dan dapag te Bitanya. Pegdateng dan doton, 
timakyaw si Jesus te belad din, aw migtawal-tawal sikandin te tebangan 
dan te Timanem. 51 Dalem pa te pegtawal-tawal din, timanan sikandin 
kandan aw neengat doton te langit. 52  Penga niyan, migsimba dan 
kandin, aw minolì dan doton te Jerusalem, aw ontò neluba se pedowan 
dan. 53  Melikit dan egdoton te dakel simbahan te Jerusalem aw egduyun 
dan te Timanem kidoen. 

